
	ГАЛУУ ДАГАСАН ГАЙХАМШИГТ АЯН

	“ГЭГЭЭРЛИЙН ЯАМНЫ ХЭВЛЭЛ” Улаанбаатар хотноо 1964 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Эрдэм сурахын их зам нээгдсэн Монгол ардынхаа олон багачуулд үзэн сонирхог хэмээн Шведийн нэрт зохиолч Лагерлөф авгайн алдарт энэ үлгэр туужийг монгол аялгуунаа буулгаж өсвөрийн олон багачуулыг эх хэлэндээ хайртай эрдэмтэй хүмүүс болтугай гэж ерөөл тавилаа.

	 

	Өвгөн орчуулагч нь



	
ОРШИЛ

	Чихэну чимэг болсон аялгуу сайхан монгол хэл,

	Чин зоригт өвгөд дээдсийн минь өв их эрдэнэ

	Сонсох бүр яруу баялгийг гайхан баясаж,

	Сод их билигт түмэн юүгээн бишрэн магтмуу би.

	 

	Манай улсын олон түмэн багачуул, ном үзэн сонирхох нь их болж, зохиогч орчуулагч нар олон бага уншигч нарынхаа хүслийг хангахад хүч хүрэхгүй болж байгаа нь нэг бодохунаа баярламаар, нэг бодохунаа гунимаар. Баярлах нь, манай багачуул ном үзэх ийм дуртай болсонд нь магнай тэнийн баярлаж байна. Гуних нь, тэр олон сайхан уншигчдын номын цангааг гаргаж, ядахдаа сар бүр ширээн дээр нь нэг шинэ ном тавьж чадахгүйг бодоход гуним ажээ.

	Европ зүгт Шведийн зохиогч Лагерлөф Селма гэдэг авгай, Швед ардын үлгэр домгоос сэдэвлэж бичсэн олон сайхан зохиолоос орос хэлэнд товчилсхийж орчуулсан нэгэн дэвтэр тэр жил олж аваад, манай монголын олон багачууд үүнийг монголоороо үзвэл юутай сонин сайхан байх сан бол гэж хэдийн бодовч бичих орчуулах зав олдож өгөхгүй он удлаа. Энэ завсар хот хөдөөгийн олон залгамжлагч багачууд надад улаан бүчээ халуун сэтгэлээр зүүж өгсөнд, хэдийгээр миний зав чөлөө үнэхээр муу, нэг насаараа цуглуулан, судалсан зүйлээ өөрийн мэргэжлийн хувьд бичиж амжих сан гэж, амрах цагаа хасаж, ажиллах цагаа сунгаж оролдох боловч, монголынхоо олон багачуулд гэж идэр насандаа Сетон Томпсон, Андерсен, Арабын мянга нэгэн шөнийн үлгэр зэргээс орчуулсан дээрээ, өтлөх насны үес, жаргах нарны цаг, бас нэг үлгэр тууж орчуулж үзэхээс дээ. Хүүхэд, багачуулын урамд нь нэг сонин зохиолоос танилцуулж, сонирхох номын нь тоонд нэгийг ч гэсэн нэмж өгөхөөс дөө гэж бусад юм бичих цагаасаа хасаж, мөн Хөвсгөл, Булган аймгаар энэ хар бар жилийн зун аман аялга, аман зохиол, угсаатны зүйн шинжилгээний ангитай явах зуур, сумын зочид буудалд өглөө орой нь бичиж орчууллаа. Энэ ном Скандинавын хойгийн швед ардын аман зохиолын амтат сэдэвтэй танилцахад сонин тул улс монголын соёлын эзэн болох хувьтай багачуудаас гадна, миний үеийн өвгөд өтгөс ч гэсэн, хүүхдийн ном гэж хойш тавихгүй, барин тавин үзвэл сонин байж магадгүй гэж, өөрөө сонирхсон үзсэний хувьд бодож, үсэн буурал өтгөс ч ач нарынхаа хамт сэтгэл сэргэн баясаж уншаасай гэж товч энэ оршил бичлээ.

	 

	Б. Ринчен 

	доктор, профессор

	Улаанбаатар, 1962 он. Хар бар жил

	 


Б. РИНЧЕН МОНГОЛЧИЛЛОО

	Редактор Т. НАЦАГДОРЖ

	 


Нэгдүгээр бөлөг : ОЙН АНАХАЙ

	I

	Шведийн Вестменхег гэдэг бяцхан тосгонд Нилс гэдэг жаал хүү байж гэнэ. Арван хоёр нас хүртлээ тосгоныхоо олон багачуулын нэгэн адил, өвөл сургуульд явж, зун галуугаа малладаг байжээ. Чухам үнэний нь хэлбэл, сургуульдаа ч тааруухан, галуу маллахдаа ч тааруухан тийм нэгэн жаал байж гэнэ ээ. Багш нар нь хичээлээ давтаж тогтоодоггүй гэж загнадаг байж. Галуу нь Нилст өд сөдөө зулгаалгаж жигшээд, үзэнгүүт Нилсийг тоншиж чимхдэг байж гэнэ ээ.

	Тэгж өдөр сар өнгөрүүлтэл нь, нэг сонин явдал тохиолдлоо. Юу вэ? гэвэл, нэгэн хишиг өдөр, эцэг эх хоёр нь зэргэлдээ нэг тосгонд зах зээлийн худалдаа үзэх гэж, Нилс ч аав ээжтэйгээ хамт явна гэж баяр хөөр болж шинэ илгэн өмдөө өмсөж, том танан товчтой, ханан хээтэй гоёлынхоо цамц гаргаад өмсөж, сүрхий гоё ганган хүн болж гайхуулах гэтэл нь гай дайрч, аав нь санамсаргүй, сургуулийн өдрийн тэмдэглэл дэвтрийг нь сөхөөд үзтэл, биш болчихжээ. Багшийн тавьсан дүгнэлт тоо нь урьд долоон хоногийнхоос дор ч үгүй, аягүйдвэл жаалхан дээр ч гэмээр гурван ширхэг хоёртой, ганцхан нэгтэй ийм дүнтэй байсан ажээ. Аавын сэтгэлд тааруулах нь маш бэрх тул, яахын ч аргагүй. Чи ийм муу дүнтэй бол, гэртээ сууж хичээлээ давт гээд явуулсангүй. Явна гээд зүтгэх гэтэл, аав нь хүнд гэгчийн зэс горгитой өргөн сур бүс саявтар аваад тэр бүснийхээ амтыг чамд нэг л үзүүлнэ цээ гэсний нь санаад, хулчийж гэртээ үлдсэн билээ. Аргагүй, ширээний ард сууж, номоо дэлгээд ... цонхоор хартал, хаврын наранд цас хайлж, хашаан дотор нь ус урсаж, нуур шиг шалбааг тогтоод, тахиа, хөлөө өндөр өндөр өргөж, шалбааг тойрон явцгааж байв. Галуу харин хүйтэн уснаас айхгүй, шумбаж зүг зүг ус үсэргэж байгаа нь, хорхой хүрмээр, ганц өнөөх давтах хичээл гэж нэг бөөн зовлон байгааг хэлээд ч яах вэ?

	Санаа алдаад, хорсон цээжилж, уншин гүнгэнэсэн нь:

	— Ууттан амьтан, жигүүр гартан, цөм хөхтөн амьтны аймаг болно. Ууттан амьтан дотор... гэж залхууран унштал, хаалга дуугарах шиг болоод, сагсгар муур ороод ирж гэнэ. Тэр муур, ууттан амьтан, жигүүр гартны аль алинд нь ч хамаагүй тул, Нилс их баярлаж, саяхан муурт ноцож маажуулснаа ч мартаад,

	— Муур, муур, муур! гэж дуудлаа.

	Муур нь Нилсийг хармагц биеэ хурааж, үсээ сагсайлгаад, гурван хоногийн өмнө сахлаа чүдэнзээр хуйхлуулснаа мартаагүй тул, үүд рүү ухрав.

	Нилс аргадаж, муур, муур, хоёулаа тоглоё гэж чихний нь ард аяархан маажихад, муур баярлаж хүрчигнээд, хөлд нь шөргөөж эхэллээ. Тэр самбаанд нь Нилс, сүүлээс нь шүүрэн өргөж, муур сандрахдаа

	— Мяа-а-а-у! гэж бахирлаа. Тэгээд, савраараа Нилсийн гарыг нэг сайн маажаад автал, Нилс

	— Ёо-о-о-ёо! гэж муухай бархираад, муур Нилс хоёрын тоглоом нь шоглоом болж гүйцлээ. Муур ухасхийж зугтаагаад Нилс дахин номоо шагайж,

	— Житүүр гартны аймагт ... гэж гүнгэнэтлээ тэр жигүүр гартны аймагт юу юу багтдагийг олж уншихаасаа өмнө, нойр нь хүрч, унтаад өгчээ.

	Дуг хийгээд, нэг юм ширчигнэх чимээ гараад, юу вэ? гэж өндийж өөдөө хартал, хананд өлгөөстэй толинд юу ч үзэгдэхгүй байснаа, ажиглан хартал, ээжийн авдар нээлттэй харагджээ. Намайг дугхийх завсар хулгай оров уу? гэж айгаад, толиндоо дахин хартал, нэг юм сүүмэлзэж, оготно бил үү? гээд ажиглавал, оготно ч биш. Толинд харахад, авдрын ирмэг дээр эрхий чинээ эр сууж байв. Толгойдоо шовгор малгайтай, урт хормойтой дээлтэй, мөнгөн чимэгтэй улаан савхин гуталтай, ёстой үлгэрт гардаг анахай гэдэг биеэрээ байж гэнэ ээ!

	Нилсийн ээж нь, анахай гэдэг ойд байдаг юм. Хүний хэл, шувууны хэл, ан гөрөөсний хэл мэддэг юм. Газарт нууж дарсан алт эрдэнийн зүйл хаа байгааг мэддэг юм. Өвөл цасан дунд цэцэг ургуулах гэвэл, дур нь юм. Зун, гол мөрөн мөстүүлэх гэвэл, дур нь юм гэж анахайг ярьдаг сан. Одоо энэ анахай энд орж ирээд, авдарт юугаа эрж байгаа юм бол? Байз даа, чамайг гэж бодоод, эрвээхэй барьдаг урт бариултай шүүрээ сэмхэн авч, нэг ухас хиймэгц, анахайг шүүр торондоо хийгээд авлаа.

	Анахайн малгай нь хамарт нь тултал бууж, хөл нь хормойдоо орооцолдон, хоёр гараа арваганан босож, ядаж байтал, шүүрээ сэгсэргэн босох чөлөө өгөхгүйд, анахай сандран гүйж,

	— Нилс минь, намайг тавьж хайрла, би чамд, цамцны чинь товч шиг том алтан зоос өгнө гэж амлажээ. 

	— Тэгвэл яах вэ, болно доо гээд, дугтрахаа байхад нь сиймхий даавуунаас барилцсаар, өнөөх анахай нь, шүүрийн амсарт хүрч, төмөр цагаригаас барьтал Нилс, арай л алдаатай наймаа хийлээ. Зоосноос гадна, бас өдөр бүр миний төлөө хичээл давт гэж болох юм сан. Бас юм нэхэж болох юм сан. Торонд баригдсан анахай, юу ч гэж тулгасан, хүлээлгүй яах вэ? гээд дахиад тороо дугтартал араас нь тас хийтэл алгадах шиг болж, шүүрээ алдаад, булан руу үсрэн ойчиж гэнэ ээ.

	 

	3

	Тэгээд, нэг хэсэг хөдлөлгүй хэвтсэнээ, ёолсоор босоод үзвэл, анахай ч алга, авдар ч хаалттай, эрвээхэй барьдаг өнөөх тор ч туурганд цонх шүүгээ хоёрын хооронд өлгөөстэй байж гэнэ.

	— За, энэ чинь зүүдлэв үү, яав би? гэж гайхаад, доголсхийж сандал тийшээ хоёр нэг алхаад, гайхан алмайрч ийш тийш харвал, бяцхан байшин сүртэй том болсон юм шиг санагдаж, адар тааз нь жигтэйхэн өндөр болоод, сууж байсан сандал нь уул шиг өндөр болсон байлаа. Сандал дээрээ гарах гэж, мушгимал модон хөл өөд нь, өндөр царс модонд авирсан шиг чүү чамай мацаж авирч гараад, ширээн дээрх номоо үзвэл, аймаар том хавтгай ном болж, үсгийг нь үзэх гэхэд нүд гүйцэмгүй болжээ. Гайхахдаа ном дээрээ элгээрээ хэвтээд, үсгийн дагуу мөлхөж, нэг өгүүлбэр унштал, хөлсөө гартал ядарч,

	— Ямар жиг ургав аа? Ингэж уншдаг бол, маргааш болтол нэг хамар уншиж гүйцэхгүй боллоо гээд, хөлсөө ханцуйгаар арчаад, толь өөд хартал. өөдөөс нь саяын анахай шиг арвагар жаалхан хүн харагджээ. Их багын байдал, өнөөх анахай мэт боловч, өмссөн хувцас нь ондоо — илгэн өмдтэй, том танан товчтой, ханан хээтэй цамцтай хүүхэд бололтой.

	— Хараач, бас нэг анахай! Яасан их гоёсон юм бэ гээд, чи яах гэж манайд ирэв? гэж нударгаа зангидаад занахад нь толины тэр жаал бас урдаас нь гар зангидан занажээ. Нилс ташаагаа тулаад хэлээ гаргаад үзэж гэнэ. Тэгэхэд өнөөх хүн, бас ташаагаа тулаад хэлээ гаргалаа. Хөлөө дэвсэхэд нь бас дэвсэлцэж гэнэ. Тэгэхэд нь Нилс цовхчин дэвхцэж, эргэлдэн үсэрч, гар хөлөө арвагануулж үзлээ. Толин доторх хүн бас л цовхчиж дэвхцэн, эргэлдэж үсэрч, гар хөлөө арвагануулахыг үзээд Нилс, учрыг хэдийн мэдээд ном дээрээ сууж, тэр анахайд чадагдан, Холгерсон Нилс өөрөө тийм бяцхан хүн болсноо ухаараад, гашуудан уйллаа. Тэгж тэгж өнөөх анахайгаа эрж олоод, гуйж үзвэл, дахин хуучин хэвээр минь болгох болов уу? гэж гадаа гүйж гартал, бор шувуу цөгцгөнөж байснаа, хашаан дээр гараад,

	— Нилсийг хараач, Нилсийг хараач, та минь! гэж тэнхээ мэдэн жиргэв.

	Эр тахиа сонсоод, баярлан, гү-гү-рийгүү гэж донгодож, олон эм тахиа далавчаа тас няс хийж, нэгэн зэрэг,

	— Болж, болж, тэгэх л юм сан, тэгэх л юм сан! гэж шуугилдан, олон галуу Нилсийг тойроод тонших нь тоншиж, гар хөлөөс нь зулгаах нь зулгааж, их л сандаргатал, огторгуйд хошууран нисэж яваа галуу үзэгдэж, гэрийн тэжээвэр галууг хараад,

	— Га-га-га! Бидэнтэй нисэцгээ! Бид хойшоо Лапланд орж явна! Лапланд орцгоо! гэж ганганалаа. Гэрийн галуу, Нилсийг ноцохоо байгаад, ганганан бужигнаж далавчаа арваганан, нисэж чадах эсэхийг туршиж үзэх гэж байгаа юм шиг шуугилдлаа. Тэгэхэд нь тэр гэрийн тэжээвэр галууны нэгэн дундуурын эмээ нь болсон хөгшин галуу бужигнасан олноо тойрон гүйж,

	— Та нар яаж байгаа чинь энэ вэ? Битгий дэмийр! та нар хээрийн хэрмэл галуу биш, айлын томоотой галуу шүү дээ. Тайтгар! тайтгар! хашхираад дээшээ өлийж,

	— Бид эндээ жаргаж байна-а-а! Та нартай явахгүй! гэж хашхирлаа.

	Тэгтэл, нэг залуу галуу хүү, эмээгийн үг дуулалгүй, том цагаан далавчаа дэлгээд,

	— Намайг хүлээ! Намайг хүлээ! гэж хашхиран гүйлээ.

	— Үгүй, энэ чинь манай ээжийн Мартин гэдэг хамгийн сайн галуу нь шив дээ. Нисээд явчих нь уу! гэж бодоод, — Зогс, зогс! гэж хашхираад тэр галууны хойноос гүйж, чүү чамай гүйцээд, өөдөө үсэрч урт хүзүүг нь тэврээд автал, тэр галуу огт ажиггүй, далавчаа нэг хоёр дэвээд, санамсаргүй дээшээ дэгджээ. 

	Нилсийн нэг мэдэхэд, галуун хүзүү тэвэрсээр тэнгэр өөд нисжээ. 

	
Хоёрдугаар бөлөг : ГАЛУУ УНААД НИСЛЭЭ

	1

	Салхи, Нилсийн нүүр өөд цохин, үсийг нь хийсгэн, чихэнд нь шуугив. Сандрахдаа галуугаа зайдлаад, өдөнд нь хачиг шиг шигдээд, нүдээ тас анин атийгаад, том цагаан далавч нь шүр шүр хийхэд, ойчлоо, ойчлоо гэж шивнэж явсаар, нэг хэсэг болоод ер ойчсонгүйдээ баахан дотор онгойж, нүдээ нээвэл, хоёр талд нь бор галууны далавч дэрвэлзэн, толгой дээгүүр нэг үүл хусан хусан алдаж өнгөрөхийг үзлээ. Доошоо хартал, газар тэртээ хол харлан харагдаж, ханан хээтэй том алчуур дэлгэсэн юм шиг, зарим дөрвөлжин нь тас хар, зарим нь бор саарал, зарим нь хөх ногоон үзэгдэв. Тэр олон дөрвөлжин нь сая хагалсан газар, хөх ногоо цухуйж байгаа газар ажээ. 

	Тариат газрын завсарт нь ой мод харлан үзэгдэж, ой модны тэртээ нуур ус үзэгдэж, нуур усны цаана бас тариалангийн газар харагдаж, галуу зогсоо жолоогүй нисэж явав. Нилс баахан гуньхарч, 

	— Ингэсээр өнөөх Лапланд орж харлах нь ээ гэж бодоод, Мартин аа, Мартин минь, одоо гэртээ харья гэж хашхичаад үзтэл, Мартин ер дуугарсангүй. Тэгэхэд нь, модон шаахайгаараа давираад орхисон чинь, Мартин эргэсхийж хараад, 

	— Чи томоотой суу! Булгиад унагаачихна шүү гэхэд нь айгаад номхон суужээ. 

	Мартин гэдэг галуу нь, насаараа нисэж явсан зэрлэг бор галуу шиг өдөржин ажиггүй нисэж гэнэ. 

	— Энэ муу бас ийм сүрхий нисдэг байжээ? гэж Нилсийн гайхаж явтал орой тийшээ Мартин цуцаж эхэллээ. Нэг хоцроод, нэг ухасхийж, нэг хөөрөөд, нэг доошоо намсхийж нисэхэд нь, бор галуу сандарч, 

	— Акка Кнебекайзе, Акка Кнебекайзе! гэж шуугилдлаа. Тэгэхэд нь хошуурлан нисэж явсан эм галуу, за юу гээ вэ? гэжээ

	— Цагаан галуу хоцорч байна! гэж хашхиралдахад, 

	— Зөөлөн ниссэнээс, ширүүлэн ниссэн нь биед амар гэдгийг мэдвэл зохино оо! гэж тэр эм галуу гэдрэгээ харалгүй хашхирлаа. 

	Мартин ширүүлэн нисэх гээд дэрвэлзэвч, далавч нь чилээд даагдахыг байжээ. 

	— Акка! Акка Кнебекайзе! гэж олон галууны шуугихад, 

	— За, юу гээ вэ? гэж эмгэн галуу дуугарч гэнэ. 

	— Өнөө цагаан чинь доошоо буулаа шүү! гэхэд нь, 

	— Доогуур ниссэнээс дээгүүр дэвсэн нь дээр гэдгийг мэдвэл зохино оо! гэж гэнэ. 

	Хөөрхий Мартин тэр үг сонсоод, дээшээ мацан дэвтэл, амьсгал бүтэж, далавчаа даахыг байлаа. 

	— Акка Кнебекайзе! Өнөөх цагаан маань ойчлоо! гэж шуугилдахад Акка, ширүүлэн ниссээр, 

	— Нисэж чадахгүй бол, гэртээ суухгүй, яах гэж биднийг дагасан юм бэ? гэлээ. 

	Нилс тэр үгийг сонсоод, — Нээрээ ч гэртээ суувал дээр юм сан даа гэж шивнээд, Мартины хүзүүг тас тэвэртэл, цагаан галуу, буудуулсан юм шиг ойчоод өгчээ. Завшаанаа, нэг муу бургас дайралдаж, дээр нь шуугин унаад, мөчирт нь тогтож, Мартины далавч нь нойтон даавуу шиг унжаад, хүзүү нь толгойгоо даахгүй, хошуугаа ангалзан шуухинан амьсгалахад, Нилс өрөвдөж, 

	— Хөөрхий Мартин минь! Эдний орхиод явсанд бүү гомд, бид яаж эдэн шиг явж чадах вэ? Жаалхан амраад гэртээ харьж үзэх үү дээ? гэхэд нь Мартин ичин хорсоод, 

	— Чи битгий дэмий донгос! Хэл амаа тат! гэж уцаарлаад хорссондоо далавчаа дэрвэлзэн дэгдээд, төдхөн бор галуун сүргийг гүйцээд авлаа. Аз нь харьж тэр үес нар жаргах шахаж, газрын намд хар сүүдэр зурайж, нуур дээрээс манан татсанд, Акка Кнебекайзийн галуун сүрэг хоног эрж буулаа. 

	Нуурын захад буумагц, олон галуу усанд орцгоож, ганц Мартин Нилс хоёр үлдээд, Нилс, нуруунаас нь гулгаж буугаад газар гишгэлсэндээ баярлаж, гар хөлийн чилээ гаргаж суниагаад, ийш тийш харж үзвэл, нуурын эргээр өндөр нарс мод ханаран ургаж, модон дотор тас няс, тар тур хийх чимээ гарч байлаа. Газар сайгүй цас хайлсан боловч, нарсны захад зузаан хунгар хэвээрээ байсныг үзээд Нилс ийм хол газар хүрч ирээд, яаж гэртээ харьдаг билээ? Мартин, яасан ч замаа олохгүй дээ. Үгүй, өнөөх минь хаа орчхов оо? гээд, Мартин, Мартин! гээд дуудахад нь огт чимээгүй, за яадаг юм билээ? гээд эрсэн чинь, муу Мартин нь үхсэн юм шиг далавчаа дэлгээд, газар хэвтэж, нүдний нь цагаан хальс бүрхжээ. Нилс сандарч, 

	— Мартин минь чи яачхав аа! Нэг балга ус уугаад үз. Дотор чинь онгойх вий гэхэд, цагаан галуу огт хөдөлсөнгүй. Тэгэхэд нь хүзүүнээс нь чирээд үзэхэд, шахмал тарган галуу байсан учир хүнд гэдэг нь бор шувуу шиг жаалхан болсон Нилст даагдахгүй. Байдаг чадлаараа чир чирсээр арайхийн нуурын захад хүргээд, толгойг нь хүйтэн усанд хийгээд үзтэл, нэг хэсэг огт хөдлөхгүй хэвтэж байснаа, нүдээ нээгээд, уснаас ганц нэг оочоод, арай чамай босож, найган шарвасаар хүзүүндээ хүртэл усанд орж, мөсөн хоорондуур шумбан, усан дотроос замаг, аалз барьж, толгойгоо дээш нь болгон залгилахад, за чи ч идэх юмтай болж, би чинь яадаг билээ гээд, хар өглөөнөөс би юу ч идсэнгүй гэж бодмогц Нилсийн гол нь харлаж, тун ч их өлссөн шинж мэдэгдлээ. Гэтэл, Мартин дэргэд нь хүрч ирээд нэг жараахай хошуунаасаа гаргаж, 

	— Гэртээ байхдаа, чи бид хоёр эв муутай байлаа. Одоо чи над тус хүргэсэн тул, би бас чиний ачийг хариулав. Май, энэ жараахай ид гэхэд нь, уулаас түүхий загас идэж үзээгүй боловч, өлссөн тул, идэхээс өөр яах вэ? Халаасандаа байсан тонгорог хутгаа гаргаад үзэхэд, бас нэг жижигхэн хутга болчхоод байсныг, тонгорог минь бас ийм жаалхан болчихдог юм байжээ гэж гайхан, жараахайн гэдэс дотрыг гаргаж, махыг нь эвдтэл, ус чалчигнаж, нуураас олон бор галуу биеэ сэгсрэн гарах чимээ дуулдсанд, Мартин, Нилст:

	— Чи биеэ хүн гэж хэлж болохгүй шүү үг алдуузай, нөхөр минь гээд сүрэг галууг ёсолж урагшаа мэхийн давшив. 

	Тэр бор галуун сүргийг дэргэдээс нь үзэж ажиглавал, тийм ч сайхан амьтан гэмээр биш, бие нь ч навтгар, өд сөд нь ч өнгө муутай, ганц ч цагаан өдгүй, тоос товрогт даруулсан юм шиг сүргүй бор өнгөтэй. Явахдаа алцганаж, дайралдсан чулуунд торж, хошуугаараа арай л газар зурахгүй навтганаж явахыг нь хараад Нилс инээд алдаж, Мартин гайхсандаа далавчаа дэлгээд ямар олигтой галуу ингэж алцалзаж явдаг бил ээ? Яаралгүй гэдий гээд намбатай гэгчээр над пад гишгэж явах ёстой юм шүү дээ. Эдэн шиг хөлгүй доголон амьтан шиг яаж явж болох вэ? гэж дотроо тун ч ойшоосонгүй. 

	Тэр бор галуун сүргийн тэргүүнд нэг хөгшин гэгчийн эм галуу алцалзаж, эцэнхий хүзүүний нь нарийхныг хэлэх үү? Өдний цаанаас яс нь арзайж, далавч нь юманд хивүүлчихсэн юм шиг, тийм ядарсан шинжтэй туранхай эцэнхий галуу байжээ. Гэвч, тэр сүргийн олон галуу, цөмөөрөө тэр хөгшнийг ихэд хүндэтгэн, үг хэлээс нь урьд хошуугаа ангайдаггүй байжээ. 

	Тэр хөгшин галуу хэн бэ? гэвэл, сүргийн манлай Акка Кнебекайзе гэдэг ажээ. 

	Галуун сүргээ өмнө зүгээс умар зүг, умар зүгээс өмнө зүг хэдэн зуун удаа удирдаж, харих ирэх замын гудас хаа ямар нуур, хар ус, ямар мод сөөг байдгийг андахгүй. Хоног сонгохдоо галууны түмэн дайснаас далд нууцгай газар олохдоо ижилгүй их дадлагатай айхтар эмгэн галуу байжээ. 

	Акка эмгэн, Мартиныг харж харж, шинжиж шинжиж, 

	— Манай сүрэг, аль дайралдсан галууг хамаагүй авч явдаг ёсгүй юм аа. Чиний өмнө байгаа энэ олон галуу цөмөөрөө уг удам сайтай галуу, чамайг үзвэл, галуу шиг нисэж ч чадахгүй, чи ер нь ямар аймаг угсааны хэн гэдэг галуу вэ? гэхэд нь Мартин баахан гуньхарсан байдалтай, 

	— Надад гайхуулаад байх удам түүх ч алга даа. Хунт гэдэг сууринд ноднин төрөөд тэр намар нь намайг зэргэлдээ тосгоны Нилсон Холгер гэдэг хүн худалдаалан аваад, өнөөдөр хүртэл тэднийд байж байсан амьтан даа би тань гэхэд, Акка Кнебекайзе эмгэн, 

	— Чи тэгээд бидэнтэй нисэх гэж дагасан ямар зоригтой жаал вэ? гэж гайхлаа. 

	— Та нарын зорьж яваа Лапланд нутгийг л нэг үзээд алдах гэж дагаж яваа минь энэ дээ. Би ер өндөгнөөс гарах цагаасаа эхэлж Лапланд нутаг гэж хэлэлцэхийг чих дөжиртөл сонсоод, тун ч сонирхсон юм даа гэж Мартины эмээсхийн хэлэхэд Акка эмгэн, 

	— Тэгвэл, чи зоригтой жаал юм даа. Энэ байдлыг чинь үзвэл алсын замд нөхөр сүүдэртээ сайн хань болж чадах галуу болох юм байна даа гээд, Нилсийг харж цочисгээд, 

	— Энэ чинь юун амьтан бэ? Би ер урьд өмнө ийм юм үзээгүй. Юу вэ энэ чинь? гэхэд Мартин баахан түгдэрсхийгээд, 

	— Миний нөхөр ухаантай юм даа гэж сулхан шиг дуугарчээ. Тэгэхэд нь Нилс урагш давшин, 

	— Миний нэр Холгерсон Нилс гэдээг! Манай аав тариачин хүн. Өнөөдөр хүртэл би хүн байснаа, өглөөгүүр... гэж зоригтойхон дуугартал нь олон галуу, хүн гэдэг үг сонсмогц ухраад, хүзүүгээ сунган ганганаж, далавчаа тас няс дугаргаад, Нилсийн үгийг гүйцээлгэх завгүй шуугилдлаа. Эмгэн галуу, 

	— Хээрийн галуун сүрэгт хүн нийлж болохгүй, хүн гэдэг манай дайсан юм. Чи одоо бушуу түргэн тонил гэлээ. Тэгэхэд нь Мартин хөндлөнгөөс нь тэсэлгүй үг хэлж, 

	— Үгүй наадахыг тань ер хүн гэхэд хэцүү юм биш үү? Та хараад үз л дээ энэ хөөрхий жаалыг, та бүхэнд ямар хор хийж чадна гэж, ийм бяцхан амьтан, тун ядахдаа энэ шөнө ч гэсэн нэг хонуулж хайрла гэхэд нь Акка, Нилсийг ямархан амьтан бэ? гэсэн маягтай ширтэн хараад, Мартины өөд хараад, 

	— Манай өвгөд дээдэс, элэнцэг хуланцаг маань, хүнийг том бага ямар ч байсан ер итгэж болохгүй гэж ач үрээ захисаар ирсэн билээ. Гэвч чи даах юм бол, энэ шөнө бидэнтэй хоно л доо. Маргааш өглөө л биднийг дагаж болохгүй гэж хэлээд дэгдэн нисэхэд нь бусад галуу хойноос нь даган нислээ. 

	Нилс зовниж, Мартиныг чи бас тэдэнтэй нисэлцэх үү? гэлээ. 

	— Тэгэлгүй яах вэ? Акка Кнебекайзийн сүрэгтэй нийлэн нисэх гэдэг чинь, гэрийн цагаан галуунд ховорхон тохиол шүү гэж бахархан өгүүлбээс, Нилс эмээж, 

	— Би тэгвэл яана? Ганцаараа яасан ч над шиг амьтан гэртээ хүрч чадахгүй, энэ модонд байтугай өвсөн дунд ч гэсэн би төөрч очно шүү гэж сандарлаа.

	— Чамайг гэрт чинь хүргэж өгөх зав чөлөө надад алга даа. Харин Лапланд орвол оролц. Тэр газар нутгийг үзээд харимз аа. Чи одоо эрхийн чинээ амьтан болсон хойно, чамайг нуугаад явчихад ядах юу байх вэ. За одоо надад дэвсэх хуурай мөчир хагд цагаалж бушуухан түүж ир! гэж Мартин тушааж, Нилс арга буюу юу л гэснийг нь дагаж нэг сайн тэвэр хагд түүж ирвээс, Мартин, тэр жаал хүүг цамцны нь захнаас шүүрээд. нуурын дундах нэг том мөсөн дээр буулаа. Өнөө сүрэг бор галуу цөм толгойгоо далавчин дороо шургуулаад унтсан байжээ. 

	— Хөл минь мөстэй авалцаж магад, чи тэр хагдаа сайхан дэвсэж өг гэж тушааж, Нилс, тэвэр өвсөө Мартины хөл дор дэвсэж өглөө. Өөрөө эрхийн чинээ биетэй болсон тул нэг тэвэр өвс нь хэчнээнхэн юм байх вэ дээ. Гэсэн ч дан мөсөн дээр зогссоноос дээр болжээ. Мартин, тэр хагд дээр нь гишгэлэн зогсоод, Нилсийг шилэн хүзүүнээс шүүрч, суга дороо чихээд, сайн унтаарай гэж хэлэнгүүт. Нилсийг унуузай гэж сугаа хавчисхийлээ. 

	
Гуравдугаар бөлөг : ШӨНИЙН ХУЛГАЙ

	Амьтан унтсан хойно ойгоос Смирре гэдэг эр үнэг сэмхэн гарч ирлээ. Шөнө бүр гөрөөлөн гарахад нь өндөр модон дээр гарч завдаагүй буюу нүхэндээ нуугдан орж чадаагүй жигүүртэн, савартан аманд нь орж, амь алддаг байжээ. 

	Смирре, бор галуу айсуйг аль хэдийн ажиглаад, одоо л галууны сайхан мах гэдэс гартлаа иднэ гэж шүлсээ гоожуулан, нуурын захад гэтэж очиход нь хөгшин Акка Кнебекайзе, үнэгний занг үл андах тул, хэдий болгоомжлон сэрэмжилж, нуурын яг гол дунд нэг том мөсөн дээр хоног сонгосон байжээ. 

	Смирре усны захад очоод, тэр сүрэг галууг мөсөн дээр санаа амар унтаж байсныг дэмий л ширтэн хорсож, Акка эмгэнийг дотроо зүхэж байснаа нэг ажиглавал, салхи жавар эргийн зүг салхилж, нуурын голын тэр том мөс эрэг тийш аажуухан ойртож байгаа шинжтэй. 

	— За энэ чинь, хүлээвэл нэг ухаан байна шүү гэж бодоод сууж, яаралгүй хүлээтэл, нэг цаг, хоёр цаг, гурван цаг хүлээж суутал мөс ойрт ойртсоор, ус газрын чийг ханхлахын хажуугаар галууны үнэр гарч байгаа нь мэдэгдэж, үнэгний өлөн шүлс гоожлоо. Шүлсээ залгитал, мөсний зах нь эрэг мөргөөд том мөс гэдрэгээ баахан ухартал, Смирре год хийж, мөсөн дээр үсрэн гараад мяраахад нь олон бор галуу, дайсан хүрч ирснийг огт мэдэлгүй унтаж байлаа. Ганц хашир Акка сонор соргог тул, үнэгний ойртохыг мэдээд, ганганан дэгдэж, олон галуу түүний дуугаар нэгэн зэрэг дүрхийн нистэл, нэг галуу яах яахын завдалгүй үнэгэнд шүүрүүлжээ.

	Акка Кнебекайзийн дуунаар Мартин бас цочин сэрээд, сандран нистэл, суганаас нь Нилс мөсөн дээр пад хийж ойчоод нойрмоглон, чухам хаа байснаа ч мэдсэнгүй, юу болсныг ч мэдэлгүй, дэмий л босож, ийш тийш харваас, нэг үнэг, нэг бор галуу зуугаад явахыг харж, өөрийн бие голионы чинээ болж, үнэгний хөлд гишгүүлэн үхэхээ ч бодолгүй, 

	— Муу хулгайч зогс! Наад галуугаа тавь гэж хашхиран гүйхэд нь, Смирре үнэг гайхаж, 

	Энэ юу вэ? Хэн намайг хөөж байна? гэж эргээд харахад нь юу ч үгүй. Нилсийг бүр тулж ирэхэд нь сая хараад инээд нь хүрч, зуугаад явсан галуугаа арайхан эс алдав. 

	— Чи наад галуугаа тавь, дуулав уу? гэж Нилсийн нударгаа зангидаж хашхирахад, үнэг огт ажиггүй, галууг хоёр хөлөөрөө дараад хоолойг нь тас татах гэтэл, Нилс, энэ муу үнэг намайг ер хүн гэж тоож үзэхгүй гайхал аа! гэж хорсон бодоод, ухасхийж сүүлээс нь байдаг тэнхээгээрээ дугтраад орхиход нь Смирре цочиж, галуугаа тавиад орхижээ. Тэр нь, үнэгэнд базуулсан далавчаа дарвалзан нуурын зүг нисэн зайлсанд Смирре тун ч хорсон уурлаж, 

	— Чи ингэдэг муу хорхой юу. Галууны золиосонд миний аманд орох гэж ирэв үү? гээд Нилсийг залгих гэж ухасхийтэл, жаал хүү, үнэгний сүүлнээс хоёр гараараа атгаад, нэгний эргэхэд сүүлээс нь зууралдан дэгдээд, огт баригдсангүй. Үнэг уурлаад сүүлнийхээ үзүүр барих гэж ээрүүл шиг эргэлдлээ. Нилс анхандаа тэгж үнэгний сүүлний үзүүрт эргэлдэж байхыг сонин сайхан гэж бодож байснаа, төдхөн толгой нь эргэж, гар нь цуцаад, одоо горьгүй боллоо, яаж салдаг бил ээ? гэж сандартал гэнэт үнэгний сүүл нэг ширвэхэд атгаснаа алдаж, шуугьтал нисэн нэг бүдүүн нарс мод тас хийтэл мөргөн ойчоод, айсандаа өвдсөнийг ч мэдсэнгүй, яаран мэндэн, мод өөд авирч, бараг орой дээр нь гараад доошоо харвал, Смирре толгойгоо эргэж, нүдээ эрээлжилтэл эргэсээр ажээ. Тэгэхэд нь модон дээрээс

	— Хөө-ө-й чи нэг амрах юм биш үү? гэж хашхирахад нь Смирре цочиж, зогтусаад сүүлээ харвал юу ч байхгүй. Алмайрч дэмий л ийшээ тийшээ хартал, Нилс модон дээрээс, 

	— Ийм муу үнэг байх гэж! Еэ-еэ бөө-бөө гэж дооглон тохуурхаж, хэлээ гаргаж байхыг нь хараад, 

	— Байз даа чамайг! Миний амнаас чам шиг муу амьтан гарахгүй дээ! гээд, модон дор нь суучихжээ.

	Үнэгний гэдэс нь өлсөөд зайлах вий гэж модон дээр Нилс хүлээдэг болов. Энэ муу нойрмоглоод ойчих байлгүй дээ гээд үнэг, модон дор сахиад суудаг болов. Тэг тэгсээр шөнө өнгөрч, үүр цайж, нар гарч ирлээ. Нуурын зүгээс бор галууны дуу дуулдаж, модон дээгүүр нь нисэн гарахад нь гараа арвагануулж хашхирсныг нь огт анзааралгүй, дээгүүр нь нисээд өнгөрлөө. Унаа нь болсон Мартин гэдэг цагаан галуу нь ч, бор галуун сүргийн хамт нисэн өнгөрч одлоо. Нилсийн урам зориг хугарч, уйлах дур нь хүрлээ. Доошоо харахад нь, Смирре үнэг таваа ханан суунам бөгөөд, 

	— Чи муу доошоо буу, нөхөд чинь чамайгаа ер бодохгүй юм шив дээ. Би чамд дулаан сайхан газар олгож өгнө өө! гээд гэдсээ илтэл, гэнэт шувуу нисэх чимээ гарч, нэг бор галуу, модны завсраар нисэн ирж, Смиррег эгц чиглэсэнд Смирре биеэ хураагаад, галууг ойртмогц үсрэн шүүрэхийг завдтал галуу зайлан дэгдээд, нуурын зүг нисэн одлоо. Смирре үсэрч буугаад толгой өндийлгөтөл, модны цаанаас бас нэг галуу, газар шүүрэн алдаж нисэн ирлээ. Одоо л муу галууг барина даа гээд үсэртэл, бас л зайлан дэгдээд модны цаана далд оржээ. 

	Баахан байсхийгээд бас нэг галуу, далавчаа хуга ташуулсан юм шиг шарвалзан нисэж ирсэнд, одоо л барина даа гэж нэлээд ойртуулаад үсэртэл, бас л дэгдэн ниссэнд хурц хумсаараа өдийг нь шажигнуулан маажаад алджээ. Тэгтэл цаанаас нь галуу цуван нисэж ирсэнд Смирре барих гэж ийшээ ч үсрэн, тийшээ ч сарвалзан нүд нь улайж, хэлээ унжгануулан, уур нь ч хүрч, гэдэс нь ч өлсөж, улангасаад модны завсар газар туссан нарны толбыг ч шүүрэн, өөрийнхөө сүүдрийг ч дайран, нэг удаа эрвээхэйг ч галуу гэж бодоод хойноос нь хөөгөөд үзжээ. Тэр завсар Мартин гэдэг цагаан галуу нисэж ирээд, Нилсийг модон дээрээс аятайхан шүүрэн авч, нуурын зүг нисэн очтол нэг том мөсөн дээр сүргийн олон галуу бүгдээрээ цуглаад байснаа, Нилсийг үзээд ихэд баярлан ганганаж, далавчаа дэрвэлзүүллээ. Хөгшин Акка Кнебекайзе урагш давшин Нилсийн зүг өгүүлрүүн:

	— Хүн төрөлхтнөөс бидэнд тус хүргэж, манай нэг галууны амийг аварсан хүн гэвэл ганц чи л байна. Чиний ачийг хариулж, бид чамайг авч явна гэлээ. 

	Бор галуутай хамт таван хоног цаашаа нисэхдээ Нилс их л бахархаж, хичээл ч давтах хэрэггүй, гэрийн цагаан галуу ч маллах хэрэггүй, түлээ ч гэрт оруулах хэрэггүй, нисээд л явах сайхан аа! Дээшээ харахад цэлмэг хөх тэнгэр, доошоо харахад газар дэлхий, уул нуруу, гол, хот тосгон алсаас гарч ирээд залхуу хүрвэл, дээшээ үүл нүүхийг харахад, уралдан цувж бөөгнөрөн хуралдаж байгаа юм шиг хөвөлзөж харагдах нь бас л үзэмжтэй. Тэгж харж явахад, нэг мэдэх нь ээ өдөр өнгөрч, шөнө болоход, Мартины суга дор шурган ороод хэвтэхэд, зөөлхөн дулаахан нь их л таатай. Ганц идэх юм ховор. Бор галуу, Нилсийг усны замаг ид гэж, усны аалз, замгаар дайлахад, галуу шиг идэж чадахгүй, хоосон нойтон явдаг л баахан бэрх байжээ. Шөнө зүүдлэхдээ, оройн хоолноор ээжийнхээ тавьдаг тогоо дүүрэн чанасан сайхан төмсийг ганцаараа идээд, нэг ваар дүүрэн өтгөн шар өрөмтэй сүү шавхан ууж, сэнжтэй саваар дүүрэн, төмсний гурилтай жимсний зутанг ганцаараа барьж, савыг нь долоож байна гэж зүүдэлдэг болоод, сэрэхдээ гол харлатал гэдэс өлсдөг байлаа. 

	Аз дайрвал, модонд, хуурай навчин дор ноднингийн самар олоод, цөмж дийлэхгүй тул, Мартинд аваачиж өгөхөд хошуугаараа тас чимхээд өгдөг байлаа. Тэгэхэд нь, Нилс гэртээ байхдаа хушга, хаалгаар тас хавчуулж иддэгээ санадаг байлаа. Гагцхүү модны навчин дороос олдох самар тун ховор тул нэг самар олж идэх гэж, модон дундуур хагд өвсний завсар шургаж, шилмүүсэнд шигдэж, нарийхан мөчир дайралдвал том дархи шиг үзэгдэж, явахад тун зовлонтой байдаг бөгөөд, алхам бүрд аюул хор учирч болмоор байжээ. 

	Нэгэн өдөр, самрын эрэл хийж, хатсан навч онгичиж байтал нь, бүлтгэр нүдтэй морин шоргоолж, тал талаас нь дайран ороод, хазах нь хазаж, хороороо түлэх нь түлж, авирах нь авирч, ханцуй захаар нь орж сандраасанд, Нилс гар хөлөөрөө тийчилж нэгийг чүү чамай цохиж унагахад, цаанаас нь өдий төдий шоргоолж ноцох тул арга барагдан, орь бархи тавьж, уйлан хашхиран зугтаагаад, бор галуу нь буусан балчигт хүрч ирэхэд нь морин шоргоолж шавсан Нилсийг галуу таньсангүй, энэ үед юу ирэв гэж гайхалцлаа. Ганц Мартин, хөөрхий жаал Нилсийг таниад, 

	— Зогс, бүү хөдөл гээд, шоргоолжийг нь төдхөн түүж барлаа.

	Шоргоолжинд хазуулаад Нилсийн гар хөл, нүүр ам нь хавдаж цэврүүтээд, бүх бие нь шоргоолжны хорт түлэгдэн хорсож, нүд нь аньтал хавагнаад, унтаж чадсангүй. Мартин, Нилсийг асарч, хуурай өвс навчаар дэвсгэр засаж өгөөд, халууныг нь дарах гэж нойтон навчаар жин тавьж, навчийг эврэхэд, биеэс нь аяархан хуу татаад, балчгийн хүйтэн усанд хийж, дахин нааж аргалсаар, өглөө нь Нилсийн бие баахан дээр болж, 

	— Ёо ёх, одоо л нэг жаал өвдөх нь намдлаа гээд эргээд үзэхэд нь Мартин, 

	— Юуны чинь намдах гэж, хамар ам чинь хавдаад, нүд чинь анилдаад, бүтэн жил арвайгаар шахаж бордуулсан юм шиг арьс махандаа багтахгүй болсноо мэдэхгүй. Чи толинд хардаг сан бол, биеэ танихгүй сан даг гэж уцаарлаж хэлэхэд, Нилс нойтон том навчин дороос ёолон ёхойлон гараа гаргаж, хавдаад нугарахгүй болсон хуруугаараа нүүрээ тэмтчин үзвээс, хийлсэн хөл бөмбөг шиг хавдаад, хавдаж минчийсэн хацрын дунд хамрын үзүүр нь олдохтой олдохгүйтэй нэг юм хуруунд дайралдаж, чихээ маажаад үзэхэд, хавдаж далбайгаад, хажуу тийшээ шилжчихсэн ч юм шиг, нүдээ арчих гэхэд, зовхи аньсага нь хавдаад нүд олдож өгөхгүй байсанд сандарч, 

	— Нойтон навчаа байн байн сольж байвал, энэ хавдар татах нь түргэн болох бол уу? гэж Мартинаас эмээн асуухад нь

	— Чамайг шоргоолжны үүр бутанд хэн ор гэсэн юм бэ? Энэ навчийг чинь солих гэж гүй гүйсээр хөлөөсөө буух гэж байна хэмээн загнахад нь Нилс, 

	— Би шоргоолж байсныг мэдсэнгүй л дээ. Самар л олж идэх гэж навч онгичиж явсаар ингэчихлээ гэхэд нь

	— За, битгий хөдөл гээд нүүр дээр нь нэг том навчаар жин тавиад, — Хэвтэж бай, би яваад ирье гээд, шавар балчигт шал пал хийх чимээ гарч, хөлийн чимээ намдсаар нэг хэсэг болоод дахин шал пал хийх чимээ гарч, хоёр галуу ирж яваа юм шиг санагдлаа. 

	— Мартин, хэнийг дагуулаад ирэв ээ? гэж бодоод, нүүрээ бөглөсөн замаг навч салгах гэж оролдтол, 

	— Битгий хөдөл гэм! Яасан годгоносон амьтан бэ чи! Өвдөхдөө ч хүн шиг өвдөж чадахгүй! гэж дуугарах Мартины дуу гараад, 

	— Энэ яачихсан юм бол? гэж бас нэг галуу асуух шиг болж. Алив үзье гээд Нилсийн нүүр халхалсан навч сөхөж хавдсан аниасны завсраар шагайж үзэхэд, Акка Кнебекайзе байжээ. Тэр эмгэн галуу, Нилсийг гайхан харж харж, толгой сэгсрэн өгүүлрүүн, 

	— Шоргоолж ийм сүрхий юм гэж огт мэдсэнгүй. Галуунд халддаггүй нь аргагүй, манай галуу нэг дайрахдаа зуун шоргоолж үгүй хийж орхидгийг андахгүй тул аймшиггүй бидэнд халдаагүй. Чамайг хараад басамжлан дарлажээ. 

	Тэгэхэд нь Нилс гомдож, 

	— Би том байхдаа шоргоолж алахын хувьд ямар ч галуунаас илүү байсан юм даа гээд санаа алдаж, би том байхдаа юу юунаас ч айдаггүй зоригт хүү байсан даа гэхэд нь Акка эмгэн, 

	— Чи одоо ч гэсэн юу юунаас ч айхгүй зоригтон байвал зохино. Ганц олон юмнаас болгоомжлох хэрэгтэй. Одоо чамд дайсан олон болсныг бодож явах ёстой. Аргатай, сэрэмжтэй бол, дайсныг дарж болно. Чи их л болгоомжтой, сонор сэргэг яв. Ойд үнэг, үен хоёроос болгоомжил, нуурын захад халиу гэдэг араатнаас сэрэмжил. Самарт модны хавьд итэлгэ гэдэг махчин шувуунд шүүрүүлэхээс болгоомжил. Шөнө ууль аюултай. Өдөр харцага, бүргэд шүүрэхээс болгоомжил, өндөр өвсөн дундуур явахдаа хорт могойноос сэрэмжил. Алаг шаазгай дайралдвал, үгэнд нь бүү итгэ, шаазгай тун худалч амьтан гэхэд нь Нилс, 

	— Тийм олон аюул байдаг бол, миний үхдэг мөр ганц юм шив дээ. Өчнөөн олон дайсантай юм бол, би яаж амь гарах вэ? Нэгнээс нь бултран зайлтал, нэг нь барьж идэж орхих, горьгүй юм шив дээ гэхэд нь Акка Кнебекайзе сурган өгүүлрүүн:

	— Ганцаараа хар амиа хаацайлахад хэцүү боловч ой талаар дүүрэн бас сайн санаатан бий. Тэнгэрт бүргэд үзэгдвэл, онцор бялзуухай дохио өгдөг юм шүү. Модонд үен нарлаж байвал хэрэм түүнийг үзмэгц чамд дохио өгөх вий. Өвсөн дунд могойн явж байгааг царцаа дэвхрэг анддаггүй юм шүү гэлээ. 

	Тэгэхэд нь Нилс хэрэв тийм олон сайн санаатан байдаг юм бол, намайг шоргоолж бут руу мэдэхгүйн харгайгаар шургаж байхад өнөөх дохио тэмдгээ өгөхийг яасан юм бэ? гөж гомдон өгүүлбээс, Акка өгүүлрүүн

	— Чи өөрөө бас болгоомжтой байх ёстой шүү дээ. За тэр яах вэ? Бид одоо энд гурав хононо. Эндэх балчиг усанд замаг сайн. Бидний зам урт. Энд замаг цадтал идэж, бие амрах завсар Мартин чамайг сувилж тэнхрүүлэг. Гурав хоноод үүрээр бид ниснэ гэж толгой дохин хэлээд мэргэн эмгэн Акка, нуурын зүг яаралгүй алхав.

	Тэр гурван хоног Мартин их ажилтай байлаа. Нилсийг эмнэж аргалах, бас идэх юм олж өгөх гэж цааш нааш их гүйдэг байж билээ. Хэвтэшийн өвс навчийг сольж өгөөд, биед нь тавих хүйтэн жингийн навч намааг бас солимогц, самар олж өгөх гэж мод руу гүйдэг байжээ. Хоёр удаа самар ололгүй ирэхэд нь Нилсийн гэдэс өлсөж

	— Чи самар олж чадахгүй амьтан байна. Навч ухаад байвал дор нь байдаг гэж шүү гэж үглэхэд нь Мартин:

	— Навчийг би чадлаараа л ухдаг юм. Одоо хошууны үзүүр навч ухаж, чулуу үндэс мөргөсөөр элэгдэж гүйцэх нь. Бас чамайг араатан жигүүртний аманд орчих вий гэж хойноос ч нь санаа зовохыг хэлэх үү. Модны холыг хэлэх үү? Алцалзан явсаар хамаг цагаа барж, бие сэтгэл чилэхийг хэлэх үү гэхэд нь, 

	— Чамайг хэн алцганан яв гэсэн юм бэ? Нисэхийг яасан юм бэ? гэхэд Мартин, 

	— Харин ээ! Гэртээ дандаа явган явсаар нисэж газар хороохыг огт мартчихжээ. Хэлж өгсөн чинь сайн болжээ гээд самрын эрэлд нисэж, төдхөн буцаж ирэхдээ, байдал их л баяртай. Амаа ангайгаад зургаан том сайхан самар гаргаж өгснийг Нилс үзээд, 

	— Чи ийм сайхан самар хаанаас авсан бэ? Хоршооны дэлгүүрээс авсан юм шиг сонин сайхан самар байх шив гээд, 

	— Бараг л дэлгүүрээс авсан гэхэд болно гээд самрыг хага хага хазаад өгсөнд сайхан алтан шаргал хальстай идээ гарч ирлээ. 

	— Энэ самрыг Сирле хэрэм надад өгсөн. Нарс модон дээр, хүүхдийнхээ өмнө суугаад, зулзагадаа самар цөмж байснаа, намайг хараад гайхсандаа самраа унагаж би тэр самрын хойноос ухасхийлээ. Өнөөх хэрэм бас миний хойноос доошоо бууж, лав л өнөөх самрынхаа хойноос буулаа гэж санатал, харин намайг хаанаас ирсэн урьд өмнө үзэгдээгүй амьтан явж байна. Яагаад ийм цагаан далавчтай юм бэ? гэж сонирхсон юм байжээ. Тэгээд хэдэн үг солилцон ярилцсаар танилцаад, надад хүүхдээ үзүүлнэ гэж уриад, модны гишүү мөчир дундуур шургалан нисэхэд төвөгтэй боловч үгүй гэхэд аягүй. Хойноос нь дагасаар багачуулыг нь үзээд самар идээнээс нь идээд бэлэг өгсөн самрыг нь амаараа дүүрэн чихээд, хариу талархлын үг ч хэлж чадсангүй. Ам нээмэгц самар ойчуузай гэж, чив чимээгүй мэнд амаргүй буцаж ирлээ гэхэд нь Нилс, амандаа нэг самар хийж амтархан зажлангуут, 

	— Чи ёс алдаж дээ, би л очиж энэ сайхан идээ бэлэглэсэнд нь талархах үг хэлж ирэхээс дээ гэлээ. 

	Хойд өглөө үүрээр сэрэхэд нь Мартин, галууны заншлаар толгойгоо далавчин дороо шургуулаад унтаж хэвтэв. Гар хөлөө хөдөлгөж толгойгоо ийш тийш нь эргүүлэхэд өвдөх янгинах юм үл мэдэгдэх тул одоо бие гайгүй болж гэж бодоод, Мартиныг сэрэхээс болгоомжлон, навчин дэвсгэр хучлага дороос аяархан шургаж гараад балчгийн зүг гүйж, нэг суурьтайхан дэгнүүл сонгож дээр нь гараад дөрвөн хөллөж, мэлтгэр хар усны зүг хараад үзвэл, толинд харсан шиг өөдөөс нь нүүр царай нь ив илхэн үзэгдэж, нүд, ам, нүүр царай нь урьдын хэвд ороод ганц баруун чих баахан хавдартай мэт үзэгдлээ. Усыг хуруугаараа хутгаад үзэхэд дүрс нь ам хамар муруй, нүд анигар, нүүр ярвагар мэт үзэгдсэнд, би шоргоолжинд хазуулаад ийм л байсан байх гэж бодоод, ус тогтсон хойно бас харахад, нүүр ам нь зүв зүгээр болсон байдалтай харагдаж, одоо зүгээр болжээ гэж бодоод босож өвдөгтөө наалдсан хөвд сэгсрэн унагаж, Сирле хэрмийг олж уулзъя. Өчигдөр өгсөн самарт нь талархаж, алсын замд бас хүнс болгож самар гуйгаад далимаар нь хүүхдийг нь сонирхон үзье гэж явтал нь үүр манхайтал цайж, 

	— Одоо түргэлж үзье. Мартиныг босохоос өмнө амжиж буцвал, намайг ойн хэрэмтэй танилцаж, халаасаараа дүүрэн самартай хүрч ирснийг мэдээд их л сайшаан магтах байх гэж бодоод алхтал, гайхах цочих юм эхлээд л тохиолджээ. Мартин тэр хэрмийг нэг нарсанд байсан гэж билээ. Ойд хүрээд очиход түмэн нарсны алинд нь тэр хэрэм байдгийг яаж мэдэх вэ? Амьтнаас л асууж үзэхээс дээ, эрлийг сурлаар олдог гэдэг гэж бодтол, хажууд нь нэг юм тачигнаад орхиж. Нилс ухаа алдан сандарч үсрэнгүүт дороос нь өөрийн нь биетэй бараг адил дайтай дэвхрэг шур хийгээд, шар шар тачигнан, өвсөн дунд шургаж алга боллоо. 

	— Дэвхрэг гуай, байз байз юм асууя! гэтэл, алд дэлэм алд дэлэм үсрээд, аль хэдийн модны захад гарч, Нилс шиг амьтанд гүйцэгдэхгүй яваад өгсөнд, ондоо нэг амьтнаас сураглаж үзье гэж, цаашаа гэлдрэхдээ, дахиад шоргоолжинд ноцуулахаас ихэд болгоомжилж, хаанаас ямар чимээ гарч байгааг чих тавин чагнаж, могой халдуузай гэж байн байн тонгоргоо шүүрэн, ийшээ тийшээ харсаар, нэг зараан дээр орчихжээ. Түмэн өргөсөө арзайлгахад нь цочин эмээж гэдрэг ухраад, 

	— Би танаас нэг юм асуух гэсэн юм сан. Өргөсөө түр татан буулгаж болдог болов уу? гэхэд, 

	— Болохгүй гээд Нилсийн хажуугаар бөмбөрөн өнгөрлөө. 

	— За болдоггүй бол яах вэ, өөр хүнээс л асуухаас гээд, цаашаа алхтал дээрээс нь холтос, мөчир боргоцой мөндөр адил бууж, нэг бичил боргоцой Нилсийн хамрын дэргэдүүр шурхийн өнгөрч, нэг боргоцой зулай дээр нь түсхийтэл буужээ. Зулайгаа маажаад, хог шилмүүс сэгсрээд, өөдөө хартал толгой дээр нь урт сүүлтэй алаг шаазгай, гачуур модны боргоцой тоншин унагаах гэж оролдож байлаа. Энэ амьтнаас юу асууя даа гэж өөдөө өлийн харж байтал өнөөх боргоцойгоо мулт тоншиж, Нилсийн духан дээр түсхийтэл унагаад, 

	— Уухайн тас! Сайн цохдоод авлаа. Яг онолоо! гэж дуу шуу болж, мөчир гишүү дээгүүр эрвэлзэн дэгдэхэд нь Нилс духаа илж, 

	— Та яасан жигтэй амьтан бэ? Яаж байгаа тань энэ бил ээ? гэж унтууцав.

	— Яах юу байх вэ? Цохдон үзэж байна. Битгий хөдлөөрэй. Би энэ дээд гишүү дээрээс нэг цохтоод үзнэ гээд, дэгдэсхийн нэг гишүү дээр суугаад, — За байз уу? Би чинь чухам хэнийг цохдох гэж байгаагаа мэдэх юм сан. А хө, нэр чинь хэн бэ? гэхэд, 

	— Миний нэр Нилс, та намайг цохдоод яах нь вэ? Харин Сирле хэрэм хаа байдгийг надад зааж өгнө үү? гэхэд нь, 

	— Сирле хэрэм үү? Танилгүй яах вэ. Намайг дагаад яв, би хаашаа л бол чи хаашаа намайг л дагаад яв гээд ийшээ тийшээ нисэн газарчилжээ. Нилс алаг шаазгай алдалгүй хойноос нь дагаж гүйсээр, унан тусаж босон харайж гүйсээр ойн гүнд орж ширэнгэ модонд их харанхуй болоо. Тэгтэл шаазгай, 

	— За намайг энд маргааш болтол хүлээж бай! гээд алга болж одлоо. 

	Ойн ширэнгээс чүү чамай гартал, нар дээр гарч, Нилсийн гэдэс өлсөж бие ядарч, нэг үндэс дээр сандайлаад, за одоо Мартин намайг алаг шаазгайд залилуулсныг мэдвэл, яаж инээх бол? Тэр муу шаазгай намайг ингэж мэхлэх гэж... Би ер нь тэрүүнд ямар ч гэм хор хийгээгүй юм сан даа... Байз аа, нэг удаа шаазгайн үүр сүйдэлсэн юм байна шүү. Гэвч энд тэгсэн юм биш, хаа хол байгаа Вестменхегт л тэгсэн хэрэг. Энэ шаазгай миний түүнийг огт мэдэхгүй байх ёстой. Бас тэр зарааг энд ч, Вестменхегт ч зовоосон удаа огт үгүй атал надтай үг солих дургүй байдаг нь юу бил ээ? гэж гутлынхаа хошуугаар газар маажтал, нэг юм тас хийж. Энэ юуны чимээ гарав гэж бөхийж үзвэл, самрын хальс хэвтэж байлаа. 

	Яасан их самрын хальс вэ? Энэ нарсанд өнөөх хэрэм суудаг юм биш биз? гэж тэр нарс мод тойрч эргэж, ногоон шилмүүс өөд харахад юу ч үзэгдсэнгүй. Тэгэхэд, 

	— Сирле хэрэм энд байдаг уу? гэж асуугаад үзэхэд, ер хариу дуугарах амьтан алга. Дахиад нэг, 

	— Сирле ахай, Сирле ахай! Байвал та хариу дуугар аа та! гээд чагнахад нь огт чимээгүй, ганц нэг шингэн дуутай юм сулхан дуугарах шиг. 

	— Дуулдахгүй байна, чангахан шиг дуугар гээд чагнаваас нарсны дэргэд ургасан сөөг дороос нэг юм часхийж дуу гарах шиг. Тэгэхэд нь тэр сөөгийн дэргэд очоод, сэм ажиглавал огт чимээгүй болоод, модон дээр л нэг юм сандран дуугарах мэт тул, энэ чухам ямархан амьтан ингэж час час дуугардаг бил ээ? Модон дээр нь гараад үзье гэж, холтосны арзгараас барилцан асаж мөчир бүхэнд амьсгаагаа дарж мацан авиртал, бяцхан амьтны эмээн дуугарах чимээ улам тодхон болсоор, нарсны бараг орой дээр гаран алдаж явтлаа нэг хонгил нүх үзэгдсэнд, тэр нүхнээс хэрмийн дөрвөн зулзага цухалзан, дөрвөн ам нэгэн зэрэг ангалзан, үсгүй нүцгэн сүүлээ годгонон, бие биеэ түлхэн шахалцаж Нилсийг ойртоход нэг хэсэг дуугүй болсноо дахин часхийж гарлаа. 

	— Та нар юу болж шуугилдаж байна? Яачих нь энэ вэ? гэж асуугаад улам ч их хашхиралдаж, чих дөжрөм хангинан, 

	— Тирле унасан, Тирле ойчсон! Бид бас унана, бид бас ойчно! Ээж ээ, ээж ээ, бид өлсөж байна. Нааш ир, нааш ир ээж ээ, гэхэд нь Нилс хоёр чихээ дараад, 

	— Дуугаа намд! Хэн тань ойчсон юм бил ээ? Нэгэн тань хэлэг гэхэд, 

	— Тирле ойчлоо! Тирле! Дирлийн дээр гарахад нь Пирле Дирлээ түлхээд, Тирле ойчсоон гэхэд нь

	— Байз, байз, Пирле Дирле. Дирле Тирле гэж та нар юугаа хэлээд байна? Сирле гэдэг хэрэм хаа байна. Тэр чинь танай ээж үү, биш үү? гэхэд

	— Манай ээж мөн. Ганц одоо байхгүй, юманд явсан. Тэгээд эзгүйгээр нь Тирле ойчоод, могойд хатгуулж, харцаганд шүүрүүлж, үенд идүүлчихнэ, яадаг билээ. Ээж ээ, ээж ээ! гэж хашхиралдахад нь, 

	— Та нар чимээгээ аядаад далд ор. Эс тэгвэл, үенд идүүлчихнэ шүү, тануус. Би доошоо бууж танай тэр Мирлийг эрж үзье гэхэд нь, 

	— Мирле биш Тирле юм, Тирле! гэж шуугилджээ. 

	— За, Тирле бол, Тирле л биз! гээд Нилс аяархан доошоо бууж эхэллээ. 

	Өнөө муу Тирлийг, түрүүн нэг юм дуугарах шиг болсон сөөгийн зүг чиглэн очиж, 

	— Тирле, хаа байна чи, Тирле? гээд навч мөчрийн завсраар шурган ортол, өөдөөс нь нэг юм сулхан дуугарч, тэгэхэд нь

	— А, чи энд байна уу? гээд нарийн мөчир хуга дайран шургаж, тачир үстэй урт сүүлтэй нэг бөөрөнхий бор юм, сөөгийн нарийн мөчир дээр чичрэн дагжиж суухыг үзээд, тэр мөчрийг доошоо нахисхиймэгц үзүүрээс нь шүүрэн бөхийлгөөд, Тирлийг, 

	— За миний нуруун дээр гар, би чамайг үүрье гэхэд нь, 

	— Би ойчвол яана гэж нарийхан дуугарлаа. 

	— Ойчдогийг ч та ойчсон л доо, бушуу миний нуруун дээр гар! гэхэд Тирле нэг хөлөөрөө Нилсийн мөрнөөс шүүрч, бас нэг хөлөө мөрөн дээр нь тавиад сүүлээ годгонотол айн чичирч, нуруун дээр нь гарч авлаа. Тэгэхэд нь Нилс, 

	— За, сайн барьж бай. Савар хумсаараа намайг битгий мааж гээд, хэрмийн хүүг чүү чамай үүрэн, сөөг дотроос гарсан хойноо, 

	— Ёх, яасан хүнд юм бэ, чи? гээд, Тирлийг аяархан газар буулгаад, нарс модны оройд нь хүртэл үүрэн гарч чадах бол уу, үгүй бол уу? гэж өөдөө хартал нь, 

	— А, Нилс гуай сайн явж байна уу? Уулзаагүй удлаа шүү гэж өнөөх өглөөний шаазгайн хүйтэн дуу дуулдаж, Сирле хэрмийн гэрт би таныг хамгийн дөт замаар газарчилж өгье гэхэд нь огт дуу гаралгүй, Тирлийг үүрээд, нарсны зүг алхтал, шаазгай далавчаа дэрвэлзэн, их муухайгаар хашхичиж, 

	— Энэ муу хулгайчийг харав уу? Гэгээн цагаан өдөр хөөрхий Сирле хэрмийн хүүхдийг энэ муу хулгайллаа! Хөөрхий эх, хөөрхий эх эвий, эвий! гэхэд нь Тирле, 

	— Намайг хулгай хийгээгүй, би өөрөө модноос олсон! гэхэд нь огт дуулалгүй, 

	— Ээ хөөрхий эх, муу заяат эх! гэж хашхирсаар, сууж байсан модон дээрээсээ дэгдэн нисэж, 

	— Энэ муу хулгайчийг харав уу? Гэгээн цагаан өдөр хөөрхий Сирле хэрмийн хүүхдийг энэ муу хулгайллаа! Сирле хэрмийн хүүхдийг энэ муу хулгайллаа! гэж тэнхээ мэдэн хашхирахад нь

	— Донгосдог амьтан бэ? гээд Нилс Тирлег үүрсээр нарс өөд авирч гарлаа. 

	Мод өөд мацан авирсаар замын дунд хүртэл нэг жигтэй сүрхий чимээ гарч, түмэн далавчны чимээ, олон шувууны дуу нижигнэж, урт сүүлт ховч шаазгай олон шувууны дунд сүлжин нисэж, 

	— Өнөө муухай Нилс хаа байна! Барь, барь! Тонш, тонш! гэж олон шувууг үймүүлэнхэн нисэхийг үзээд Тирле сүрдэж, ай яадаг ийдэг билээ? Чамайг шувуу тоншин шааж, би ойчиж үхнэ. Яадаг бил ээ? гэж сандрахад нь Нилс, дотроо нээрээ л намайг энэ олон шувуу барьж орхих нь гэж бодовч, наанаа тэр эмээсэн байдлаа үзүүлж, хөөрхий Тирлег айлган цочоохгүй гэж, гайгүй бидэнд гэм болохгүй, чи битгий ай. Хаанаас энэ олон шувуу модны мөчир дундаас биднийг олж харав гэж авир авирсаар, шилмүүсний өтгөнийг дагасаар хэрмийн ордонд хүрч очвол, Сирле хэрэм, хонгил нүхний амсар дээр суугаад, хүүгээ үгүйлж, улбар хар сүүлээрээ нулимсаа арчиж суув. Дэргэд нь өнөө муу ховч шаазгай эргэлдэн, 

	— Ээ хөөрхий эх, ээ заяа муут эх! гэж улам ч үймүүлж байтал нь Нилс амьсгаадан хүрч ирээд, 

	— Май, наад муу хүүгээ! гээд, Тирлег хонгил руу нь тампуутай гурил хаясан шиг сэгсэрч орхисонд, ховч шаазгай гайхан бүлтийж, нэг хэсэг чимээгүй болсноо, 

	— Ээ буянтай эх! Ээ буянтай эх! Хүү нь амьд иржээ! Баатар Нилс, амийг нь аварчээ! Нилс мандтугай! гэж чих дөжиртөл хашхирч гарлаа. 

	Сирле хэрэм, Тирле хүүгээ шүүрч аваад, дөрвөн хөлөөрөө тэврээд, сагсгар сүүлээрээ илэн дотор нь онгойж исгэрсхийн байтлаа гэнэт шаазгайн зүг эргээд, 

	— Байз хө, Тирлийг Нилс хулгайлсан гэж сая хэн хашхирч байлаа? гэхэд нь

	— Хэн ч хашхираагүй, хэн ч хашхираагүй! гээд Сирлес айж, баахан холдоод, 

	— Нилс мандтугай! Хэрмийн муу хүү амь гарч, азтай эх нь хүүгээ элгэндээ тэвэрч байна! гэж нэг модноос нэг модонд дамжин ниссэнд, 

	— За энэ муу шаазгай, хов хошуу хөөгөөд явлаа гэж Сирле хэрэм, шаазгайн хойноос нэг боргоцой чулуудлаа. 

	Нилс хэрэмд дайлуулаад, нар жаргахын алдад сая галуун сүргийн амарч байсан нуурт өвөр халаас дүүрэн Сирле хэрмийн бэлэг хатаасан жимс самартай, бас хоёр мөчирт хэлхэн хатаасан сайхан мөөг үүрч ирлээ. 

	Нууртаа харихад нь Сирле, модны зах хүртэл гишүү мөчир дамжин үдээд, улаан хар сүүлээрээ даллан салах ёс хийжээ. Бас цааш нь үдэх санаатай боловч, модноос буугаад газар дээгүүр явахдаа муу тул, арга буюу захын модноос буцсан билээ. Харин, ойн олон шувуу бялзуухай, Нилсийн шударгад баярлаж, нуурын зах хүртэл үдэж, толгой дээгүүр нь жиргэн донгодон нисэцгээж, ховч шаазгай дагалцаж, 

	— Нилс мандтугай! Баатар зоригт Нилс мандтугай! гэж чих хангинатал хашхирч явсан гэдэг. 

	 


Тавдугаар бөлөг : СМИРРЕ ҮНЭГ ХӨӨЖЭЭ

	1

	Акка Кнебекайзийн сүрэг бор галуунд шөнө халдаад Нилст гартсанаас хойш Смирре үнэгний амны хишиг буурч, шөнө бүр ан гөрөө хийх гэж гараад, үүрээр нүхэндээ хоосон буцдаг байжээ. Ой модонд нь нэг ч чандага туулай дайралдахгүй, ганц ч хэрэм үзэгдэхгүй, нэг ч шувуу бялзуухай байгаагүй юм шиг, ер жирхийж жиргэх жигүүртэн, часхийж дуугарах оготно олдохгүй болоод, муу хар цох ч амттай сайхан үзэгдээд, идэх гэхэд нь нүхэнд шурган ордог байлаа. Тэгээд Смирре үнэгний гэдэс нь ардаа наалдаад идэх юм олдож ядахдаа байж сууж боломгүй хэцүүдээд, амьтан харж байна уу, үгүй юү гэж ийш тийшээ харж үзээд, газар унасан нэг боргоцой шүүрч аваад, үрийг нь хэмлэн идэж эхэлтэл нь, 

	— Уухай даа, уухай даа! Хараач хараач! Смирре үнэг, навч боргоцой идэж, махан хоолноос гарлаа! Чандага туулай Смиррийн аманд орно гэж айх зовлонгүй боллоо! Богширго бялзуухай өндгөө нууж далдлахын хэрэггүй боллоо! Смирре үнэг, навч боргоцойноос өөр юм идэхгүй боллоо. Ухайс даа! гэж толгой дээр нь нэг юм хашхичсанд, Смирре ичиж зовсондоо шүдээ хавирч, боргоцойгоо чулуудаад, өөдөө өлийн харж, 

	— Муу ховч шаазгай! Зовлого махаа над тушаах гэж ирэв үү? Болж, болж, би шүдээ сая нарсны боргоцойгоор билүүдээд, чамайг л хүлээж байсан юм гэхэд нь, 

	— Үнэг гуай дэмий муу шүдээ билүүдэж л дээ. Миний өдийг хөгшин шүд чинь яаж даах вэ? гээд, Смиррийн хорыг маажих гэж доод захын гишүүн дээр болгоомжгүй бууж суумагц, Смирре ухасхийгээд шүүрэн авч сүүлээс нь тас бариад автал

	— ёо-ёо! Сүүлийг минь тасалчихлаа! гэж бархирваас

	— Сүүл байтугай, толгойг чинь тастана гэж шүдээ хавирахад нь:

	— Та яасан хатуу сэтгэлтэй юм бэ? Та бид хоёр ер хэдийн сайн найз юм биш бил үү. Би сайн санаж, танд шинэ сонин сонсгох гэж ирсэн юм сан гэхэд нь:

	— За юун сонин бил ээ? Хэлэх юм бол, бушуухан хэлж бай. Эсвэл, чамайг сонинтой монинтой чинь залгичихна шүү гэхэд нь, 

	— Ёох эндхийн их балчиг нуурт Акка Кнебекайзийн сүрэг галуу хүрч ирлээ... гэтэл нь, 

	— Чи муу, одоо хүртэл хэлэхгүй яасан амьтан бэ? Хаа байна, хэл хэл! гэхэд нь шаазгай их л нялуун дуугаар

	— Эрхэм үнэг гуай, миний сүүлийг баахан тавьж хайрлавал би нэгд нэгэнгүй тоочин хэлэх үү гэхэд, 

	— Татсан ч хэлнэ дээ чи, гээд сүүлээс нь угз татахад

	— Ёо-ёо! хэлье хэлье! Хэлэлгүй яах вэ? Та тэгээд намайг тавьж өршөөнө биз гэхэд

	— Үзэн байж болно. За хэл хэл гэлээ.

	— Бор галуун сүрэг, Роннебю голын зүг нисэн одлоо. Би тэдний яриаг сонсоод, танд хэлэх гэж зориут хүрч ирсэн билээ. Сайн санаагаар ингэж байхад та яасан харгис хатуу сэтгэлтэй амьтан бэ? Чухал мэдээ хүргэсний хариу гээд, та намайг ингээд л идэж орхих нь уу? гэхэд нь, 

	— Чиний муугийн биед цайх өөх байгаа бол, сайн санаатайг чинь огт бодохгүй сан. Урт сүүл, чалчаа хэл хоёроос өөр юмгүй даанч эцэнхий төлөө дөө л энэ удаа чи амь гарлаа даа. За талий! Харин худал хэлсэн байвал, чамайг хаа явсан газраас чинь, огторгуйд дэгдсэн чиг олж авна даа. Тэгвэл чиг амь гарна гэж санахгүй хэрэг! гээд нэг сайн дугтраад тавьчихжээ. Тэгээд галууны мөрөөр хөөгөөд явжээ. 

	Нар жаргахын алдад галууг гүйцэж, өндөр эрэг дээрээс харвал зурвас нарийн элсэн дээр Акка Кнебекайзийн сүрэг галуу, Мартины цасан цагаан жигүүрийн цайлзан харагдах тэмдгээр ив илхэн, тод тодхон танигдаж, одоо байз даа та нарыг! Энэ өндөр эргээс буугаад ганц сайн гэдэс гарна даа гэж өлөн шүлсээ залгиж, буух газар хайваас ханан халил эргээс доошоо буух зам олдож өгсөнгүй, дэмий л цаашаа наашаа гүйж, 

	— Энэ хөгшин галуу, яасан муу санаатай амьтан бэ? Намайг ирнэ гэж мэдсэн юм шиг халдахын аргагүй газар олж буусан байна шүү гэж галуун сүргийн зүг байн байн харж, ийшээ тийшээ дэмий л гүйж байтлаа, нэг юмны чимээ сонсоод, толгойгоо эргэлгүй нүдний булангаар үзвэл, дэргэдэх нэг модон руу нэг үен, амандаа нэг богширго зуугаад айсуй:

	— Энэ муу шиг мод чулуу өөд асдаг савар хумстай бол, тэр хэрмэл галууг яасан чиг тэр элсэн дотор хэвтүүлэхгүй асан даа. Гэвч энэ шөнө би тэднийг хорондоо гэж унтуулахгүй гээд модны зүг ухасхийхэд нь, үен эргээд мод өөдөө авираад, үнэг яаж ч чадсангүй. Дэмий л байз байз. Чи хаашаа зугтаах нь вэ? Ийм чадалтай анчин байтлаа энэ муу богширгоос дээр юм олдсонгүй юу чамд? гэхэд нь үен, үг дуугүй өнөөх боширгоо ясыг нь шар шар зажлан идэж байв. Үнэгний шүлс нь гоожиж, гэдэс нь хүрчигнээд, чи даан ч яасан амьтан бэ? Хаяанд чинь сүрэг галуу хэвтэж байхад энэ муу боширго зажилж байх гэж, чааваас даа! гэхэд нь үен, богширгоо идэж гүйцээд, доошоо буусхийж, 

	— Тийм юм бол, бас чи өөрөө юу хийж суугаа юм бэ? Худалч муу улаан үнэг, галуу малуу гэж дэмий л донгосож байгаа биз! гэхэд нь, 

	— Худал гэвэл, тэр лүү хараад үз. Би ч амаараа гартал юм идэж цадаад явж байна гэлээ. 

	Үен эргийн захад гүйж очоод галуун сүргийг үзмэгц, 

	— Хүүш, нээрээ галуу байна гээд сандран мэндэн доошоо бууж эхэлжээ. 

	Смирре үнэг, миний аманд орохгүй ч бол, хорондоо та нарыг энэ шөнө сайн үймүүлнэ дээ гэж бодож, үенг харваас үен савар хумсаараа ханан хясааны эргийн овгор товгор газар маажин торолзож тун аргагүй газар гулган хөл торж болом газар тогтож явсаар доошоо буужээ. Харах бараа, хайх мөргүй далд ороход нь, үенд бариулж байгаа галууны үхэж ган хийх дууг мөдхөн дуулна даа гэж чих тавин чагнатал, ус палхийх чимээ гараад галуун сүрэг дэгдэн нисэх нь үзэгдэж, тоолоод үзвэл арван дөрөв хэвээрээ тул, дахиад л зайлаад өгчээ. Тэр муу үен дэмий үргээж орхилоо, чамайг даа! Үзэгдвэл чинь ганц сайн залхаана гэж хорсож байтал, үен үзэгдэж, байдлыг нь ажиглавал тун ч хөөрхийлөлтэй, үс нь шал нойтон, сүүлээ, газар гарч, шавар шавхай болгоод амьсгаадаж байн байн толгойгоо илэн нухалсаар ирэхэд нь, 

	— Ийм өөдгүй үен байх гэж дээ, даан чиг! Шал дэмий, хайран галуун сүрэг үргээж орхилоо чи гэхэд нь үен гомдож, 

	— Би яах вэ? Дэргэд нь хүрч очоод, нэг том гэгчийн тарган цагаан галууг ноцох гэтэл нэг галуу толгойг минь чулуугаар түсхийтэл цохиж, ухаан амьгүй ус руу ойчлоо. Галуу тэгж чулуудаж байхыг би ер урьд өмнө үзээгүй. Бусдаас сонсвол огт итгэхгүй асан. Өөрөө галууны шидсэн чулуунд цохиулаад сая, галуу чулуугаар цохидгийг мэдлээ гэхэд нь Смирре үнэг, 

	— Чиний тэр ч бас худал, тэр чинь галуу биш, өнөө муу хүү л байхгүй юү? гэхэд, 

	— Ямар муу хүү? Тэнд дан галуу л байсан гэтэл нь, Смирре, галууны хойноос ухасхийн давхижээ. 

	Нойрмоглосон галуу, гол дээгүүр тун алжаасан байдалтай, аажуухан нисэж могой шиг мушгилзсан голын дагуу хавцал дундуур ниссээр нэг их сүрхий боргиотой газар бууж, хоёр талаас ханан хавцал хашаад голын урсгал боож, энд тэндгүй байгаа үхэр чулуунд ширүүн урсгал дайран цохилж, ус буцлах адил оргилон сацарч байгаа газар, араатан халдаж чадахгүй гэж хонохоор болсонд мөрөөр нь хөөсөн Смирре. галууны барааг нь олж харавч, ер халдах аргагүйдээ ихэд хорсжээ. Тавхан алхмын тэртээ шуугинан хөөсрөгч ширүүн урсгалтай усны дундах том чулуун дээр унтаж байгаа галууг харахдаа хор нь хөдөлж, бүх бие чичрэн дэмий л бүлтийн харж байтал гэв гэнэт нэг юм. 

	— За найз аа, сайн байна уу? Энэ рүү чи яаж хүрч ирэв? гэхэд нь Смирре залдхийн цочиж, ийшээ тийшээ харж өнөө галууны муу жаал хүү биш биз? гэж бодтол хөл дор нь шахуу хэвтэж байсан нэг мөлгөр хар чулуу уснаас өндийж босоод, 

	— За хө, чи нүд сохор, чих дүлий болов уу? Яаж байгаа чинь энэ билээ? гэж сөөнгө хоолойгоор дуугарчээ. Смирре сая тэр чулуу шиг юмыг халиу гэж таниад баярлаж, 

	— А, муу хамуунцар чи энд байгаа юм уу? Нүд сохор, чих дүлий гэж чамайг л хэлүүштэй байна. Дэргэдээ юу ч болж байгааг мэддэггүй өөдгүй ч амьтан байна даа гэхэд нь халиу, 

	— Юу болж байгаа юм бэ? гэж асуулаа. Тэгэхэд нь Смирре, тэр том чулуун дээр юу байгааг харав уу? гэхэд нь халиу тэр зүг эргэнгүүт, үг дуугүй ус руу орж галуу унтаж байсан зүг эгцээрээ чиглэн одлоо. Хөөсрөн буцлах шиг боргилж байгаа усанд маш чадамгайгаар сэлж, бяр тэнхээ ихт сүүлээрээ тун аятайхан залж явааг атаархан харж сууваас, ширүүн урсгал өөдөөс явахад нь боргио долгионд чулуу мөргүүлэн, гэдрэг нь авч хаялавч сэл сэлсээр галууны унтаж байгаа газар ойртоод, том чулуун дээр авирч гарахыг нь үзээд, за одоо баривал барихгүй яасан юм бэ? гэж Смиррийн тэсгэлгүй хүлээн харж байтал, халиу гэнэт ганхийгээд тонгорцоглож усанд ойчоод урсгалд цохигдон эргэлдээд, нэг үзэгдэн, нэг далд орон хөвлөө. Олон галуу, дорхноо шурхийж дэгдээд нисэн одсонд, Смирре хойноос нь та нарыг өнөө шөнө яасан ч унтуулахгүй! гээд хөөн гүйж гүйцээд, дээр нь нисэж яваа арван дөрвөн галууны зүг өлөлзөн гүйсээр хайр чулуу харалгүй мөргөж бүдэрч нүхэнд орж, унан тусан давхисаар нэг нялцасхийсэн юман дээр гишгээд халтиран ойчиход нь, 

	— Хөөе чи яаж байна? Хүнийг гишгэж алах нь уу гэж дороос нэг юм дуугарсанд, 

	— Пөөх! Намаг шаврын өмхий самхай халиу, чи энд хэвтэж байгаа юм уу? Галуу барьж чадахгүй мөртөө дэмий сагсалзаж л дээ. Чам шиг муу халиу намагтаа шанаган хорхой л барьж байвал таарах юм байна даа! гэхэд нь халиу гомдож, 

	— Чамд л амархан санадаг юм биз дээ. Би тэр галуунаас болж хөлгүй болох шахлаа. Дэргэд нь шахаж очоод, нэгийн нь далавчнаас шүүртэл, гэнэт хөлд минь нэг юм шаагаад, ингэж орхисон гээд хөлөө өргөж үзүүлсэнд хурууны нь хоорондох арьсыг тас тас огточсон байсныг Смирре хараад, 

	— Өнөө муу жаал хутгалж дээ гээд, шал нойтон халиуны дээгүүр алхаад галууны хойноос гүйжээ. 

	Смирред хөөлгөсөн сүрэг галуу, ихэд цуцаж үүрийн шөнөөр нэг гозгор өндөр хадан хясаа хараад, араатан яасан ч халдахгүй гэж, тэр өндөр хясаанд хүрэх сэн гэж чармайж, Смирре үнэг, түүний хойноос тэнхээ мэдэн гүйвч агаараар нисэх нь газраар явахаас шулуун тул, Смиррег хясааны ёроолд амьсгаадан хүрч очиход, галуу хэдийн орой дээр нь унтсан байжээ. Өөдөө хараад, энэ өөд авирч болохгүй нь дээ. Гэвч сандраана даа гээд оцойн суумагц, бүдүүн нарийн хоолойгоор гаслан гийнаж, шүдээ хавиран, сүүлээрээ газар пад пад цохиход нь, хадны цуурайнд үнэгний дуу чимээ нь улам ч сүртэй болж, галуу сандран сэрээд, гангинатал, Акка Кнебекайзе

	— Айлтгүй! Санаа амар унтацгаа! гэж тайтгаруулаад галууг чимээгүй болж, Смиррийн амьсгаагаа дарахад Акка Кнебекайзе, хадан хясааны ирмэг дээр хүрч очоод, 

	— Энэ чи юү. Смирре? гэж асуулаа. 

	— Би байна аа. Та нар надаар манаач хийлгэхгүй юү? Тэгвэл нэг ч үен, нэг ч халиу халдан үймүүлэхгүй шүү. Бодвол, та нар, энэ шөнө олигтой унтаж чадаагүй байх гэхэд нь, 

	— Тэр муу үен халиу хоёрыг чи хатгаж явуулсан уу? гэлээ. 

	— Асуугаад ч яах вэ? Ойн захад, нуурын эрэг дээр намайг зугаацуулсанд, би хариу хүргэж байгаа юм шүү. Галуунд галууны тоглоом тохуу байдаг бол, үнэгэнд үнэгний тоглоом тохуу бас байдаг юм даа. Хэрэв та нар, тэр муу жаал хүүг надад хаяж өгвөл, би та нарыг үймүүлэхээ байя. Мэдэв үү? гэхэд нь, 

	— Тэр ч хол хэвтэнэ ээ. Тэгж, ярихын ч хэрэггүй гэлээ. 

	— А тэгвэл хар толгойдоо л гомдоорой! Би амьд байгаа цагтаа тануусын амар заяаг үзүүлэхгүй! Смирре гэдэг нэрээ алдсу би, миний худалчийг үзээрэй! гэжээ. 

	 


Зургаадугаар бөлөг : ХУЛГАЙН УУЛЫН ХЭРЭЭ

	Смирре үнэг тун их хонзонтой амьтан байжээ. Нилсээс түүний нөхөр бор галуун сүргээс өшөөгөө авна гэж ам алдаад хойноос нь сүүдэр мэт дагаж гүй гүйсээр буусан газар нь хэдийн булталзан тосож байх болсонд, эмгэн Акка Кнебекайзе, галуун сүрэгтээ хонох газар сонгож олно гэж. Смиррийн хөл хүрч чадахгүй бэрх балчиг газар буюу нуур дундах арал эрэн олох гэж их зүдэрдэг болжээ. Смирре ч бас нойр хоол алдаж, гэдэс нь ардаа наалдаж, сэгсгэр сайхан сүүл нь шавар шавхай болж унжаад шалчийжээ. Энэ гайтай галуутай яах ч гэж тангараг тасарч, эв эе эвдэрсэн билээ гэж гаславч, нэгэнт дарлуулсны хариу өшөө авна гэж ам шүд алдсан тул, арга буюу даган гүйжээ. 

	Нэгэн шөнө галуун сүргийн хоносон арлыг олоод хуучин танил хэрээндээ нэгэн мөрний тусламж гуйж очжээ. Тэр хэрээн сүрэг бол, ёстой хулгай байсан юм санжээ. Нутагладаг уул нь ч хүртэл Хулгайн уул гэдэг нэртэй байсан юм гэнэ билээ. Өглөөний мандах улаан нарнаар зүг зүг олз омог хайж нисэн тарцгаагаад оройн жаргах нарнаар Хулгайнхаа ууланд цугларч, бие биедээ гайхуулж, би уулийн үүр олоод өндгийг нь ууж идсэн, би туулайн бөжингийн нүдийг нь амьдаар ухсан, би айлаас цагаан тугалган халбага хулгай хийсэн гэж сагсууран сүр бадруулж ярилцдаг ажээ. 

	Смиррийг Хулгайн ууланд хүрч ирэхэд хулгайч олон хэрээ бүгдээрээ цуглаад нэг том ваарын дээгүүр хар утаа суунагласан юм шиг шуугилдан нисэж байлаа. Хэрээний дарга өвгөн Фумле Друмле, тэр ваарын модон тагийг тон тон тоншиж байхыг үзээд,

	— За нөхөр сайн байна уу? Юу хийж байгаа чинь энэ вэ? гэж Смиррийн асуухад, 

	— Сайн байна аа! Манай сайн эрс өнөөдөр ийм юм олж ирсэн. Дотор нь чухам юу байгааг бүү мэд. Онгойлгох гээд дийлдэггүй гэхэд нь, Смирре тэр ваарыг түлхэн унагааж, газар өнхрүүлэхэд дотор нь юм хангинаж, 

	— Хүүе мөнгөн зоостой ваар юм байна гэж үнэгний гайхаж хэлэхэд хэрээ, ерөөс гялалзсан мөнгө, өнгөлсөн товч, наранд гялсхийх хэлтэрхий шилд хүртэл их дуртай тул Фумле Друмле мөнгө гэж дуулмагц нүд нь улайж, 

	— Мөнгөн зоос гэл үү чи? гээд, ваарын таглааг түс түс тоншиж гарлаа.

	— Хайран хошуу чинь! Тоншоод тоншоод чи юу чадах вэ? Тэгснээс миний үг сонс. Үүнийг чинь нээж өгөх амьтныг би хэлж өгсү гэж үнэгний хэлэхэд, 

	— Хэл, хэл, хэл, хэл! гэж олон хэрээ тал талаас шуугилдаж, эхэллээ. Тэгэхэд нь Смирре, 

	— Эмгэн Акка Кнебекайзетай яваа нэг жаал хүү л чадах бий! гэхэд нь, 

	— Хаа байна, хаа байна аа, тэр чинь? гэж олон хэрээ дахин шуугилдаж, зүг зүгээс гуаглан хашхиралдав. 

	— Би та нарт замыг нь зааж өгнө. Хариуд нь надад тэр жаалыг өгөөрэй. Тэр бид хоёр дансаа бодох ёстой юм гэхэд нь, Фумле Друмле, 

	— Бод-вол бод-дож, аб-бал ав! ур-даарр-л энэ ваар-рын таг нээ-гээд өгөг! гэж гаагалжээ. 

	Нилсийн гэдэс өлсөөд, өглөө эрт гэгчийн сэрээд, халаасаа урвуулан үзэвч, идэх юм үйрмэгийн төдий ч олдсонгүй. Сирле хэрмийн өгсөн самар жимс, хэдий арвилсан ч гэсэн, нэг их олон хоногийн хүнс болж чадсангүй, өчигдөр сүүлчийн нэг ширхэг жимс идээд, эрүүгээ хөдөлгөх юм дуусжээ. 

	— За, яах вэ. Сирлийн ачаар хэдэн хоног сайхан юм идсэн. Одоо өөрөө нэг арга бодохоос доо гээд, шүүдэртэй ногоон дундуур зоригтойхон алхаж, идэх юм эрсээр сая навч дэлгэсэн хурган чих олж, нэг жижигхэн навч тастан, исгэлэн сайхан шүүсийг нь шимж бараад, бас нэг навч тастах гэтэл, нэг юм шилэн хүзүүг нь тоншоод, цамцны нь захаас хумс савар тас атгасан шиг болоод, нэг мэдэхүйнээ дээшээ дэгдэж, арваганан дэрвэгэнэн мултрах гэж оролдож ядаад, 

	— Мартин, Мартин! Нааш ир, намайг юм шүүрээд нислээ! гэхэд нь, нэг их том хон хэрээ хажууд нь хүрч ирээд, 

	— Дуугай! гэж муухай дуугаар зандран, хөлийг нь тоншоод орхижээ. Тэр хэрээ бол, хэрээн сүргийн дарга Фумле Друмле байжээ. Нилсийг захнаас нь шүүрэн нисэж явсан хэрээ бас нэг дугтраад, Нилс цамцнаасаа сугаран алдаж, цамцныхаа заханд хоёр чихээрээ тээглэн тогтжээ. Фумле-Друмле

	— Морр-дое! гэж хашхирч, Нилсийг шүүрсэн хэрээ нь, — Морр-дое-морр-дое! гэж хариу дуугарангуут хоёр хэрээ далавчаа дэвэн хурдалжээ. 

	Нилс нисэж дадсан боловч, хэрээний савар нурууг нь маажиж, цамцны зах нүдийг нь нухаад, хэрээний дэвэлтэд унжганаж явах нь тун ч хэцүү санагдлаа. Замаа ажиглах юм сан гэж зах дотроо толгойгоо ийш тийш нь хөдөлгөх хооронд, ер нь замаа сайн ажиглаж авъя. Байз аа, хаагуур нислээ дээ? Урьдаар нэг нуур дээгүүр гарч, тэгээд нэг зүлэгтэй нуга дээгүүр, тэгээд баруун гар тал тийш эргэсэн, буцахдаа зүүн гараа барьж эргэх юм байна. За, энд нэг ой байна. Өнөөх шаазгай надад дайралддаг ч болоосой, тэгвэл миний хаа явж байгааг зарлаж, галуунд маань хэл хүргэх асан гэж бодоод, шаазгай эс үзэгдэх тул, зэвүү нь хүрч, хэрэггүй цагт хүнээс салахгүй мөртөө, хэрэгтэй цагт үл үзэгдэх тусгүй амьтан аа гэж бодож явтал, нэг модон дээр эр эм хүүрзгэнэ хоёрыг үзлээ. Эр хүүрзгэнэ нь өдөө сагсайтал сүр бадруулан донгодон, эм хүүрзгэнэ нь дууг нь чагнаж, толгойгоо хажуу тийшээ хазайлган хоёр тийшээ ганхаж, их жаргаж байгаа шинжтэйг үзээд Нилс уурлаж, 

	— Хүнийг амиа алдах гэж байхад, энэ хоёр жаргаж байх гэж яасан тусгүй юм бэ? гэж бодтол, эр хүүрзгэнэ хахан цацан донгодон, эм хүүрзгэнийг магтсан нь

	— Энэ ойд чи хамгийн сайхан аа! Чамаас гоо сайхан жигүүртэн алга аа. Чиний сайхан өд шиг хөөрхөн өд хэнд ч байхгүй! Чам шиг сайхан хоолойтой амьтан хаа ч байхгүй! гэж донгодтол, 

	— Худлаа, худлаа! Наад муу чинь худлаа донгосож байна гэж Нилс дээрээс нь хашхирлаа. 

	Эм хүүрзгэнэ сонсоод гайхсандаа чагнахаа ч байж, эр хүүрзгэнэ унтууцан, хоолой нь хэрчигнэн, 

	— Энэ чухам хэн гэгч ингэж байна? гэж хашхирлаа. Тэгэхэд нь 

	— Би байна аа, хэрээнд баригдсан би байна аа! Акка Кнебекайзед хэл өгч, намайг... гэтэл Фумле Друмлийн муухай нүд хурц хошуу дэргэд нь үзэгдсэнд айгаад бушуухан цамцан дотроо шургалаа. Тэгээд цамцан дороосоо цухуйж харвал, тэр ой хэдийн хол хоцорч, нэг хэсэг зулзаган хус мод, саяхан навчилж, цэнхэр ногоон юм дор нь үзэгдэж, нэг бялзуухай дээшээ дэгдэн, доошоо шурган, 

	— Яасан сайхан, юутай жаргал бэ? Яасан сайхан, юутай жаргал бэ? гэж жиргэж байхад нь Нилс, 

	— Жаргалтайд нь жаргалтай, зовлонтой нэгд нь зовлонтой л байна даа! гэж хашхирлаа. Тэгэхэд тэр бялзуухай гайхаад өөдөө өлийж, 

	— Зовлонтой нь хэн бэ? гэж асуун хашхирваас, 

	— Хэрээнд баригдсан би байна, би байна! гэж хашхиртал, Фумле Друмле дэргэд нь нисэн хүрч ирээд хатан хурц хошуугаараа Нилсийн духыг тан хийтэл тоншиж, цамцны нь оёдлоор нь шажигнатал тэр тоншсоны хүчинд унжгануулсанд Нилс, зоригтой жаал мөн тул, хаширсангүй, бас л би хэл мэдээ галуун сүрэгтээ өгөх сөн гэж ажиж явлаа. Тэгтэл нь нэг тосгон дайралдаж, хатаж муудаж байгаа нэг лийрийн модон дээр шувууд үүрлэх хайрцаг зассан юман дээр эр эм бялзуухай суугаад, баярлан жиргэж, 

	— Бид дөрвөн өндөгтэй! Дөрвөн сайхан өндөгтэй! Түүнээс дөрвөн сайхан ангаахай гарна даа! гэж жиргэн донгодон байхад нь Нилс дээгүүр нь гарахдаа, 

	— Дөрвүүлээ над шиг хэрээнд баригдана даа! гэж хашхирваас, 

	— Энэ хэн бэ? Хэрээнд хэн баригдав аа? гэж тэр эр эм хоёр бялзуухай сандарч, үүрлэсэн хайрцагтаа яаран шургав. 

	— Хэрээнд би баригдсан. Холгерийн хүү Нилс би хэрээнд баригдсаан! Акка Кнебекайзед хэл хүргэж өгөөч! гэж хашхираад, одоо дахиад л Фумле Друмлед тоншуулж, муугаа үзнэ дээ гэж атийтал, хэрээ харин ч тоншин залхаасангүй, гагцхүү далавчаа ширүүн дэрвэлзэн, тэр тосгоны тэртээ талд харагдаж байгаа гозгор уулынхаа зүг шаламгайлан нислээ. 

	... Тэр уулын орой дээр нэг хар үүл шиг юм нэг дээшээ дэгдэж, нэг доошоо намсхийн бууж байхыг Нилс алсаас ажиглаад, энэ юу билээ гэж бодож явтал нь, үй түмэн хар хэрээ байжээ. Фумле Друмле, Нилсийг шүүрэн барьсан хэрээтэй тэр олон хэрээн дунд шуугин ороод ирсэнд, олон хар хэрээ, 

	— Түрр-гэл! Түрр-гэл! Түрр-гэл! гэж гаагалалдаад, улам ширүүнээр хуйлран нисэцгээсэнд Нилс гайхаж, ийш тийш харж, 

	— Намайг яах гэж энд авчирч, юу хийх гэсэн юм бол? гэж гайхан бодтол, Фумле Друмле, олон юм бодохын завгүй хүрч ирээд, толгойг нь түс хийтэл тоншиж, шавар ваарын зүг түлхэж, 

	— Энэ сав харав уу? Дотроо мөнгөтэй юм гэнэ. Таглааг нь нээгээд өг. Эс нээвэл, нүдийг чинь ухна. Нээвэл, дуртай тийш чинь явуулна гээд олон хэрээний зүг нүдээ анивхийсэнд, тонуулчин хэрээ цөм нэгэн зэрэг гооглон, 

	— Дуртай тийш нь явуулна! 

	— Газарчийг олж өгнө! 

	— Сагсгар улаан газарч олж өгнө гэж шуугилдтал гэнэт том чулууны цаанаас Смиррийн хошуу цухуйн үзэгдсэнд

	— А-а, энэ муугаас л болж байгаа юм байна шүү! Одоо ваарыг нь нээсэн ч тэр, эс нээсэн ч тэр, миний үхэх мөр ганц болжээ. Гэвч, эр хүн зоригтой бол, энэ байтугайд учир бий! Муу үнэгтэй ухаан чадлаа үзэлцэнэ дээ! гэж бодоод, ваарын дэргэд очиж, сүр бадруулан дөрвөн талаас нь тоншиж тагийг нь бас цохиж тоншсон дүрэм үзүүлээд, Фумле Друмлег хүрээд ир гэж дуудаад, чихэнд нь шивнэн өгүүлрүүн:

	— Энэ ваар нээх нь, алга урвуулах адил амархан хэрэг. Гагцхүү доторх мөнгө нь та нарт хүртээлгүй болох нэг учир байна гэхэд нь Фумле Друмле унтууцаж, 

	— Яагаад бидэнд хүртээлгүй болох юм бэ? гэлээ. 

	— Яах юу байх вэ? Та нар Смирр үнэгтэй орооцолдоод тэр тань, намайг ваар нээмэгц ухасхийн дайраад, та нарт мөнгийг тань өгөхгүй нь лав даа! гэхэд, Фумле Друмлийн нүд нь гялсхийж, 

	— Нээрээ тийм байна шүү. Энэ муу үнэг бас муухай санаатайяа! Гэвч, хэрээний өвгөн дарга намайг энэ муу адгуус яаж ч чадахгүй. Чи ваараа нээдгээрээ л нээ. Би тэр муу үнэгийг залхааж аргална аа гэжээ. 

	Нилс тонгорог хутгаа гаргаад ийш тийшээ харж, ваарын таглааг ухтал, Фумле Друмле, Смиррийн дэргэд нисэж очоод, 

	— Нөхөөр чи дэндүү яаран хошуугаа цухуйлгаж, тэр жаалыг айлгачихлаа. Одоо цаадах чинь чамаас сүрдээд, ваар нээж чадахгүй болчихлоо. Чи түр холхон зайлж од, ваар нээмэгц би гурав дуугарч чамд дохио өгье гэхэд нь Смирре дотроо дургүй боловч, нэгэнт өөрөө чулууны араас цухуйж буруутсан тул, аргагүй хэрээний үгийг дагаж, баахан цаашаа болж нэг бутны ард сууваас хэрээ, 

	— Болоогүй цаашаа яв! гэж зандарч үнэгийг уулны хормойд буусан хойно сая эргэж, Нилсийн дэргэд хүрч ирээд, 

	— За одоо бушуул! гэлээ. 

	Нилс ваарын модон таглааг суга татах гээд тун бөх шаасан тул татаад татаад хүч хүрсэнгүй, тонгоргоороо хэчнээн хөшиж мааживч огт хөдлөхгүй, дэмий л хөлсөө гоожтол оролдов, тэгэхэд олон хэрээ

	— Түргэл, түргэл! Нээх л юм бол нээ! нээх л юм бол нээ! гэж чих дөжиртөл шуугилдаж далавчаараа дайрч, юм хийлгэхгүй сандрааж байтал нь Фумле Друмле тэднийг гэнэт сандран, 

	— Тарр-цгаа! гэж тушаасанд олон хэрээ дуртай дургүй зайлж өглөө. 

	Нилсийн санаа амарч, хутганаас минь арай томхон эвтэйхэн юм байна уу гэж наашаа цаашаа харваас нэг хуга ташсан хурц яс харагджээ. Түүнийг яаран авч, газраас бас нэг чулуу ухаж аваад, ваарын амсар дээр суугаад, ясаараа цүүц хийж, ваар таглаа хоёрын завсар тэр ясны үзүүр шургуулан, чулуугаар дээрээс нь цохиход нэлээд цаана орсон хойно өнөөх ясны нөгөө үзүүрээс барилцан унжиж, хөлөө атийж, бүх биеэрээ дугтрахад, ясаар хөшүүлсэн бөглөө нь тар чирхийгээд, гэнэт суга үсэрсэнд, Нилс пидхийтэл газар ойчиж, өнхөртөл олон хэрээ

	— Уу-хай, уу-хай! гэж хашхиралдаад, тэр ваар сав дотроос алтан зоос шүүрч, зарим нь газар өнхрүүлэн, зарим нь дээш нь хаяад, дахин шүүрч баярлацгаасанд мөнгөн зоос нүд эрээлжлэн мяралзаж, олон хэрээ солиорсон юм шиг, тэр ваар тойрон бужигнаж, дуу тасралтгүй шуугилдахад, Фумле Друмле ч бас нэгэн адил зоос шүүрэн, дэгдэн хааяа хашхиралдаж байснаа, гэнэт санаанд нь Нилс ороод, хошуундаа нэг гялалзсан шинэхэн зоос зуугаад гарын нь алган дээр хаяад, 

	— За, одоо энэ хувиа хүртээд явна уу. Өвгөн би, хэлсэн үгэндээ хэзээ ч эзэн. Чи мөнгийг маань Смирред идүүлсэнгүй тусалсан тулд, бид чамайг Смирред бас идүүлэхгүй. Чиний тэр арал даан ч хол, намайг хүргэж өгтөл, манайхан хамаг мөнгөө хувааж аваад, над юм үлдэхгүй байх. Би чамайг дөхүүлж нэг гацаа айлын хавьд буулгаад буцна гээд, Нилсийг халаасандаа тэр алтан зоос хийхийг хүлээж, багтаж өгөхгүйд нь түлхэн оруулж өгөөд Нилсийн захнаас савраараа шүүрч, нисэн дэгдэхдээ, 

	— Муу үнэгэнд хашрамж үзүүлнэ. Өвгөн хэрээг ер хэн ч мэхэлж үзээгүй гэдгийг мэдэж залхаг! гэхэд нь Нилс, чамайг мэхэлж чадсан хүн ганц нэг бий байх аа! гэж бодлоо. 

	Смирре үнэг дохио өгөхийг хүлээн хүлээсээр, тэсэж ядаад, яачхав? гэж гайхан очтол, олон хэрээ, мөнгөн зоосыг цөм хуваан авч гүйцээд, газар хоосон ваар, дэргэд нь модон бөглөө нь сул хэвтжээ. Фумле Друмле, Нилс хоёр алга. 

	Үнэг уурлаад, нэг муу хэрээ шүүрч аваад өд ноолуурыг нь дөрвөн зүг найман зовхис хийстэл, элдэж, — Өнөө жаал хүү яасан бэ? Танай худалч дарга яасан бэ? гэхэд нь, 

	— Тэр-ү-ү дээр харав уу? гэж алсын зүг тэнгэрт нэг юм харлан харагдахыг заасанд үнэг мэхлүүлснээ мэдээд, 

	— Би завгүй болоод, чиний муу амь уучиллаа. Чөлөөтэй байсан бол, даргын чинь өшөөг чамаас авах сан гээд тэр хэрээг дор нь хаяад, Нилсийн хойноос давхисаар, нэг тосгоны хаяанд буух барааг нь хараад, хойноос нь хөөн очиж, хашаа бүрийг байцан үзэж нэг гудмыг гүйцээгээд, булан тойрч, бас нэг гудамжинд ортол, Нилстэй мөргөлдөж, цочсондоо гэдрэгээ ухартал, жаал хүү хашааны завсраар шурган оржээ. 

	— Хашаан дунд хоточ нохойн хэвтдэг бяцхан модон пин байж. Нэг их том нохой гинжлээстэй, дотор хэвтэж байтал Нилс идүүрийг нь дайрч, усыг нь нохойн хэвтдэг сүрэл дээр асгаад, хэвтдэг байшин дотор нь шурган орж, нэг буланд нь хоргодоод нохой босож, үсээ арзайлган Нилсийн өөдөөс — Ар-ра гэж аржигнан уурлатал, 

	— Намайг бүү хө! Смирре үнэгэнд хөөгдөн идүүлэх гэж сандарч, орох нүхээ олж ядаж явна. Тэр үнэг, лав чиний энэ суудаг пинд орж ирэх байх гэхэд, 

	— Тэр муу хулгай бас үүгээр үзэгдэв үү? гээд хуцах гэтэл Нилс гуйж, 

	— Чи бүү хуц. Айгаад зайлаад өгнө. Тэгснээс, би чиний хүзүүвчийг тайлаад өгсү. Чи дайраад барьж аваарай гэж шивнэхэд нь; нохой, хүзүүвчээ мултална гэж дуртай бөхийж өглөө. Нилс, хүзүүвчийн горигийг мултлах гэж нэлээд оролдоод, чүү чамай хүзүүвчийг тайлж өгсөнд, нохой их баярлаж, пингийн ордог нүхээр гадагшаа шагайтал, үнэг хаяанд нь сууж, юм үнэрлэж байв. 

	— Бүтэн байгаа дээрээ талий цаашаа. Миний шүдний хурцыг үзвэл, чи өөдлөхгүй шүү! гэхэд нь

	— Чи намайг яадаг юм бэ? Чадлаа гайхуулавч, таван алхмаас хэтрэх юм биш, чиний чадал! гэж үнэгний доромжлон хэлэхэд, 

	— Өнөөдөр зургаан алхам болж магадгүй гээд, ухасхийнгүүт, үнэгийг унагаж, шилэн хүзүүнээс нь шүүрээд, пиндээ чирч ирэхэд нь Нилс хэдийн тосож, 

	— За сайн явж байна уу үнэг гуай! би танд хүзүүний сайхан чимэг бэлтгээд байна. Хэмжээд үзье, 

	— Ээ, яасан өөдгүй нарийн хүзүүтэй амьтан бэ? За, байз уу, яадаг бил ээ? 

	Аргална даа! Бүс хийж орхино оо гээд, бүслэхээр нь нохойн хүзүүвч татаад, оньсыг дартал гориг нь тас хийж дуугаран оньсолсон тул, Смирре үнэр гэдсээрээ чанга бүслүүлж гинжлүүлээд, архиран ульж, шүдээрээ төмөр гинж зууж үзэвч, яаж тэр амьтан, төмөр гинж тас хазах вэ дээ! 

	— Уухай даа! Сайхан бүс болжээ. Мөн ч зохижээ! гэж Нилс Смиррийн хорыг маажиж, алга ташин тэвхдээд, — За, сайн сууж байгаарай! гээд хаалганы тийш алхахад нь Смирре ухасхийгээд гинжний хэмжээгээр тавхан алхаад зогсжээ.

	Гацааны захад хүрээд, одоо хаашаа явдаг бил ээ? гэж гайхан зогстол, дээрээс олон галуу

	— Бид энд байна. Бид энд байна. Чи хаа байна? гэж ганганан дуугарах чимээ гарсанд

	— Би энд байна гээд, өндөр өвсөн дороос биеэ үзүүлэх гэж өөдөө үсэртэл, Мартин галуу олж хараад, доошоо бууж, өмнө нь зогсож, морд гэхэд нь, Нилс хүзүүг нь илэн, 

	— Та нар намайг яасан хурдан олов оо? гэхэд нь Мартин, 

	— Бид олохгүй байсан. Тагтаа шувуу мөрийг чинь зааж, сураг гаргасан гэхэд

	— За, тэгвэл, хэрээнд тоншуулан тоншуулан хашхирсан минь хэрэг болжээ дээ гэж, товойтол тоншуулсан хөх няцыг илээд, хэрээнд намайг хэн ховлож бариулсныг чи мэдэх үү? Өнөө муу Смирре үнэгэн гайхлаас л хамаг юм болж гэхэд нь Мартин, 

	— Тэр муу улаан үнэгнээс яаж зайлдаг бил ээ? Ер бэрх болж байна шүү гэхэд нь

	— Одоо гэм үгүй, зоволтгүй. Би учрыг нь олж, номгоруулсаан. Одоо нохойн пинд гинжлээтэй сууж байгаа гэхэд нь Мартин дэвхцэн баярлаж. 

	— Смирре гинжлүүлчихжээ! Уухайн тас! Чи мөн золбоотой аргатай жаал аа! За бушуу морд. Акка Кнебекайзийн санааг амраая. Чамайг алдсан гэж зовж байгаа шүү гэхэд нь, 

	— За гээд, Мартин дээрээ мордоод галуун сүргийн зүг нисэхэд, Мартин холоос

	— Смирре гинжлүүлчихсээн! Нилс, Смиррийг гинжилчихсээн! гэж хашхичсаар далавчаараа дэвэн баярласныг нисэж яваа галуу сонсоод Нилс Смиррег гинжилчихсэн. Смирре гинжлүүлчихсэн гэж ганганаж, баярласандаа жагсаалаасаа суга үсрэн Нилсийн өөдөөс нисэн. 

	— Смирре үнэг гинжлүүлчихжээ.

	— Нилс, Смиррийг гинжлүүлчихсээн! гэж баярлан ганганаж хаврын тэнгэрийг цуурайттал хашхиралдахад эмгэн Акка Кнебекайзе, өндөр их настай болсноо ч мартаад, сүргийн удирдагч байгаагаа ч мартаад баярласандаа бас олон галууны адил хашхиралдсанаа, биеэ барьж,

	— За, одоо жагсаалаа тэгшил! гээд, галууг хошуурмагц урд нь хошуучлан нисэж, Глимингений шилтгээнд чиглэ! гэж тушаасанд, олон галуу, тушаалыг уламжлан давтаж;

	— Глимингений шилтгээн чиглэ! гэцгээлээ. Нилс бас, Мартины чихэнд бөхийж, 

	— Глимингений шилтгээн чиглэ! гэж хашхирчээ.

	Глимингений шилтгээн орох зам, тэнгисийн захаар гардаг байжээ. Нилс, тэнгис гэж багшаасаа дуулж газрын зураг дээр л үзэхээс ер байдлыг нь мэдэхгүй. Зураг харвал, цэнхэр будагтай бөгөөд гүн газраа хөх, гүйхэн газраа өнгө нь цайвар бүлээн хүйтэн урсгалын зам мурийсан цагаан юм байдаг. Онгоц хөлөг явдаг газрыг хар хар цэгээр тэмдэглэсэн байдаг гэж бодож явсан нь ёстой тэнгис үзвэл газрын зураг дээр зурсантай огт адилгүй. Цэнхэр өнгөтэй гэдэг нь бас биш. Чухам ямар өнгөтэйг нь тийм гэж хэлэхийн аргагүй, бор ч биш, ногоон ч биш, гүн их буланд хөх эргийн чулууны хавьд долгио их хөөсөрдөг тул, бараг цагаан мэт үзэгдэх бөгөөд, ер тогтмол намуун байж өгөхгүй, нэг оволзож, нэг намалзаж, нэг эрэг өөд гарч, нэг гэдрэгээ ухран татарч байх тул бүлээн хүйтэн урсгал гэж яаж үзэх вэ? Аль хэдийн долгионд зад хутгуулж холиулсан байлгүй яах вэ? 

	Ганц эргийн байдал, ямар ч газрын зургаас илүү тод үзэгдэж, түмэн булан тохой болсон байдлыг дээрээс харахад хээ угалз мэт бөгөөд, нүдээ аньсхийж харвал, янз бүрийн зураг шиг юм ч үзэгдэх шиг. 

	Тэр нэг цувтай, бүрх малгайтай хүн, сүүлгүй загас унаад, бороохойгоор ташуурдаж байгаа юм шиг. 

	Тэр цаана, эргийн тэнд нэг аймшигтай амьтан хэлээ гаргаад, духан дээрээ ганц нүдтэй, хүзүүн дээрээ сагсгар дэлтэй. Ер нь босоод өндийвөл, тэнгэр тулж магадгүй амьтан байна. Босвол, манай галуун сүрэг яана? ... гэж айснаа нүдээ нээтэл өнөөх аймшигтай амьтан үгүй болж, хэл гэж харсан юм нь хэл биш нарийн хадан хошуу, нүд гэж харсан юм нь бяцхан арал байсан юм байжээ. Дэл гэж харсан юм, уулын хяраар ургасан мод байж л дээ.

	Тэр олон сонин юм харах гэж ийш тийшээ эргэсээр, эцэс сүүлдээ Мартины толгой дээр нь гарчихжээ. Мартин хэдий тэсвэр ихтэй боловч, энэ удаа горьгүй болжээ. Галуу болсоор тэнгис үзэх байтугай, дуулаа ч үгүй явснаа, одоо тэнгис үзэх хувь тохиолдоход, тэнгисийн оронд Нилсийн модон шаахай харж явах гэж дайн ч дээ гэж бодоод Нилсийг

	— Доошоо суу! Хардаг нь ганц чи юм уу! гэхэд Нилс, арга буюу Мартиныг тэгж хэлэх нь түмэн зүй гэж, дуртай дургүй доошоо нуруун дээр нь гулган буужээ. 

	Өдөржин тэгж ниссээр, өнөөх Глимингений шилтгээнийг нэг хоёр цаг яваад хүрнэ гэж бодсон чинь амаргүй хол байжээ. Бас замд аюул ихтэй байжээ. Өмнө зүгээс салхи сэнгэнэхэд, тийм сайхан найртай салхи хожим тун ч их аюултай болно гэж Нилс огт бодсонгүй. Гэтэл Акка хэдийн учрыг мэдээд, байн байн тэнгэр тэнгис хоёрыг харж, галууг бушуу нис. Битгий хожимд гэж явжээ. Тэгэхэд дор байсан ус гэнэт харлаад, салхи улам ширүүн бол болсоор, хошууран ниссэн галууг зүг зүг сарниулах гэсэн шиг хүй хүй дайран салхилжээ. 

	Акка далавчаа дэлгээд, намайг дагаад яв! гэж хашхиран, доошоо уруудан буужээ. Тэгтэл салхи гэнэт хөдөлж, тоос хог, шороо, тэнгисийн хөөс бужигнуулсан догшин хуй салхи, галуун сүргийг нар буруу эргүүлэн, их тэнгисийн зүг хөөгөөд явчихжээ. 

	Тэр их салхи маш догшин тул, тэнгисийн долгио бидний хэн маань дээшээ өндөр цоройж их хөөсрөх вэ? Хэн маань их сүртэй дуугарах вэ? гэсэн шиг бие биетэйгээ өрсөлдөн, дээр дээрээ авиран гарч, их дуутай мөргөлдөж байлаа. 

	Тэнгэр бараан хар болоод, тэнгисийн устай нийлэх шиг бараан үүл, тэнгис дээгүүр хөвөхдөө, доорх тэнгисийн долгиотой адил, бие биетэйгээ мөргөлдөж ийш тийшээ нүүж байв.

	Галуун сүрэг эргийн зүг гурав дахин эргэх гэж оролдоод, ширүүн салхинд гурав дахин тэнгисийн зүг хөөгдөж билээ. Ингээд Акка, усанд буухаар шийдэж, эс буувал, салхинд хөөгдөөд харь хол газар төөрч очоод гэдрэгээ Лапланд газар буцаж чадахгүй болуузай гэж эмээжээ.

	Усанд буувал, салхинаас арай аюул багатай. Далавчаа хоёр бөөрөндөө тас шахаад, олон галуу, долгион дээр бөмбөлзөн хөвж, сандрах тэвдэх ч үгүй болсон аваас, Нилст бэрх боллоо. Усанд нэвт нороод, хүйтэн долгио дайран, Мартины нуруун дээрээс ховх татах гээд болж өгөхгүй. Тэвдэхдээ, Мартины хүзүүнээс хоёр гараараа тас тэврээд өндөр долгионоос доошоо түргэн буугаад, дахин нэг долгио өөд харвах мэт дэгдэн гарахад аймаар ч юм шиг, аятай ч юм шиг, дээшээ-доошоо! Дээшээ-доошоо! дээшээ-доошоо! гэж дэгдэн бууж байв. Эрэг дагуу нутагтай шувуу, салхинд тэнгисийн зүг хөөгдөөд, долгион дээр галууны бүжиглэх мэт дээшээ доошоо хөвж байхыг атаархан харж, 

	— Ямар аргатай юм бэ? та нар. Долгио та нарыг догшин салхинаас нөмөрлөн хамгаалж байна. Бид та нартай адил усчилж чаддаг бол юу бил ээ? гэж хашхичин нисэцгээжээ.

	Гэтэл, нарийн бодоход, долгио бас аюултай байж. Дээшээ доошоо оволзсоор галууны нойр нь хүрдэг болж толгойгоо далавчин дороо шургуулаад унтах гэхэд нь хашир Акка тэгүүлэхгүй,

	— Бүү унт, бүү нойрмогло! Унтвал, сүргээсээ тасран гээгдэнэ. Гээгдвэл, амь алдана! гэж хашхирахад нь нойрмоглож байсан галуу биеэ сэгсрэн сэргэсхийвч, удалгүй, дахиад л нойр нь хүрч, Акка Кнебекайзе өөрөө ч гэсэн, бас нойрт автагдаж эхлээд, долгионы шуугиан дундуур хашхирах дуу нь цөөрч байтал, гэнэт Аккийн дэргэд усан дотроос нэг том хар юм гараад ирсэнд

	— Хав загас, хав загас, хав загас! гэж өндөр дуугаар сандран бархираад далавчаа зориут тас няс дуугаргаж дэгдэн нисэхэд нь нойрмоглож байсан галуу, тэр дуунаар цочин сэрээд, дуртай дургүй дэгдэж сэрээгүй нэгийг нь Акка тоншиж сэрүүллээ. Хав загас улам ойртож, ховдог хошуугаа цухуйлган, галуу шүүрэн залгих санаатай ойртож байсан тул, эс сэрэмжилбэл нэлээд олон галуу аманд нь орох байжээ. 

	Тэгээд Аккийн сэрэмжтэй хашрын ачаар дээшээ дэгдэн, дахин ширүүн салхинд эргээс холдон, их тэнгисийн зүг туугдан нисэж олон цаг их салхитай тэмцэж, ядрахдаа усанд сууж, түр амсхийтэл, долгионд дайвалзуулан дайвалзсаар нойр нь дахин хүрч, нүд анимагц хав загас ойртон тэдний аманд орохгүй гэж дахин дээшээ дэгдэн, салхинд туугддаг байлаа. 

	Орой тийшээ олон галуу тэнхээ тамир алдан, шуугьсан хар салхинд бие биеэ ч олж харах нь хэцүү, тэнгисийн усны чимээ, салхины шуугианд эмгэн Аккийн сулхан дуу ч сайн дуулдахгүй болж ирлээ. 

	Бас тэр хэвээрээ л байсан бол, эцэж ядарсан галуу дахиж дэгдэн нисэж чадахгүй, хав загасны аманд орох шахсан байжээ. Гэтэл их салхины чимээ даран, Акка Кнебекайзейн баярлан хашхирч, 

	— Арал байна. Арал байна! Урд маань нэг арал байна! гэсэн дууг сонсмогц, цуцсан далавч дахин чийрэг болж, тэр зүг нисвээс, тарчигнан дуугарах бараан долгион дундаас хад чулуу харлан цухуйж үзэгдсэнд, уснаас гармагц олон галуу, хэвтэх газар сонгох тэнхээ үгүй, тэр дороо ойчоод ойчоод үхсэн юм шиг унтжээ. Нилс бас их ядарсан тул, Мартины хүзүү тэвэрсэн хэвээр далавчин дор нь орж амжилгүй нойрт цохигджээ. 

	Нилс тун сонин зүүд зүүдэлж, гэртээ орондоо ороод, хөвөнтэй хөнжлөөрөө хучаад хэвтэж байхад нь муур дэргэд нь сандал дээр суугаад ард нь өлгий шиг хөдөлгөн бүүвэйлж байна, тэгэхэд нь

	— Яв цаашаа! гээд дэрээрээ чулуудахад муур зугтаасанд, шүүгээний цаанаас бас нэг том гэгчийн хар муур сахал нь хав загасны сахал шиг, савар нь хэрээний савар шиг, чих нь туулайн чих шиг тийм хачин муур гарч ирээд, хойноос нь бас яг ижил гурван муур гарч, өрөөний нэг нэг буланд суугаад Нилсийн зүг үлээхэд, хамар нь сунаж, нүд нь гялалзан, үс нь сагсайсанд Нилс айгаад, хашхирах гэтэл урд нь сууж байсан муур ам руу үлээгээд, огт дуу гарч болохгүй босох гэтэл ард нь байсан муур үлээгээд орон дор унагасанд орны цагаан даавуу муурын үлээхэд дэрвэлзэн хийсэх гээд, ор нь оволзож нижигнэж нажигнаж гэнэт дэгдэн ниссэнд, дөрвөн муур үлээж ор нь ийшээ ч хийсэж, тийшээ ч хийсэж, нэг муурын үлээхэд, адарт мөргөн алдаж, бас нэг муурын үлээхэд хана мөргөөд, нэг муурын үлээхэд ээрүүл шиг эргэлдээд, бас нэг муурын үлээхэд нөгөө муур тийш нисэж, сандрахдаа орны дэвсгэрээс шүүрэн барьтал, алдаад пид хийтэл ойчлоо гэж зүүдлээд сэртэл, өнөөх айхтар муур ч алга, гэр орон ч алга, хүйтэн чулуун дээр ойчоод, дэргэд галуу унтаж байх нь харагдаж, тэнгэр цэлмэж, салхи тогтоод, орой дээр нь цайвар сар үзэгдлээ. 

	Үүр цайх болоогүй тул, унтаж болох боловч, дахиад өнөөх хар муур хүрч ирээд, тоглож зовоох вий гэж айгаад, яаран босож, тэр арал дээгүүр явж үзэх гээд, хадны цаад үзүүрт хүрвэл, тэнгис мэлтэлзэн, огт догшин салхи болж өнгөрсний шинжгүй, айван тайван. 

	Үүр цайтал яаж цаг өнгөрөөнө дөө гэж бодоод хавтгай чулуу түүж аваад, усны дэргэд хэвтэж байсан нэг модон дээрээс ус долоолгон чулуудаж, 

	— Гурав... тав.., долоо... арав, долоо. Сарны туяа дагуулан долоолговол, сар хүртэл чулуудаж болох юм санж. Ганц сайн хавтгай чулуу л хэрэгтэй дээ гэж бодтол, үгүй надад нэг зоос бий. Түүнийг чулуудвал болох байх гэж, халааснаасаа тэр зоосоо гаргаад, 

	— Нэг, хоёр гээд чулуудах гэсэн нойтон модон дээр хөл халтирч, газар пидхийж ойчсонд, өнөөх зоос нь эргээд уруу өнхрөв.

	— Усанд орвол, алдана. Яана даа? гээд зоосны хойноос яаран ухасхийтэл, яг усны захад өнөөх зоос эргэлдэж, эргэлдэж нойтон элсэн дээр ойчоод өгчээ. Одоо бариад авна гээд гараа сарвайтал, гэнэт, юу болох нь тэр вэ? тэнгис үгүй болоод, нэг их өндөр чулуун хэрэм босчихжээ. 

	Өөд нь хараад үзвэл тэнгэрт тулам өндөр бөгөөд хэрмийн орой дээр харуулын цэргийн гялгар дуулга, урт тод харагджээ.

	— Энэ бас зүүд бол уу? гэж хамраа чимхээд үзсэн хамар нь чимхийж өвдлөө. Чихээ татаад үзсэн бас л өвдөөд арай зүүд биш шиг, энэ хий хэрэм байлгүй дээ гээд шаагаад үзсэн гар шалба буугаад, хэрэм нь хэвээрээ. Том том чулуугаа босгосон мундаг хэрэм байжээ. Хий үзэгдсэн байх гээд нүдээ аньж аньж нэг хараад үзсэн яах аргагүй өндөр чулуун хэрэм хэвээрээ байж байна. Ажиглаад үзэхэд, хоёр цонхны цамхгийн хооронд их хаалга харагдаж төмөрлөсөн самбар нь хаалттай. Ойртоод үзэх гэтэл тар нярхийж зэвэрсэн нугас нь харжигнаад ор гэсэн юм шиг аяархан нээгдээд өгчээ. 

	Тэгэхэд нь ороод үзье гэж ортол, хаалганы хонгил гулдан дотор, хаалгачин, урт иштэй сүх барьж шагай тоглож, Нилсийн хажуугаар нь өнгөрөхийг огт мэдсэнгүй. 

	Хаалганы наана нэг их талбай харагдаж, тэр талбайгаас цаашаа хэдэн гудамж харагджээ. Тэр хотод их баяр ёслол болсон бололтой. Энд тэндгүй эрээн мяраан далбаа хийсэж өнгө өнгийн дэнлүү өлгөөтэй. Гудамжаар яваа улс цөм гоёлын хувцастай. Эрчүүд ангийн үсээр эмжсэн урт торгон дээлтэй, отготой малгайтай. Эмэгтэйчүүд алтан мөнгөн хоргой дээлтэй, эрвээхэй шиг дэрвийсэн бүчтэй малгайтай. Нилс, тийм гоё сайхан хувцас бүтэн сайн өдөр ээжийн түр үзүүлдэг өвгөн аавын хуучин нэг судрын зурагт л үзсэнээ санаж гайхлаа. Бас нэг сонин юм гэхэд тэр хотод баяр ёслолын шинжтэй боловч, инээх дуулах, баярлах царайтай хүн нэг ч үзэгдэхгүй, цөмөөрөө уруу царайлан, өөдөө байн байн харж байх тул, Нилс бас гайхаж өөдөө харвал нэг өндөр цамхагт том гэгчийн цаг үзэгдлээ. 

	— Энэ харин зүгээр юм байна. Нэг цаг яваад хоносон газраа эргэж очно гээд гудамжаар алхтал, хэн ч хориг хийхгүй, байшин хашааг үзэж явахдаа, хаанаас ч харсан тэр дөрвөлжин цамхгийн дөрвөн талаас цаг харагдаад байжээ.

	Нэг бяцхан гудамжинд байшин бүрийн үүдний шатны хажууд гоё гоё авгай нар алтан утас томж, хааяа хааяа санаа алдан, ханын тэр цаг харж суух тул, Нилс тэднийг хараад, 

	— Шөнөжин ажил хийгээд ядарсан юм байх аа гэж бодоод бас нэг гудамж руу орвол олон дархан сэлэм юлд хийж, хангинатал давтаж байв. Хааяа хааяа хөлсөө арчин, цаг өөд харж байхад нь бас л гайхаад, өөр нэг гудамж руу ороход олон гуталчин янз бүрийн гутал оёж суув. Бас нэг гудамжинд орсон олон эмэгтэйчүүд утсаар юм сүлжиж байв. Тэндээс нэг гудамжинд ортол, эрдэнийн чулууны урчуул, янз бүрийн эрдэнийн чулуу өнгөлж, цөм үг дуугүй, гагцхүү хааяа хааяа цамхгийн цаг өөд хардаг байжээ.

	Нилс явсаар явсаар нэг их гудамжинд хүрээд, хоёр талаар нь олон дэлгүүр байгааг үзвэл, дотроо зүйл зүйлийн бараатай. Үүд хаалга нь нээлттэй. Ганц наймаа арилжаа хийх хүн үзэгдэхгүй юм шиг. 

	Худалдагч нар, лангууныхаа ард уруу царайлан, ганц нэг, ганц нэг хүн орж ирэхийг огт анхаарахгүй сууж байв. Хааяа дэлгүүрт орсон хүн, дэлгээтэй олон барааг огт харсангүй, худалдагчаас ганц нэг юм шивнэн асуугаад, санаа алдаж, юу ч авалгүй гардаг байжээ. 

	— Үнийг нь асуугаад, авах юманд мөнгө нь хүрээгүй юм бол уу? гэж бодоод явж явж Нилс нэг зэвсгийн дэлгүүрийн дэргэд очиж ихэд гайхан үзвэл, нэг хүн байтугай, нэг их цэрэгт элбэг хүрэх зэвсэг дэлгээстэй байжээ. Үзвэл, алт мөнгөөр тоноглосон хүнд гэгчийн юлд, шөвөг шиг нарийн чичлүүр, шулуун, тахир, хуйтай, хуйгүй янз бүрийн сэлэм, мэс, жадан сэлэм, ясан бариултай, алт мөнгөн бариултай том жижиг шор хутга, зогдор ихтэй арслан, догшин луу хээтэй бамбай дэлгээстэй. Цаана нь бас хурц гилбэртэй жад арзайж, морьтон баатрын янз бүрийн хуяг-бэгтэр хуяг, хөө хуяг, дуулга овоолоотой. Цөм цоо шинэ ер байлдаан ирүүлд хэрэглээгүй зэр зэмсэг гялалзаж байх нь нүд гялбамаар сүрхий. 

	— Ороод үзвэл яадаг бол? Юм асуувал наймаа хийнэ гэж хэлээд үзье гэж орох гэтлээ, яармагт олон дүрсгүй багачуул, энэ юм авна, тэр юм үзнэ гэж үзэж үзэж, наймаацалдаж, наймаацалдаж, юу ч авалгүй зугтаагаад, хүний зэвүү хүргэдгийг санаад, нэг жаал хүү тэгж үймүүлж байсаар чихээ мушгиулсныг санахдаа энд горьгүй зодох вий гэж бодсоноо орох дур нь хүрч, нэг оръё нэг байя гэж байтлаа, надад таарах юлд авна гэж асууя. Лав тийм жижиг мэс байхгүй байх. Тэгэхэд нь уучлаарай гээд гараад явахад хүн намайг загнаж чадахгүй гэж арга сүвэгчлээд, пүүст ороход нь өндөр түшлэгтэй сандал дээр урт сахалтай эзэн нь сууж, цонхоор чимээгүй харж байв. Юу харав гэж ажиглахад, өнөөх л цамхгийн цаг харж суусан хүн байжээ. 

	Нилс хажуугаар нь чимээгүй сэмхэн гараад, өлгөөстэй, өрөөстэй зэр зэвсгийг үзвэл, өдий төдий сонин сайхан юм байжээ. Юуг нь үздэг юм бил ээ? гэж гайхан үзэж явтал нь нэг шор хутга их сайхан санагджээ. Хэмжээ нь Нилсийн алдаар хоёрын төдий, хар хилэн хуйтай, мөнгөн могой чимэгтэй. Тэр могой хуйг ороогоод, гялалзсан ногоон паалан нүдтэй толгой нь шор хутганы бариул ороосон тийм сонин хийцтэй шор байжээ. 

	— Аль зэрэг хурц шор бол? гэж бодоод, дороос нь өлгөөтэй байхад нь үзье гэж бодоод, худалдаачны өөдөөс харвал, цонх руу л ширтээд сууж байх тул зүрх орж, тэр могойн толгой бариулаас нь аяархан чангаагаад үзэхэд сугарч, хутга нь хоёр талдаа иртэй гялалзсан төмөр үзэгдсэнд, бас татаад үзсэн сугараад л байв. Бас нэг татаад үзтэл, алдаад, шор, хутга ханхийж газар ойчжээ. 

	Одоо л хэрэг биш боллоо гээд, нэг том бамбайн ард нуугдах гэтэл, худалдаачин хэдийн харж орхиод ухасхийлээ.

	Зугтаах арга үгүй болоод, халаасанд байсан тонгорог хутгаа суга татаж, биеэ хамгаалах гэтэл, өнөө худалдаачин, Нилсийг зодох санаа огт үгүй. Нэг юм шулганаад л, бүлтийсэн нүдээрээ баярлан харж, хананд өлгөөстэй юлд, сэлэм, бамбай, шор хутга авч Нилст бөхийн үзүүлэв. 

	Сэлэм юлдийг хуйнаас нь шүрхийтэл суга татаад, сандарчихсан Нилсийн өмнө хий цавчиж, дайсныг ингэж чичиж цавчиж алдаг юм гэж үзүүлээд, янз бүрийн дуулга авч өмсөн, Нилсийн өмнө явган суугаад, ийм отготой юм, ийм гоё оройтой юм гэж үзүүлэн сахлаасаа нэг үс зулгааж, өөд нь хаяад, нэг их том юлдээр тас цавчин үзүүлсэнд, дэлгүүрт нь тэр үзүүлж байсан мэс сэлмийн туяа нь гялалзаж сэлмээр хий цавчихад нь сүр сүр, шав шавхийх чимээ гарч, хангир жингэр дуу гарч, тэр чимээгээр өөр дэлгүүрийн худалдаачин, эрээн хоргой хивс, хундага, гутал аль сайн бараанаасаа тэврэн авчирч, Нилсийн дэргэд овоолоод, цагаа заан, яаран бас бараа авчрах гэж гүйн гарч байхад нь Нилс гайхаж, юунд ингэж сандран яарч, цагаа харан харан гүйж байгаа юм бэ? гэж учрыг нь олж ядан цаг өөд харваас, урт зүү нь бараг нэг бүтэн эргэх шахсан байжээ. Одоо буцахаас аргагүй, манай галуу намайг хаашаа алга болов? гэж загнах вий гээд гарах гэхэд, тэр олон худалдаачин тойроод, ер явуулж өгөхгүй, энийг ав, тэрүүнийг үз гээд салахгүй байлаа. 

	— Над авах мөнгө байхгүй, мөнгө байхгүй! гэж учраа хэлэх гэхэд цаадуул нь үгийг нь мэдэхгүй, өөдөөс нь их л гуйсан байдалтай ганц хуруу гозойлгон тэр зэвсгийн дэлгүүрийн эзэн нь хайрцгаасаа нэг жижиг зоос гаргаад, Нилст үзүүлэн, өмнө нь овоолсон сэлэм жад, хуяг зэр зэвсгийг заан энэ бүгдийг ганцхан мөнгөөр өгнө, ганцхан л зоосоор гэж байгаа юм шиг зоос нэг зааж, тэр юмаа нэг заахад нь, 

	— Ямар хачин улс вэ? Энэ их юмны үнийг бодвол, нэг уут алтнаас наашгүй баймаар юм. Тэгэхэд ганцхан мөнгөөр өгнө гэж яаж байгаа нь тэр вэ? гэж бодлоо. Үгүй надад цорын ганц зоос байсан юм сан. Тэр минь яалаа? Ээ, тэнгисийн эрэг дээр мартчихлаа гээд, за та нар түр азна гээд тэр овоолоотой хивс, торго элдэв юмны завсраар шурган гудамжаар хэрмийн их хаалганы зүг хар хурдаар гүйж, тэнгисийн эрэг дээр хүрвээс, өнөөх зоос нь ойчсон газраа хэвтэж байв. Яаран шүүрч дахин хэрмийн хаалган зүг гүйтэл, өнөө өндөр хэрэм байхгүй болж, хот ч ор сураг алга. Тэнгисийн ус айван тайван мэлтгэнэж, долгио эргийн элс аяархан долоож байв. Нилс түүнийг үзээд, уур нь хүрч, 

	— Энэ яаж байгаа нь тэр вэ? нэг үзэхэд хот балгас байж байх, эргээд үзэхэд үгүй болоод байх, энэ ямар ёс вэ? гэж унтууцтал араас нь

	— Цаана чинь байна. Тэр байна! гэж хашхиралдах чимээ гарчээ. Эргээд харваас, хадны цаанаас Мартин үзэгдэж, хойноос нь Акка Кнебекайзейн олон галуу цувран гарч ирлээ. Мартины уур хүрч, 

	— Чи хаашаа алга болчхов оо? Дахиад л нэг юмны саварт орно доо. Шөнөдөө чамайг аргамжиж байдаг юм уу яадаг юм бэ? За чи хаагуур явж юу үзсэн бэ гэхэд нь, 

	— Чиний үзээгүй юм үзсэн дээ гэхэд, 

	— Юу үзэв тэгээд? гэхэд нь

	— Цонж цамхагтай сайхан байшинтай хот үзсэн. Их олон хүнтэй хот. Цөм хоргой торгон хувцастай, гайхалтай гоё улс, барааны нь элбэгийг ярих уу? Манайд шинэ жилээр ч гэсэн тийм сайхан юм үзэгддэггүй. Хямд сул гэдгийг хэлэх үү? Би энэ ганц зоосоор нэг пүүс бүтнээр нь арай л авчихсангүй... 

	Мартинд тэр жижиг мөнгөн зоосоо үзүүлсэнд Мартин ёжилно. 

	— Тэгвэл авахгүй яасан юм бэ? Үнэрхэж наймаа таарсангүй юү? гэхэд нь

	— Таарахгүй юу байх вэ? Ав ав гээд ноцох худалдаачин өдий төдий. Гай дайрч би зоосоо эрэг дээр хаячхаад, эргэж явтал, хот нь алга болчихсон. Тэгээд одоо гайхан харж байна. Яачихдаг хот вэ? гэхэд нь Мартин тэргүүтэй олон галуу нижигнэтэл инээв. 

	— Та нарын инээдэг юу бил ээ? Нилс ихэд хорсож, би худлаа хэлээгүй, тэр хотоор явж үзсэн. Энүүхэнд байсан юм шүү гэхэд нь олон галууны инээд нь бүр ч хүрчээ. 

	Тэгтэл, гэнэт Акка Кнебекайзе дуугарч, 

	— Та нар дуугай бай! Энэ жаалын үг үнэн үг шүү! гэхэд нь олон галуу ихэд гайхжээ. 

	— Яах аргагүй үнэн үг. Та нар бол, галуу болоод учир мэдэхгүй байна. Лапланд орох зам, эрт дээр цаг энэ арлаар дайрдаг байсан. Тэгэхэд энэ аралд нэг сайхан хот байдаг сан гэж миний элэнц эмэг, миний эмэг эхэд хэлж, миний эмэг эх надад түүнийг ярьдаг юм сан. Одоо би та нарт түүнийг ярьж өгсү гээд эмгэн Акканы ярьсан нь: 

	Эрт балар цаг, одоогоос мянган ч юм уу, хоёр мянган ч жилийн тэртээ явсан галуу салхинд туугдаад энэ аралд хүрсэн гэдэг. Тэгэхэд тэр арал одоогийнхтой адил эзгүй хоосон арал бус, хөлтэй олон хүнтэй нэг сайхан хоттой байжээ. Тэнгисийн эрэг дээр байсан тэр хотын нэр нь бол Винетте хот гэдэг байжээ. 

	Дэлхийд хосгүй уран нэхмэлчин Винеттед торго нэхэж, мөнгөний нь дархнууд өөр хаа ч чаддаггүй сайхан мөнгөн аяга хундага, шор хутга хийж, утсаар юм сүлждэг авгай нар нь аалзны шүлс шиг нарийн сүлждэс сүлждэг байжээ. 

	Өдөр бүр тэр хотын боомтод тэр сайхан бараа ачиж гадаадад явах онгоц явж гадаадаас алт мөнгө ачсан онгоц ирж байдаг байжээ.

	Винетте хотын хүмүүс, дэлхийн олон хоттой арилжаа наймаа хийж, онгоц нь далай тэнгис бүхнээр явж, боомт бүхнээр дайрдаг байжээ. Тэгтлээ харийн онгоц Винеттед нэг ч үзэгдсэн удаа үгүй. Хүн, тэр хот чухам хаа байгааг, мэддэггүй. Винеттийн хүн, өөрийн хотыг чухам тэнд байдаг гэж гаднын хүнд хэлж өгддөггүй, замыг нь зааж өгддөггүй, нуудаг улс байж. 

	— Тэгээд, баяжих тусмаа хотоо нууж, эд хөрөнгөө бусдад алдуузай гэж нойр алдаж, үдшийн нарнаас өглөөний нар хүртэл хотоор нь мөрөндөө сүх үүрсэн, гартаа бороохой барьсан манаа явж, хаалга бүхэнд том гэгчийн цоож зүүлгээстэй пүүсний үүд хаалганд зуумхай нохой сахиултай бөгөөд харь газрын хүнээс ч их айж, хулгайч байж магадгүй. Пүүст орж хулгай хийвүүзэй. Худалч байж магадгүй, худлаа хэлж эд эрдэнэ авуузай гэж гадаадын онгоц тэр аралд санамсаргүй ойртвол, эвлэн усанд живүүлдэг байжээ. Их салхинд онгоц эвдрээд, завиар амь гарч, тэр аралд хүрч ирсэн гаднын хүнийг алчихдаг байжээ. Хотын дээгүүр нисэж гардаг шувууг ч нууцыг задруулна гэж харваж алдаг байсан тул тэр эрт цагт манай галуунаас ч энд амь алдсан маш олон гэдэг. 

	Тэгээд, тэнгис тэр хотын хавиар огт амьтангүй хоосон болж, далайчин хүн айгаад, арлаас холуур тойрч гардаг боллоо. Шувуу бас айгаад хавьтахгүй болж, усны загас ч гэсэн зайлан оргож, бусад тэнгист очдог болсонд тэнгисийн эзэн лусын хаан хилэгнэн уурлаж, 

	— Энэ яасан дураараа улс, миний тэнгисийг ингэж үймүүлж байна? Хотоо амьтнаас нууж байдаг юм бол, би нэг сайн нуугаад, хүний нүднээс далд оруулаад өгье! гээд тэнгисийн долгиог тэр хот балгасыг дайран эзэл гэж тушаажээ. 

	Тэнгисийн их давлагаа, хотыг дайран үерлэсэнд Винеттийнхэн айж сүрдээд, хэрмээ өндөрлөж гарлаа. Тэнгисийн ус нэмэх тутам хэрэм өндөр болж, хотын хүн бүхэн хэрэм босгох ажилд бүгдээрээ гарч, их шаламгайлавч, тэнгисийн ус улам улам нэмсээр, хэрэм өндөрлөхөөс хурдан нэмж, хотын хэрэм давж, гудамж талбай нь гол нуур болоод, яах яахын ч завдалгүй тэнгис эзлээд арал байсан газар ганц шовх уулын орой л хадан хясаа болж уснаас цухуйн үлджээ. 

	Винеттийн хүн усан дороо ч хийдэг ажлаа хийсээр, пүүсээр дүүрэн бараа болоод, наймаа хийх хүн байхгүй болчихжээ. 

	Ингээд зуун жилд нэг удаа тэр хот усны дороос нэг цагаар түр үзэгдэж, тэр үеэр ямар нэг гадаадын хүн хотод орж юм авбал, Винетте хот дахин далайн ёроолд орохгүй, ял нь хэлтэрч, усанд авхуулах шийтгэл зогсох түүхтэй юм гэдэг. Хэрэв цамхгийн цагийн зүүг бүтэн эргэтэл нэг ч гаднын хүн тэр хотоос юм эс авбал дахиад нэг зуун жил тэнгисийн ёроолд орох түүхтэй хэмээн хуучид хэлэлцдэг асан гэж эмэг эх минь над урьд ярьдаг байсныг одоо та нар ач нартаа ярьж өгөм за гэхэд нь Нилс, 

	— Тэр хотын улс, усан дор яаж байдаг юм бэ? гэж асууваас, Акка, 

	— Чи үзье гэвэл, би ууцандаа үүрээд үзүүлсү гэхэд нь Нилс эмгэн галууны өөд нь авирч, тэнгисийн усан дээгүүр, далавчаараа арайхан ус долоолгүй нисэхэд, Аккийн хүзүүнээс тэврээд доошоо харахад нь ногоовтор тунгалаг усны ёроолд өнөөх хот нь үзэгдэж, цагтай цамхаг харагдаж, хуяг цэрэг хэрэм дээгүүр цааш нааш явж, хотын их хаалга нь харагдаж, гудамжаар нь амьтан түрүүнийх шиг сэлгүүцэн явах нь үзэгдэв. 

	— Тэр гүн усны ёроолд яасан их чийгтэй хүйтэн байгаа бол. Чааваас! Миний тэр ганц зоос биед минь бэлэн байсан бол юутай сайхан билээ. Одоо уснаас гараад амар сайн жаргаж, нар салхи үзэх байх сан. Мянган жил усны ёроолд хэвтэнэ гэж амаргүй хэрэг шүү. Надаас лав мянган долоон дор юм байна шүү гэж тэр Винеттийн хүнийг өрөвдсөн билээ.

	Их салхинд нугас замаас үлэмжхэн гажсан тул Глимминген шилтгээний зүг бараг бүтэн нэг хоног явж сая үзжээ. Тэр шилтгээн тал талаас нь өндөр хадаар тойруулаад, хэрэм нь бас хад мэт халдашгүй өндөр бөгөөд хөвд, өргөст сөөг бут ургаж, дөрвөн өнцөгтөө дөрвөн өндөр цамхагтай. Тэр цамхаг нь уулын оргил мэт сүндэрлэх ажээ. 

	Галуу, тэр шилтгээний наана нэг маш гүн хавцалд амын тавцан дээр буугаад доошоо харахад нь амны ёроолд нарийхан үл мэдэгдэх жимээр ус урсаж байв. Гэтэл зуун жилийн өмнө Акка Кнебекайзийг анх удаа галуун сүргийг удирдан явахад нь тэр нарийхан ус сүрхий ширүүн урсгалтай том гол байж шилтгээнд хүн суудаг байсан билээ. Тэр хавцал амын нэг захаас нь нөгөө зах хүртэл нарийн гүүр байснаас одоо хоёрхон өмхөрсөн мод үлдэж, гол ширгээд, шилтгээн эзэнгүй хоосон болжээ. 

	Галууг бууж амарч байтал Глимминген шилтгээний хамгийн хуучин амьтан бол Эрменрих гэдэг өрөв шувуу хүрч ирээд эмгэн галуу нь өмнө дэгдэнхэн очоод өрвийн нарийн ёс дагаж баруун хөлөө гэдсэндээ наалдуулан нугалж, мэхийн ёслов. Тэгэхэд нь нарийн хошуу нь чулууны завсар шигдээд, Акка Кнебекайзейг

	— Эрменрих ноёнтныг морилон ирсэнд баярлав. Танайхан цөм сайн биз дээ. Танай хатан бие сайн уу? Танай айл болох ууль авгай нар сайн байна уу? гэж мэндийг нь асуувал, өрвийн хошуу нь чулууны завсарт шигдээд сугарч өгөхгүй тул, дэмий л нэг юм гуншгинаж арга буюу ёс алцаж алцайж зогсоод, урт хошуугаа хананд хадсан хадаас сугалахтай адил татан сугалах гэж дүлж, дүлж арайхийж сугалахчаан болоод, бүтэн бил үү гэж тас няс ангайлган хааж үзээд хариу:

	— Ээ Кнебекайзе хатан та тун болдоггүй цагаар манай энд морилж ирлээ дээ. Манайд их л аюул тохиолдох гэж байна гээд гуньхарч толгойгоо доош нь болгоход хошуу нь дахиад өнөөх чулууны засварт шигджээ. 

	— Эрменрих ноён, та яаж хошуугаа суга татаад юу болж байгааг аятайхан хэлж өгнө үү? гэж Акка Кнебекайзийн хэлэхэд өрөв хошуугаа ухасхийн суга татаад, 

	— Ээ, Кнебекайзе хатан! Муухай дайсан манай гэр орон сүйтгэж эхнэр хүүхдийг хороож биднийг орох оронгүй, хоосон нойтон болгох гэж байна. Өчигдөр би хошуугаа элтэл, үүрийнхээ нүх сүв бөглөж дэмий ажил хийж, хайран хошуу минь! хайран хошуу минь! хэрэггүй дэмий ажил гэж би эхнэртээ хэлж ядсан. Тэнэг галуу шиг үг авахгүй юмыг яана гэх вэ? гэж хэлээд, галууг санамсаргүй муу хэлсэндээ тэвдэж хошуугаа тас хийтэл жимийвээс, Акка Кнебекайзе

	— За, юу болчхов оо? Хүн дахин ирж шилтгээнд суух нь уу? гэхэд Эрменрих өрөв гуньсан байдалтай

	— Хүн эргэж ирвэл ч яах вэ, хүнээс илүү муухай юм ирэх гэж байна шүү! Кнебекайзе хатан минь! Харх, бор харх ирж явна! гэж хашхираад, толгойгоо унжуулчихсанд,

	— Бор харх гэж үү? Та эхлээд л хэлэхгүй яасан юм бэ? гэхэд

	— Би хэлж л байна. Тэр гайтай харх ирвэл биднийг баллана шүү! Яах л гэвэл яах амьтан биднийг тэр шилтгээнд удсан амьтан гэж огт бодохгүй. Сүйдэлнэ дээ. Тариа будаа шилтгээнд бий гэж мэдээд, тэгж баллах гэж байхгүй юу даа, яадаг билээ, яадаг билээ. Хүүхэд минь яадаг билээ гэж гангинахад нь, 

	— Одоо уйлсны хэрэг алга. Цаг мөч алдалгүй арга сүвэгчлэх ёстой. Хархны дураар яаж байж болох вэ? гэхэд нь өрөв баахан даажигнах санаатай, 

	— Та тэр хархтай баатарлаг байлдах уу? гэж асуув.

	— Би ч байлдахгүй дээ... Манай сүрэгт нэг эр бий. Тэр ганцаараа түг түмэн харх үгүй хийж чадна гэхэд нь Эрменрих дороо бишрэн бөхийж,

	— Тэр сүрхий баатартан ойр байвал, барааг нь харж болох болов уу? гэхэд Акка

	— Бололгүй яах вэ. Мартин наашаа хүрээд ир! гэж дуудахад Мартин гүйж ирээд, зочин өрвийг мэхийн ёслов. 

	— Танай баатар энэ үү? Овоо тарган амьтан байна даа гэж дооглон дуугарав. 

	Акка хариу үг хэлэлгүй, Мартинд

	— Нилсийг дуудаад ир, гэв. 

	Мартин эргэж очоод. Нилсийг үүрч ирсэнд Акка Нилсэд

	— Чи бидэнд нэгэн тусламж үзүүлээч. Хоёулаа Глименген шилтгээнд очъё гэхэд нь Акка гуай надаас тусламж гуйлаа гэж их баярлаад хариу хэлэхээс нь урьд Эрменрих урт хошуугаа хайч шиг ангайгаад Нилсийг хавчиж дээш нь хаяад хошууныхаа үзүүрт өлгөж долоо дахин дээш нь хаяад Аккийн нуруун дээр тавьж, 

	— За, харх танай энэ баатрыг үзвэл айж оргох байх аа! Би авгай, айл ах, дүүдээ очиж, ийм том хүн ирэх гэж байгааг урьдаар мэдэгдье. Эс тэгвэл энэ сүртэй том эрээс айж үнхэлцэг нь хагарч үхэх бий гэж дооглон хошуугаа тас хийгээд нисэн буцжээ. 

	Глиммингений шилтгээнд амьтан сандарцгааж, хэдийн үүрлэн орогнож сурсан газраа хаяад, Эрменрих өрвийн авгайтайгаа суудаг өнцгийн цонж цамхгийн орой дээр бүгдээрээ овооролджээ. 

	Эрменрих тэр цамхгийн орой дээр нээрээ ч их тохитой суудаг байжээ. Үүрээ хуучин тэрэгний дугуй дээр нямбайлан зассан нь тэр дугуйг хүн, өрвийн үүр засахад зориулж их бат бөх тогтоосон дугуй ажээ. Эрменрих үүрээ засахдаа бургасны мөчир, зүлгийн ширгээр зузаалан засаж өгсөн тэр дугуйн дээрх үүрийг дотроос нь зөөлөн хөвд, өдний ноолуураар зөөллөн доторлоод, гаднаа тэр үүр гогод, ширгийн өвсөөр бүрээстэй том сайхан үүр байжээ. 

	Глимминген шилтгээнд суудаг амьтан цөм хархнаас айн дүрвэж, Эрменрихийн үүрт пиг дүүрэн чихэлдэн цугласныг тоочвол, үүрийн захаар нь хоёр эмгэн ууль бүлтгэр нүдээ айснаасаа болж анив чичивхийн сууж байлаа. Эрменрихийн авгайн хөлийн тэнд, үүрийн яг ёроолд нь хүн хараас салаад хулжсан, өтөлж бараг зөнөх шахсан нэг мий, нялх зулзаган муур шиг миау миау гэж айж сандарсандаа нарийхан дуугаар хааяа хааяа дуугаран сууж байлаа. Үүрийн дотор талын ширгийн захаас асалцан толгойгоо уруу харж унжин хэд хэдэн сарьсан багваахай, баахан ичиж зовсон байдалтай, чимээгүй, биеэ хулганатай төстэй тул, хэдий жигүүртэн боловч тэр харх гэдэг модон галайн аймгийн төрөл садан болохоос зайлахгүй боллоо. Шилтгээний амьтан энд хоргодохдоо биднийг бас тэр муухай хархны хамаатан гэж нүд шүдээ үзүүрлэж байгаа шиг байна гэж хулчгархан байдалтай байх ажээ. 

	Үүрийн төв дунд нь Эрменрих өрөв зогсоод тэр хэдэн амьтны зүг

	— Энд суугаад байвал, тэр харханд идүүлнэ. Оргож зайлахаас өөр мэх байхгүй. Суугаад байвал үхнэ шүү! гэхэд нь өтөлж зөнөсөн мийсгий (эм муур) нарийхан дуугаар

	— Тэгнэ ээ тэгнэ. Тэр хар дээрэмчин харханд ямар нинжин сэтгэл байх гэж. Миний сүүл заавал тас хазаж орхино гээд сарьсан багваахайг хархны хамаатан гэж муухай харваас, хөгшин ууль

	— Чиний тэр муу халцархай сүүл тас хазах нь юу ч биш. Нялх ангаахайг хүртэл барьж иддэг муухай амьтан юм гэнэлээ. Би тэр хархны муухай аймаг төрлийг ер андахгүй, зан аашийг нь мэднэ ээ, гээд, сарьсан багваахайн зүг муухайгаар хялайн харсанд, сарьсан багваахай биеэ хурааж чимээгүй байв. 

	Эм өрөв сандарч, уйлагнан

	— Одоо яадаг билээ, яадаг бил ээ? гэж гасалж дуу алдсанд Флимнеа нэртэй шар шувуу гэнэт муухай дуугаар

	— Хүүеэ, хүүеэ! Ирлээв шүү, ирлээ, хүүеэ гэж цамхгийн өндөр шовгор модон дээр сууж байсан тул, холын барааг харж сандран хүүхирсэнд бүгд ухаан алцаж, доошоо тэр хархны ирэх замын зүг харав. 

	Тэгтэл Акка Кнебекайзе, Нилсийг үүрэн нисэж ирсэнд хайхрах амьтан нэг ч үгүй. Цөмөөрөө хархны айсаж байгаа зам руу доошоо харж байв. 

	— Энэ юу хараад ингэж сандрав аа? Нилс, эмгэн галууны нуруун дээрээс өндийн харваас, онцын юм үгүй шиг. Хэрмийн гаднаас шороон далангийн цаана нэг урт бор зам л харагдав. Тэгж байтал нэг харахад нь тэр урт зам хөдөлж нэг өргөн, нэг нарийн болж байгаа юм шиг үзэгдэж энэ яах нь тэр билээ гэж сайн ажиглан харваас тэр бор зам нь зам биш, зам дээгүүр цувж яваа олон бор харх давхиж яваа нь, тэгж өргөн нарийн болж хөдөлж байгаа зам шиг харагджээ.

	— Үгүй, энэ чинь түг түмэн харх цувж явна шүү. Бушуухан зайлъя гэж хашхирахад нь Акка Кнебекайзе амар талбиунаар

	— Үгүй, бид эндээ үлдэж, Глимминген шилтгээнийг харахад идүүлэхгүй гэлээ. 

	— Яаж болдог юм бэ? Би том хүн байлаа ч гэсэн энэ шороон түмэн хархыг яаж чадах вэ? гэхэд нь

	— Чи том хүн байвал яаж ч чадахгүй л дээ. Харин эрхийн чинээ биетэй болсон тул шороон түмэн бор хархыг дарах чадалтай боллоо. Чи миний хошууны ойр хүрээд ир. Би чамд нэг юм чихэнд чинь шивнэж хэлнэ гэхэд нь Нилс дэргэд нь очиж Акка эмгэн чихэнд нь нэг юм тайлбарлан хэлжээ. Нилс тэр үгийг нь сонсоод бахдан, гуяа алгадаж

	— Уухайн тас! Одоо л нэг сайхан чадна даа тануусыг гэж хархны зүг занав. Тэгэхэд нь эмгэн галуу, 

	— Ш-ш! Дуугай бай, дуугай гээд Флимнеа гэдэг тэр шар шувууны дэргэд очиж, чихэнд нь нэг юм хэлж, хоёулаа юм шивнэлдэв. Тэгж тэгж, тэр шувуу гэнэт хүү хү хүү! гэж хөх дуугаар хашхираад, ухасхийн нисжээ. 

	 

	3

	Бор харх, шөнө дүл Глиммингений шилтгээнд тулан хүрч, орох нүх сүв эрж гурав дахин хэрмийг нь тойрч үзэвч, хаалга цөм хаалттай, өчүүхэн ч завсар сүв байхгүй ажээ. 

	Хэчнээн эрж, хэрмийн ёроолд жаалхан гадагшаа цухуйсхийсэн нэг чулуу олоод, тал талаас нь түлхэж татаж үзвээс, огт эс хөдлөв. Тэгэхэд нь хумсаараа маажин шүдээрээ мэрж, доорх шороог нь ухаж сэндийлж, чулууг гүйж очин түлхэж, дээр нь үсрэн, махаараа дарж, хэчнээн оролдсоны эцэст баахан хөдлөх шинж оржээ. Тэгээд ноц ноцсоор байтал нь суга үсэрч, пид хийсэн их дуу гарч, хэрмээс мултарсан тул, чулуу ойчсон чимээ намдмагц, дөрвөлжин хар нүх тэр чулуу байсан газар онгойсон агуйгаар нь харх шурган орж, хэдэн алхам яваад, хүн амьтан дайран хорлох бол уу? гэж түр хүлээн чагнахад огт чимээ аниргүй.

	Тэгэхэд нь зориг орж шат өөд гишгүүр тутмыг нь шинжин шинжилсээр өөдөө авирч, шилтгээний доод талаас нэгдүгээр давхарт нь гарч үзвэл хүн амьтан огт үгүй. Эзгүй хоосон их ил танхимд будаа овоолоотой бөгөөд үнэр нь маш сайхан боловч өлөн харх хардаж, огт будаанд хүрсэнгүй. Хэн мэдэх вэ? Хархыг хорлох гэж зориуд будаа овоолсон ч байж магад. Шилтгээнийг цөмийг байцаан үзэхээс нааш идэх амрахыг бодохгүй гэж доод талын өрөө тасалгааг үзэж гүйцээд, дээшээ нэгдүгээрийг нэгд нэгэнгүй үзээд, хоёрдугаар давхарт гарч, хамаг өрөө танхим хонгил хоолойг цөм үзэж, нүх булан бүгдийг нь шалгаж үзэхэд огт амьтан байхгүй. Дайсан манаач айж оргосон болох нь. Шилтгээн манайх боллоо! гэж, нэгдүгээр давхарт байсан тарианы зүг үер буусан юм шиг дайран орж, бие биеэ түлхэн чихцэлдэж, маажилцан хазалцаад, том том будааны ширхгийг хэмлэх нь хэмлэн, залгих нь залгиж, зарим нь ховдгийн ихэд толгойгоо овоолоостой будаанд шургуулан будаалж гарлаа. 

	Тэгж байтал, алсаас нэгэн үлээврийн жингэнэх сайхан эгшиг дуулдсанд олон харх цөм идэхийг байж хошуугаа өргөцгөөн чагнан хүлээтэл, үлээврийн чимээ тасарсан тул, дахин будаа идэж эхэллээ. Тэгтэл үлээвэр дахин жингэнэж, анх чимээ анир нь баахан сулхан байснаа, цаашаа яваандаа улам улам чанга, улам улам зоригтойхон хангинаж, зузаан хэрмийг нэвт орсон адил бүх шилтгээнд тэр үлээврийн ая хангинасанд, олон харх, будаа идэхийг байж, түүний чимээ гарах тул, гүйж эхэллээ. Түг түмэн бор харх, тэр үлээврийн эгшигт өөрийн эрхгүй татагдан шат уруу өнхрөн, бие бие дээгүүрээ үсрэн тэр үлээврийн дуу дуулдаж байгаа зүг гүйхдээ, цонх байсан газар цонхоор үсрэн бууж шилтгээний гол хүрээнд зогсож байсан эрхийн чинээ биетэй хүний зүг тэмцэв. Тэр жаал хүн дэрс шиг нарийн үлээвэр үлээж, дэргэд нь үй түмэн харх түүний чимээ сонсож, нүд чих шилжилгүй тойрон чихэлдэж, шилтгээний хэрэм дүүрэн харх болсон боловч, бас цаанаас нь харх цутган ирж, үлээвэр чимээгүй болмогц сахлаа сэрвэлзүүлэн, шүдээ ярзайлгаж, амаа ангайлган, бяцхан жаалыг дайран идэх гэж байгаа юм шиг сүртэй байлаа.

	Тэгтэл үлээвэр дахин жингэнэмэгц, цөм амаа жимийн, чихээ босгон, хөдлөлгүй чагнан сонсож байлаа. Тэг тэгсээр бүх харх цөм бүрдэн цуглаж, үлээвэр чагнан суув. 

	Жаал хүү тэр байдлыг харж, одоо булт цуглараг гэж бодоод үлээврээ үлээн дуугаргасаар хаалганы зүг аяархан алхахад шороон түмэн бор харх хойноос нь үерийн ус шиг цутган дагаж, үлээврийн дуу тасралгүй жаал хүү, хадан хясаа тойрон, доошоо хавцал ам уруу буухад, харх хойноос нь цуван дагаж гуу жалга давсаар шөнөжин явжээ. 

	Үүр манхайтал цайх үеэс жаал хүү нэг их нуурын хөвөөнд хүрвээс, усны захад Акка Кнебекайзе, онгоц мэт дайвалзан хүлээж байв. 

	Хүү, үлээврээ үлээж дуугаргасаар эмгэн галууны нуруун дээр гараад суутал, Акка нуурын төв дундад гүн уснаа чиглэн одлоо. 

	Олон харх, уснаа орохоос эмээж, эргийн захаар цаашаа наашаа гүйтэл, үлээврийн нарийн жингэнэх ая хангинасаар буй тул, өөрийн эрхгүй усанд орцгоон, хойноос нь хөвж дагасаар эргээс холдоход үлээврийн дуунаас салж чадахгүй сэлсээр, түрүүч нь усанд цацаж үхэцгээвч, хойноос нь ус бүрхсэн олон харх цувж, түрүүчийнхээ хархыг усанд живүүлэн үлээврийн хойноос даган сэлцгээв. 

	Тэгсээр усанд харх цөм орцгоон сэлсээр цуцаж, булт усанд цацаж үхсэн хойно хөгшин галуу дээшээ дэгдэж, 

	— За, Нилс, чи сайн хүү байна. Хэрэв чи үлээврийн дуу тасалсан байвал харх чамайг барьж идэх агсан. Хатуужилтай сайндаа, хархыг дарж авлаа шүү гэхэд нь Нилс бахархаж, 

	— Сонин юм даа. Энэ жижиг үлээврээр шороон түмэн хархыг дагуулан, дуртай газраа аваачих гэж хэн ч бодохгүй хэрэг. Ганц үлээх нь бэрх юм. Зогсож болохгүй, дуу тасламгүй лимбэдэх гэж тун ч ядаргаатай юм байна даа. Үгүй ер ийм үлээвэр манай гэрт байвал, манай аавын зооринд юм сүйтгэдэг харх, хулгайч оготныг мөн ч амархан үгүй хийж болох юм сан даа гэхэд нь эмгэн галуу, 

	— Энэ үлээвэр-зүгээр нэг үлээвэр биш, шидтэй үлээвэр юм шүү. Араатан жигүүртэн цөм үүний дууг сонсвол номгорч, явсан газар дууг нь дагадаг тийм үлээвэр юм шүү. Чоно түүний дуугаар гөлөг шиг номхон болж, элээ шонхор цөм тахианы ангаахай шиг, чиний хөлийн өмнө ирж эрхэлдэг болно гэхэд нь Нилс сонирхож, 

	— Энэ үлээвэр та хаанаас олов? гэхэд нь

	— Флимнеа шар шувуу авчирсаан. Уг нь ойн анахайн үлээвэр юм гэхэд Нилс ойн анахай юм уу? гэж тэр анахай гэдэг үг сонсмогц дотор нь аягүй боллоо. 

	— Тийм ээ, ойн анахайн үлээвэр билээ. Чи анахай гэхэд юундаа хулчийв аа? Тэр анахайгаас өөр хэнд ч ийм үлээвэр байхгүй. 

	Өвгөн Флимнеа бид хоёроос өөр амьтан энэ үлээврийн учрыг мэддэггүй байсан юм. Одоо чи мэдэх боллоо. Энэ нууцыг задруулж болохгүй шүү. Флимнеа анахайгаас үлээврийг нь гуйхдаа чамд өгч харх сөнөөнө гэж анахайд хэлсэн. Тэгэхэд анахай их л дургүйцсэн тул, арай хийж гуйж гувшсаар түр олж авсан. Чи яагаад тэр анахайн дургүйг хүргэсэн бил ээ? гэхэд нь Нилс дуулаагүй болон чимээгүй өнгөрүүллээ. Тэгээд дотроо гашуудан бодохдоо тэр анахайн миний дүрсгүйтэн шоглосныг одоо хүртэл мартаагүй юм байна. Акка бас түүнийг мэдвэл, намайг хөөж орхих вий. Тэгвэл би багтах шингэх газаргүй болж баларна гээд санаа алдсанд Акка, 

	— Чи юунд санаа алдав? гэлээ.

	— Нойр хүрч, ядарлаа гэж хариуллаа. Нээрээ ч шөнөжин үлээвэр үлээж явсаар их ядарсан байж, удалгүй унтаад Аккийн газар буусныг ч мэдсэнгүй. 

	Аккийн буухад, олон галуу шуугин хүрч ирсэнд, Мартин түлхэлцэн, Акканы дэргэд хүрч ирээд, бөх унтчихсан Нилсийг авч, суга дороо аятайхан хэвтүүлж билээ. 

	Нилсийг унтаж сайн амраг гэж Мартин өдөржин зогсож, хөл далавчаа ч Нилс сэрүүжин гэж болгоомжлон хөдөлсөнгүй. 

	Хоолны цаг болоход олон галуу, ойрх нэг балчгийн зүг хооллохоор нисэн одвоос Мартин бас очсонгүй, нөхдийн явна гэхэд далавчаа хавчин, толгой сэгсрэв. 

	Нөхөд нь учрыг мэдээд, балчгаас Мартинд усны аалз замаг өдий төдийгөөр авчирч хооллуулав. 

	Үдийн үес Эрменрих өрөв нисэн ирж, Нилсийг барааг нь харж өөрийн өмнөөс, мөн авгайнхаа өмнөөс баяр талархал илэрхийлэх гэж өрөөсөн хөлөө нугалан ёсолж нэг цаг зогсон хүлээвээс, Нилс огт сэрсэнгүй тул, хүлээж хүлээж буцсан билээ. 

	Тэгтэл, сарьсан багваахай хүрч ирэв. Уг нь өдөр наранд үзэгддэггүй өнжин унтаж, шөнө гардаг амьтан боловч, Нилст баяр хүргэх гэж өдөр гарч ирдэггүйгээ гарч ирсэн байжээ. 

	Сарьсан багваахайн сүүлээр хөгшин мийсгий, халцархай сүүлээ годгонуулан ирж, бор хархны түмэн цэргийг ганцаараа дарсан зоригт баатрын барааг нь харж баяр хүргэе гэхэд Мартин

	— Ш-ш-! харьцгаа, харьцгаа! Хүнийг унтуулахгүй яасан улс вэ, та нар? Ш-ш-ш! гэж шийгнэн хөөж билээ. 

	Харанхуй шөнө болсон хойно Нилс сая нойр ханаж, Мартины суга дороос аяархан сугараад шилтгээний зүг очлоо. 

	Зорьсон учир нь гэвэл Флимнеа гэдэг хөгшин шар шувуутай уулзаж, ойн анахай хаа суудгийг асууж мэдээд болдог юм сан бол анахайтай уулзан уучлахыг гуйж дахин ёстой хүн болгож өгөөч гэж аргадах санаатай байжээ. 

	Шилтгээний тэнд хүрээд, цонж цамхаг дээр Флимнеа байна уу? гэж хараачлан явж харанхуйд өөрийн сарвайсан гарын алга ч үл үзэгдэх тул дэмий л тэнэж даараад буцав. Гэтэл, үг хэлэлцэх чимээ сонсож, толгой өргөн хартал харанхуйд дөрвөн ногоон гал шиг нүд үзэгдлээ. 

	— Одоо ч яах вэ, намхан болж л дээ. Урьд нь амьтны амар заяа үзүүлдэггүй, тун муухай хүү байсан юм шүү. Хэчнээн шувууны үүр эвдэж, хэчнээн ангаахай алсан хорлосон гэх вэ? Тоочивч барахгүй. Бас ойн анахайг ч нэг удаа шоглох гээд, анахайд хорлуулж эрхийн чинээ биетэн болчихсон юм гэдэг шүү? гэж сүүлчийн тэр хэдэн үгийг бүр аяархан шивнэн хэлэлцэх хөгшин уулийн сөөнгө дуу сонсож, чих тавин чагнаваас, 

	Нөгөө ууль нь

	— Дахин хүн болох цаг бий юу тэр муу жаалд гэж асуух үг дуулджээ. 

	— Болох нь ч болно л доо. Болтлоо бас учир бий. Болзол тавьсан юм гэнэлээ шүү, тэр ойн анахай гэхэд нөгөө ууль

	— Ямар болзол? гэж асуужээ. 

	— Нууц юм аа. Амьтан сонсвол аюултай. Би чихэнд чинь сэм хэлье гээд хоёр ногоон гал нөгөө хоёр ногоон галд тун ойртох нь үзэгдээд, чухам юу шивнэснийг Нилс дуулж чадсангүй. Тэгээд хоёр хөгшин ууль баахан шив шив шивнэлдээд, нисэн оджээ. 

	— За, би ч одоо дахиад том болохоос өнгөрчээ ! гэж Нилс гашуудан гуньхарч, галууныхаа зүг урмас тасран оджээ. 

	Акка Кнебекайзийн сүрэг галуу, нар гарахаас өмнө Глиммингений шилтгээнээс морджээ. Шөнө хархнаас айж нойр алдсан шилтгээний хэдэн амьтан цөм их бөх унтаж байсан тул нэг нь ч галууг үдэж өгсөнгүй. Гагцхүү Флимина цамхгийн шовх орой дээр сууж, унтах дуртай тул, толгой дээгүүрээ юм нисэн гарах чимээ сонсоод нэг нүдээ нээсхийж үдэхийн ёслол хийж хүү, хүү! гэж нойр дундаа битүү дуугаар нэг дуугарчээ. 

	Акка Кнебекайзе, далайн салхинд саатаад, бас Глиммингений шилтгээнд харх халдах гэснийг дарж өгнө гэж нэг хоног саатаж, цаг их алдлаа гэж тун яарч явлаа. Хаврын урин дулааны амьсгал тэднээс түрүүлж явсан газар нь мод навчилж, өвс ногоо хөхрөн хар газар үгүй боллоо. Умар зүг явах тусам улам дулаан болж байгаа нь хойшоо яваагүй урагшаа явж байгаа юм шиг хачин сонин санагдаж билээ. 

	— Одоо бид хамгийн сүүлд хүрч ирэхэд шахлаа. Амьтан олны нүүр яаж харах вэ? Маажиг хөлт муу нугас хүртэл, биднээс түрүүн хүрэх нь шалавла шалавла! гэж Акка галуун сүргээ шавдан яаруулж гэгээ шарлахаас өмнө босгон нисэж, үдшийн шөнө, тун харанхуй болоход хоноглох гэж доошоо буудаг боллоо. 

	Өдөр ирэх тутам нар эрт гарч орой орох тул өдөр тун урт болж, идэх унтах цаг тун бага болж ирсэнд галуу ядарцгааж, Аккийг

	— Энэ чомбаа биднийг эцээж алах нь ээ! гэж шивнэлдэн хэлэлцдэг боллоо. Анх нисэж явахдаа цатгалан тарган, сэтгэл хөгжилтэй явсан тул, хоорондоо дуу дуугаа авалцан нисдэг байлаа. Одоо аяншиж, мах мариа шуураад, нойр хоол алдаад, дуу шуу гарч явахаа аль хэдийн байж, чив чимээгүй, хэтрүү царайлаад, далавчаараа агаарын хийг пад пад цохилон нисэх ажээ.

	Нилс бас гуньсхийжээ. 

	Галуутай аялан нисэхэд сонин ч яах вэ сонин юм даа. Зуу насаллаа ч гэсэн энэ галуутай хорь хоног дотор олж үзсэн сонин юм үзэхгүй нь лав. Тэр элдэв сонин явдлыг тэмдэглэвэл, яасан ч нэг зузаан дэвтэр болох нь бүр ёс. Тэгэхэд энэ мэт сонин сайхан элдэв хачин юм үзээд нэг сар юм уу, дэндвэл хоёр сарын тэртээ дахиад эрдэнэт хүний биеийг олно гэж бодож явахад сайхан юм сан даа. Сайхан гэр оронд ортой дэртэй, хөнжил хучлагатай, хоол унд идэхдээ аяга тавагтай, гадагшаа гараад тоглоход өдий төдий найз хүүхэдтэй байх гэдэг ч мөн сайхан шүү дээ. Эжий хааяа хааяа загнадаг боловч загнавал загнаж л байг, тэр яах вэ. Аав хааяа хааяа түргэн уурын эрхээр ганц нэг сайн алгадаад авч мэдэх юм. За тэр ч яах вэ, дандаа алгадаж байдаг юм биш. Өнөөдөр алгадна гэхэд маргааш загас агнахдаа дагуулаад явна шүү дээ. Уур нь дорхноо гарчихдаг юм шүү дээ. Ер нь бодоод байхад гэртээ мөн ч жаргалтай байсан юм байна даа. Одоо сургуульдаа оч гэвэл, ямар их дуртай очих сон билээ. Тэр олон сайхан юм одоо зүүд болж өнгөрлөө гэж бодоход Нилсийн дотор тун ч урмас алдарч, зориг шантрах мэт болж явлаа. 

	Ялангуяа, тэр шөнө шилтгээнд хоёр уулийн шивнэлдэн хэлэлцсэн үгнээс ахин хүн болохоо өнгөрсөн гэж сонсоод ганцхан арга бийг олж мэдэх нөхцөлгүй байснаас хойш бүр ч горь нь тасарч билээ. 

	— Тэр муу ууль, ядахдаа чих нь хатуу байхыг яасан юм бэ? Тэгвэл, хажуугаас нь би хэрэгтэй юмаа олж сонсох юм сан. Тэр анахай намайг аль хэцүү юм хийвэл эргээд хуучин хэвдээ орно гэвэл, би ямар ч хэцүү юм зориглон хийх асан. Эндээс гэртээ хүртэл сунаж мөргөсөөр хүрч, сунах бүрдээ эр тахиа шиг гөгөрийгүү! гэж хашхир гэсэн ч би сунасаар, гөгөрийгүүдсээр хүрч чадах сан. Удах нь ч удалгүй яах вэ? Нэг жил юм уу, хоёр жил ч сунан мөргөж, гөгөрийгүүдсээр гэртээ хүрэлгүй яадаг юм бэ? Чухам яавал эргэж хүн болохоо мэдэхгүй нь л муухай байна. Тун ч хол явахгүй, дороо хийж болох юм байж магадгүй шүү, тэгэхэд түүнийг мэдэлгүй өнгөрүүлчхэж болох юм шүү дээ гэж бодож гуньж явдаг боллоо. Тэгээд нэг өдөр Мартинд зовлонгоо тоочиж, арга саам юу байна гэж гайхшаа барагдан асууж ч үзлээ. Мартин, Нилсийн үгийг сонсоод, далавчаараа илэн зориг оруулж, 

	— Санаагаараа үхээд яах вэ. Алсдаа нэг учир ургах вий. Цаг цагаараа, цахилдаг хөхөөрөө байдаггүй, амьд яваа цагт нэг ухаан бий гэхэд нь Нилс бодож бодож дотор нь онгойгоод, нээрээ ч тийм юм уу даа гэж бодоод сэтгэл сэргэж, дуу дуулж, хөлөөрөө арваганан тоглож, биеэ саатуулж явах боллоо. 

	Акка Кнебекайзе ойн араатан, хоёр хөлт хүн хоёроос аль болохоор зайлахыг боддог тул, хонохдоо зэлүүд буйд газар сонгож явдаг байжээ. 

	Нэг орой тэнгисийн эргийн их хотын дээгүүр гартал харанхуй болж хоног эрэх аргагүй болсонд хотын дээгүүр нэг эргэж үзээд захиргааны газрын өндөр байшингийн орой дээр буужээ. 

	Тэр байшингийн дээвэр нь галууны хоногт тун тохирсон газар байж. Захаараа ус гоожих гүнзгий ховилтой тул, түрүүн орсон борооны ус тогтож, ундаалах устай, бас суугаад байхад дороос хүн амьтан харахгүй. Нэг л гэм гэхэд, өвс ургадаггүй, усанд нь цох хорхой байдаггүй учир идэх юмгүй. 

	Гэвч хошуугаа хөдөлгөх юм бас олдлоо. Тагтаа буюу бор шувуу идээд үлдээсэн талхны улнаас хэд хэдэн хэрчим олдож, ёстой хээрийн галууны хоол биш боловч, арга ядахын цагт ангайсан хошуунаас хойш орох юм болохоор бас л нэг ёсны өл залгах юм гэхэд үл болох газар үгүй. 

	Нилс л харин ёстой хужирлаж дээ. Нар салхинд хатсан тэр талхны ул мэрж идэхэд нь бүх Вестменхег гацаанд алдартай эжийн нь боовноос ч илүү сайхан амттай юм шиг санагдаж, талх амсаагүй удсан тул их л амтархаж идлээ. Нэг л гэм гэхэд эжийн боовонд дээгүүр нь бурам чихэртэй байдаг бол тэр байшингийн дээвэр дэх талхны ул нь хотын нарийн тоос болсон байжээ. 

	Тэр ч бага хэрэг гэж, тонгорог хутгаа гаргаад, тоосыг нь хусаж, хутгаар хатсан талх хагалж, нэг хэрчим талхны ул идэж бартал галуу хэдийн ус уугаад, нөгөө хэдэн хатсан талхны улнаас тоншиж идээд, ховол дагуу нэг нэгийнхээ сүүлд хошуугаа тавин хэвтээд, нэгэн зэрэг хошуугаа далавчин дороо хийж унтацгаасанд, Нилсийн нойр хүрэхгүй, Мартины нуруун дээр гараад, ховлын захын ваарын дээгүүр өндийж харваас харанхуйд хашаа, байдал сайн харагдаагүй. Гагцхүү цонхоор хааяа хааяа дэнгийн гэрэл үзэгдэж, өлгөмөл дэнлүү хүнгүй гудамжинд бүдэг гэрэл тусахаас ганц нэг оройтон явж байгаа хүн гудамжаар яаран алхаж өнгөрөхөд нь чимээгүй агаарт түүний хөлийн чимээ их л хол дуулдаж байлаа. Тэгж ганц нэгээр хааяа хааяа үзэгдэх хүнийг Нилс байшингийн орой дээрээс их л шохоорхон харж булан тойрч далд ортол нь хойноос нь ширтэлхийлж, дотроо нэн гуньхран, 

	— Энэ хүн, лав гэртээ харьж яваа байх. Хүүхэдтэй ч хүн байж магадгүй. Тэд нь лав өдийд орондоо ороод, хөнжлөөрөө сайхан хучаад унтаж байгаа байх даа. Дэргэд нь сандал дээр тэдний сургуулийн бичгийн үүргэн сав нь ном дэвтэр чихээстэй хэвтэж байгаа байх... Улс яаж гэртээ сууж байдгийг агшин зуур ч гэсэн нэг хараад үзэх юм сан. Би ч хүний нийгэмлэгээс тасарч, дахин эргэж хүний ертөнцөд орох минь хол байх аа... гэж бодтолоо, — Мартин чи унтаж байна уу? гэж асуугаад үзлээ. 

	— Унтаж байна аа. Чи унтахаа яасан хүн бэ? гэхэд нь. 

	— Мартин, чи түр унтахаа завсарла л даа. Над нэг ажил байна гэж гуйлаа. 

	— Чамайг тэгнэ гэж би мэдсэн. Шөнө болохлоор л чи ажил гээд гүйдэг зантай амьтан. Тэгээд дахиж алга болчихвол чинь би л чамайг эрэхгүй. Акка гуайд ч чамайг үгүй боллоо гэж хэлэхгүй. Тэр чигээрээ чамайг орхиод явна гэхэд нь Нилс аргадаж, 

	— Мартин минь битгий уурла даа. Би алга болоод хаачих вэ? Чи намайг доош нь л буулгаад өг. Би гудамжаар баахан явж зугаацъя. Тэгээд чи нойроо ханасан хойно ирж аваарай. Тэг л дээ. Мартин минь! гэхэд, 

	— Чиний хойноос доошоо дээшээ явж байх би юу болсон юм бэ? гээд, толгойгоо суга дороо шургуулж унтах гэхэд нь Нилс гуйж, 

	— Мартин минь намайг буулгаад өгөөч дээ. Чи хэрэв урд хүн байсан бол хүн амьтантай уулзъя, барааг нь харах гэж бас л бодож байсан байлгүй яах вэ? гэхэд нь Мартин цагаан галуу

	— Чи хүн үзсэн, уулзсан юм биш үү? Тэнгист нэг том хотоор явсан гэж юугаа чи хэлж сануулсан бил ээ? Тэр хотод чинь хүн байсан юм биш үү гэхэд. 

	— Хүн боловч надтай адил, хараал жатга хүрсэн хүн байхгүй юу? Энэ хот чинь ёстой хүн төрөлхтний хот шүү дээ, Мартин минь. Мартин минь намайг доош нь буулган туслаач дээ! Гуйя, гуйя Мартин минь гэхэд тэр цагаан галуу өрөвдөөд, 

	— За, тэгж үзэхээс дээ, чи харин буусан хойно, хүний нүдэнд битгий үзэгд. Зовлон үүсэж, гай чирнэ шүү гэхэд нь, 

	— Яалаа гэж би хүнд харагдах вэ? Хүн байтугай оготно хулганад ч үзэгдэхгүй шүү гээд, Мартины буулгаж өгөх болсонд баярлаж, түрүүн дээр нь дэвхэцсэнд, 

	— Ёо-ёо, чи өдийг минь хуга дэвсчихнэ, боль боль гээд өдөржин нисэж чилсэн далавчаа дэлгэжээ. 

	Тэгээд төдхөн Нилсийг доош нь буулгаад хол битгий яваарай гэж дахин байшин дээр нисэн гарч нүднийхээ хор гаргах гэж унтаад өгөв. 

	Нилс гудамжаар ийш тийш харж, юмны чимээ чагнан, маш болгоомжтой явбаас, хотын хүн олон байтугай нохой ч гэсэн босгоны гадна хурхиран унтаж байв. 

	Цонхоор гялалзаж байсан дэнгүүд унтарцгааж, гудамжны адагт ганц доод цонхноос өөдөө гэрэл тусаж, гудамжийг зурвас гэрлээр хоёр тасалсан юм шиг үзэгдсэнд тэр гэрлийн зүг бүү унтраагаасай, бүү унтраагаасай гэж яаран гүйж очоод зоорин өрөөтэй бяцхан цонхны тушаа очиж дотогш нь харвал, зуухны нэг өнцөг, бас будаг шудаг халцарсан туурганы нэг хэсэг үзэгдлээ. 

	Цонхны хаалттай самбарын завсраар нэг хүн өнгөрөх нь харагдаад алга болчихлоо. Тэгээд туурган дээр нэг том гарын мундаг сүүдэр үзэгдээд, том гэгчийн гутал хөлөөсөө суга татаж тавьсан сүүдэр үзэгдэв. Тэгээд цамцны ханцуйн сүүдэр харагдаад, том гарын урт хар сүүдэр зууханд туслаа. Тэгэхэд нь цонхны хаалттай самбарын завсрыг ангайлгах гэж хөшөөд шагайвал дэнгийн гэрэл нүдэнд нь тусаж нүд гялбаад аньтал нэг мэдэхэд нь дэн унтарчихсан байв. 

	Тэр байшин доторх юм сайн харж нүдээ хужирлан урьд мөн ингэж байшинд суудаг байсан мөрөөдлөө гаргах гэж оролдоод цонхны шилээр хэчнээн харавч өөрийн царай тэр харлан гялалзах шилд үзэгдэн, өөр юу ч харагдахгүй байлаа. Тэгэхэд өөрийн бие эрхий хурууны чинээ, өөрийн царай хумсны чиний чинээ болсныг харахад төдий л таашаам бус тул, цонхноос холдож гудамжаар цаашаа явлаа. 

	Тэгээд удалгүй их талбай дээр гарч ирвээс, том том дөрвөлжин сайхан чулуугаар шалдаад, мушгимал төмөр баганад дугуй дугуй дэнлүү өлгөөстэй, лав хотын гол их талбай бололтой. 

	Ийш тийшээ харж үзэхэд нь цаг орой болсон тул цаашаа наашаа явах хүн үзэгдэхгүй. Энд тэнд зогсож байгаа ч хүн үзэгдэхгүй. Гагцхүү талбайн дунд нэг том өндөр чулуун тавцан дээр хүрэл хүн хөшөө зогсож байв. 

	— Энэ хэн гэдэг юм бэ? гэж Нилс, тэр хөшөөний тавцан тойрч ёроолоор нь явахдаа, байдлыг нь ажиглавал тун их зантай эр толгойдоо гурвалжин өнцөгтэй эсгий бүрх малгай дуурайн хийсэн хүрэл малгайтай, урт цамцан дээлтэй, өвдөгтөө хүрэх богино шуумагтай өмдтэй, горигтой гуталтай, гартаа бүдүүн мод барьж нэг хөлөөр урагшаа алхсан байдалтай байгаа нь тавцангаасаа буух гэж байгаа юм шиг. Царайны сүрхий ууртай, хөмхийгөө зуугаад хөмсгөө зангидаж модоороо хүн зодчихмоор тун ч зэвүүн муухай ааштай эрийн шинжтэй байх тул Нилс түүнийг харж харж, 

	— Хөө и, хүрэл мануухай! Чи энд юунд хүн айлгаж зогсдог юм бэ? Ингэж алцайгаад, мод атгаж зогссоноос, хөлийн хөшөө гаргаж явах юм биш үү? Чи юунд дуугүй байдаг юм бэ? За яах вэ, хүнтэй ярих дургүй бол зогсоод л бай. Би явлаа! гээд талбайн цаад захын нэг гудамжаар онгоцны зогсоол чиглэтэл хойноос нь нэг хүн мод тулж алхах мэт алхаж гишгэх нь том лантуугаар дөш цохиж байсан юм шиг сүрхий чимээ гарсанд, өнөөх хүрэл хүн! гэж мэдээд гэдрэгээ эргэж харалгүй тэнхээ мэдэн зугтаав. Нэг хөндлөн гудамж дайралдсанд тэр лүү гүйгээд, бас нэг хөдлөн гудамжаар давхиж байтал ахиад нэг хөндлөн гудамж дайралдахад тэр лүү гүйж, эцэж ядраад, нэг байшингийн үүдний шатанд түр амьсгаагаа дарах гэж суутал хүрэл хүний хөлийн чимээ өөр газар дуулдах шиг боллоо. Тэгэхэд нь санаа амарч, дотор нь онгойгоод, намайг хөөгөөгүй зүгээр явж байгаа юм байлгүй дээ. Тэр хүнд би муу юм хэлж, уурыг нь хүргээгүй шүү дээ гэж бодож байтал, гэнэт булангийн цаана пид пид гэж газар доргитол гишгэх хүрэл хөлийн чимээ, түс түс гэж хүрэл таягаар газар цохих чимээ дуулдаад, өнөөх хүрэл хүн өвдөг нугалалгүй алхаж, нүд цавчилгүй урагшаа харж булангийн цаанаас гарч яг Нилсийг чиглээд иржээ. 

	— Хаа орж зайлдаг бил ээ? гэж ийш тийшээ хараад орох нүх олдсонгүйд сандарч, их л айж цочтол, нэг хуучин муу модон дуган үзэгдлээ. Орой нь хазайгаад, туурга нь их өндөр бүдүүн агч модны гишүүнд тулуулсан тулдаа л бутарч ойчоогүй байгаа тэр сүм хараад, 

	— Энэ сүмийн модны орой дээр гарч нуугдвал, өглөө болтол намайг алахгүй байх гэж тэр лүү ухасхийж, сүмийн довжооны тэнд хүртэл, нэг хүн Нилс рүү хараад, нэг нүдээ анив анивхийж байв.

	Яадаг бил ээ? Эргээд зугтаавал хүрэл хүн няц гишгэх байх. Цаашаа гүйх гэхэд бас юу болдог бол? Энэ хүн нүдээ анив анивхийдэг нь ямар ухаантай юм бэ? гэж бодтол өнөөх хүрэл хүний хөлийн чимээ нижигнэв. 

	Одоо явалгүй горьгүй боллоо гээд гараа зангидан алхтал, өнөөх сүмийн тэндэх хүн, толгой дохин, нүдээ анив анивхийгээд хөдлөх бүр хуучин модон сандал дээр хүн суухад дуугардагтай адил чимээ гарч байхад нь энэ яагаад ийм модон юм шиг дуугарч байна! гэж харж үзвэл, модон хүн байжээ. 

	Сахал нь ч мод, толгой нь ч мод, бүх бие нь мод, модон малгайтай, модон цамцтай, модон бүстэй, модон оймстой, модон гуталтай, нэг хацар нь улаан, нөгөө хацрын будаг нь халцраад хөх модон өнгөтэй. Модон элгэнд нь нэг модон пайзтай. Тэр пайз дээр нь, 

	 

	Явуулын хүн, зогс! 

	Ядуу би чамайг хүлээв. 

	Энэ саванд мөнгө хийвэл 

	Энхжиний оронд жаргуулна! 

	 

	гэсэн бичээстэй бөгөөд солгой гартаа нэг модон сав барьжээ.

	— А-а! Одоо мэдлээ. Сүмийн бадар барих савны тосгуур болсон модон хүн юм байна чи. Тэгээд намайг дохиж байсан юм бий. За яах вэ ганц зоосоо өгье. Тэнгисийн хотод тусалж эс чадсан гэхэд, энхжиний оронд жаргаж үзье! гээд, хэрээний өгсөн тэр ганц зоос авч өгнө гэж гараа халаасандаа хийхэд, тэр модон хүн, хэдийн учрыг нь мэдээд доошоо шажигнан нажигнан бөхийж модон саваа тосоход, өнөө мөнгөө хийж орхилоо. Тэгтэл хүрэл хүний хөлийн чимээ пид пид, чид пад гэсээр ойртож, Нилс, за одоо хэдийд намайг няц гишгэж алах нь дээ! гэж бодтол, дээр нь мод шажигнаад өнөө модон хүн гараа сарвайлаа. Хүрэл хүнээс айсандаа Нилс модон хүний алга дээр яаран үсрэн гарлаа. Тэр модон хүн Нилсийг дорхноо дээш нь өргөж, малгай дээрээ суулгаж орхилоо. Тэгтэл ч өнөөх хүрэл хүн хүрээд ирлээ. Модон хүний хага хагалсан модон малгайн саравчны завсраар харахад нь хүрэл хүн пид пад, пид пид алхсаар гудамжны чулуун шал гишгэхэд нь нэг төө доошоо сууж, алхах бүрд нь хөл дороос нь оч гялалзаж, хэт цохиж байгаа юм шиг хүрэл хөлөөрөө чулуу цохисоор ойртож ирлээ. Хамар нь сартайж, хөмсгөө зангидаад, айхтар ууртай явж байгаа бололтой. Тэгээд модон хүний дэргэд хүрч ирээд, таягаараа газар тас хийтэл цохиод зогсоход нь газар донсолж, модон хүн доргиод ойчин алдаж малгай нь шилэн хүзүүнд нь буужээ. Тэр хүрэл хүн, 

	— Чи хэн гэдэг вэ? гэж модон хүнээс хүрэл хангинан сүртэй дуугаар асууж, модон хүн залдхийж цочоод гар өргөн ёслоод бие нь хагархай, мод хавиран дуугарах шиг болж номхон зогсоод мод хавирсан хоолойгоор

	— Ван еэ, би Розенбум гэдэг далайн цэргийн салаан дарга «Дристигхетен» гэдэг шугамын онгоцонд алба хааж Фербелиний байлдаанд хоёр удаа шархтаад цэргээс халагдаж дуганы манаач болж 1690 онд нас барсан хойно модоор миний энэ хөшөө сийлж бадрын сав бариулсан билээ. Тэгээд

	 

	Сүмийн үүдэнд манаанд зогсож, 

	Сүнс минь тэнгэрийн оронд, 

	Яс минь чулуун даршинд 

	Янгирцаг модон хөшөө минь энэ ээ! 

	 

	гээд дахин ёслоод номхон зогссонд хүрэл хүн

	— Розенбум чи сайн цэрэг байжээ. Амьд байхдаа чамайг шагнаагүй миний буруу. Одоо талбай дунд нэг муу тавцан дээр зогсоод шагнахаас өнгөрчээ гэхэд нь

	— Шагнах гэсэн ганц үг ч ван ноёноос сонсоход миний чихэнд их л сайхан дуулдаж байна. Эх орон, ван ноён тандаа хэзээд шударгаар зүтгэхэд бэлхэн гээд ёслоход нь Нилс тэр хүрэл хүний ван ноён гэж дуулаад би мэдэлгүй хүрэл мануухай гэж доромжилсон. Одоо яана? гэж сандрав. Тэгтэл хүрэл хүн тэр модон хүнээс

	— За Розенбум чи над эцсийнхээ нэг алба залгуулж өг. Хулганын чинээ биетэй тун муу амтай нэг дүрсгүй муухай жаал энүүгээр өнгөрсөн. Намайг муу хэлсэн тэр жаалыг залхаах юм сан. Чи түүнийг харав уу? гээд модоороо газар түс хийтэл цохиход модон хүн, 

	— Харалгүй яах вэ, ван еэ минь! гэлээ. 

	Одоо л намайг зааж өгөх нь дээ. Юунд ч энэ хүнд зоосоо өглөө гэж Нилсийн айж суутал, тэр модон хүн

	— Тэр жаал энүүгээр өнгөрсөн. Намайг элэглээд алга болчихсон. Би хэдий энгийн цэрэг боловч муу сайн багачуулд дарлуулж байхдаа бас гомдолгүй яах вэ? гэхэд нь, 

	— За, Розенбум, тэр муу хаашаа очсон бэ? гэлээ. 

	— Онгоц барьдаг үйлдвэрийн зүг гүйсэн гэхэд нь, 

	— Тэгвэл чи эрэлцэж өг, би хүрэл хөшөө болсноос хойш шөнө л явж чадахаас биш, үүрээр өнөөх тавцан дээрээ гарч зогсох үйлтэй болсон тул шамдалгүй горьгүй боллоо. За, Розенбум, яваад бай гэхэд нь, модон хүн уйтгартайгаар харчигнаж, 

	— Ван еэ, намайг энд минь үлдээж хайрла. Би гаднаасаа бага сага будагтай боловч, дотроо өмхрөн ялзарсан тул, явахад хэцүү. Ван өршөө гэхэд нь хүрэл хүн уур нь хүрч, ногоороод, 

	— Яана гэнэ ээ! Туш-ш-шаал зөрчих нь үү? гээд Розенбумыг модоороо лүс хийтэл татаад авахад, модон зомгол ийш тийшээ үсэрчээ. 

	— Чи явахгүй юм бол, хага цохиулна шүү! гэж загнахад нь Розенбум, модон хөлийн хөшөө гаргах гэж дороо алхлан, хага цохиулна гэж вангийн үг давтаад, хүрэл ванг пид пад алхангуут, 

	— Миний хойноос алхаад марш! гэхэд нь хөөрхий модон хүн бүх бие нь тас няс, тас тас хийсээр алхалж, хотоор өнгөрөн, онгоц барих үйлдвэрийн газар хүртэл хүрэл хүн түрүүлж, хойноос нь модон хүн алхаж, тэр модон хүний модон малгайн саравч дээр Нилс суугаад явжээ. 

	Үйлдвэрийн хашааны өндөр хаалганд цоож зүүлттэй байсныг хүрэл хүн таягаараа хэмх цохиод, хаалга харчигнан онгойсонд Нилс, модон малгайн тойруулга  саравчны хагархайгаар харвал, тэр онгоцны үйлдвэр ёстой эвдэрхий онгоц хаядаг хогийн газар болсон байжээ. Эрт балар цагийн хөлөг онгоц, бөөрөөрөө цоорхой, бүдүүн гэгчийн юм далайн матар эрэг цээр хаягдаж үхсэн юм шиг энд тэнд тэсхийж хэвтэн, далайн салхинд урагдсан далбаа дарвуултай худалдааны онгоц, олс татлагат нь аалзны шүлс шиг орооцолдон, мушгиатай шат энд тэнд нь босгоостой, газар сайгүй онгоцны зэвэрхий зангуу төмөр давирхайдсан бүдүүн олс онгоц гадарлах гөлмөн төмөр овоолоостой хэвтэж байхыг хараад Нилс, их сонин газар хүрч ирлээ. Ганц бултайж болохгүй, нэг хагархайн завсраар харахаас биш, ийш тийшээ сайн харж болохгүйд гасаллаа. 

	— За, Розенбум, өнөө муу жаал олдохгүй юм шив дээ гэж хүрэл хүний хэлэхэд модон хүн, цэргийн дүрмээр үгийг нь давтаж, 

	— Олдохгүй юм шив дээ, ван ноёнтон! гэлээ. 

	— Бид олох ёстой. Розенбум олох ёстой! гэлээ. 

	— Олох ёстой! гэж модон хүн хагархай мод хавирсан шиг дуугарч модон шатан дээгүүр алхлан явахад нь хүрэл хүний гишгэхэд модон шат гулзалзан, арай эс хугарав. Замдаа хүрэл хүн хүрэл таягаараа нүх болгоныг чичин, хайрцаг дайралдвал хог дэлсэн, онгоцны шураг модыг ганц цохиод хуга ташиж, завь онгоц бүгдийг эргүүлэн нэгжиж тэр жаал хүүг хаа ч олдохгүй яасан юм бэ? гэж гайхаж явав. Тэгэхэд, тэр жаал нь модон цэргийн малгайн тойруулын цаана сууж, хамт явж байгааг яаж тэр хүрэл хүн мэдэх вэ дээ.

	Гэнэт тэр хүрэл хүн зогсоод

	— Розенбум, чи энэ далбаат онгоц таньж байна уу? гээд гараа сунгаж заахад нь Розенбум баруун тийшээ эргэлээ. Тэгэхэд нь захаараа зэвэрсэн төмөр хадсан нэг том гэгчийн тэвш шиг юм Нилст үзэгдлээ. 

	— Розенбум минь, чи энэ сайхан онгоц таньж байна уу? Хитэг нь юутай сайхан хэлбэр дүрстэй, хошуу нь юутай сайхан хэвтэйг хараач! Вангийн их буут онгоц байсан нь одоо ч мэдэгдэм байна шүү. Намайг энэ онгоцон дээр гарахад их буу нь юутай сайхан ёслон бууддаг байсныг Розенбум чи санаж байна уу? гээд хошуу нь тас бууж ойчоод хитэг гэдэг сүүл тал нь ханзарсан хуучран эвдэрсэн тэр онгоцыг бодлого болон санаж, чимээгүй хараад, ялзарсан модтой тэр онгоцныхоо өмхөрсөн модыг таягаараа тогшиж, 

	— Миний хуучин байлдааны энэ хөлөг онгоц, их юм үзэж өнгөрүүлсэн онгоц доо. Одоо энэ хог цээр ачааны муу онгоц шиг хаягдаад, урьд цагт ван өөрөө энэ онгоцоор явж байсныг хэн ч мэдэхгүй боллоо! гээд санаа алдаж, хүрэл нүднээс нь бууны сум шиг том гэгчийн нулимс бөнжгөнөн дуслав. Тэгж байтлаа гэнэт таягаараа газар цохиод, хэнхэлдгээ  түрэн гэдийж, 

	— Розенбум, малгайгаа ав! Манай яруу алдрын гэрч болсон энэ онгоцонд эцсийн ёс гүйцэтгэе гээд, гурвалжин саравчит малгайгаа аваад үрэгдсэн онгоцны алдар нэр мандаг! Урай гэж тэнгэр дуугарах мэт их дуугаар хашхирахад нь модон хүн малгайгаа авч, 

	— У-р-р-рай! гэж хашхирсанд Нилс бас дүрсгүй нь хөдөлж, Ур-р-рай! гэж модон хүний толгой дээр хөлөө дэвслээ. 

	Хүрэл хүн гурав дахин Урай! урай! урай! гэж хашхираад малгайгаа хангинуулан өмсөж, эргэмэгц, гэнэт царай нь барайн ширэм, шиг өнгөтэй болоод, 

	— Розенбум, толгой дээр чинь юу вэ? гэж муухай ууртай гэгчээр шивнэн асуулаа. 

	Розенбумын толгой дээр Нилс зогсоод, гараа даллаж, хөлөө дэвсэж, маяглаж байсан юм байжээ. Хүрэл хүн түүнийг үзээд, минчийтлээ уурлаж үг хэлж чадахгүй дэмий л ангалзан, хүрэл бороохойгоороо модон хүний толгой дээр тас хийтэл буулгаж орхилоо. Модон хүний толгой нь хага бууж, тоос, өмх мод, шороо бужигнаад, хөл нь хуга үсрэн газар пид хийж ойчлоо. 

	Чимээ намдмагц Нилс, хэмхэрхий модон дундаас гарч ирээд үзвээс, хүрэл хүн алга. Зүүн зүг нар гарч, улаан гэрэл цацарч байв. Модон хүн, хэмх цохиулж, овоолоотой хэмхэрхий мод, зомгол болчихжээ. 

	— Ван намайг оносон бол миний муу яс ч бас энд хэвтэх байжээ. Хөөрхий Розенбум! Намайг чамтай дайралдаагүй бол бас нэг хоёр жил бүтэн байх юм санж гээд, эвдэрхий хэмхэрхий мод зомголыг нь цуглуулж нэг модон овоо босгож, хага цохиулсан нөхөртөө дурсгал болгоод, тэнгэрийн зүг харж, одоо оройтох шахлаа. Намайг хүртэл лав нар гарчих байх. Мартин намайг орхиод явчихвал яана? гээд бушуухан хаалгаар гадагш гарч, шөнө явсан замаа эрсээр гудамжаар гүйж, өглөөний гэрэлд шөнийнхөөс хамаг юм маш ондоо харагдах тул, зам төөрч хамаагүй гүйсээр нэг хөндлөн гудамжаар орж гэнэт өнөөх хотын захиргааны байшингийн тэнд гараад орж ирлээ. Амьсгаагаа дарж ядаж тэвдтэл, Мартин дээрээс нь буугаад, 

	— За, хол яваагүй, миний үг дуулсан чинь яамай даа гэж баярлажээ. Нилс, хамаагүй явснаа хэлж нөхрөө гомдуулсангүй, дуугай өнгөрүүлээд, дээшээ Мартинтай гарч олон галуу аялан мордож хотын дээгүүр гарах үес тэр хүрэл хүнтэй талбай дээгүүр гарахад нь доошоо харваас, өнөөх чулуун суурин дээрээ их л хожимдон сандарч гарсан бололтой таягаа сугандаа хавчуулаад, малгай нь хойшоо шилэн дээр нь бууж, дээлийн хормой нь хийссэн хэвээрээ тогтжээ. 

	Хүрэл ноёнтон, сайн суугаарай гээд гараараа хамраасаа татан урт хамартай урагшгүй амьтан гэж дооглон дохисонд хүрэл хүн огт хариу чимээ гарсангүй. Шөнө нэгэнт өнгөрч нар гарсан тул, хөдлөх байтугай, дуугарч чадахгүй, загная ч гэсэн загнаж чадахгүй мэл гайхаж, хүрэл царайлан зогсох ажээ. 

	Галууны аян шувтрах дөхөж, эзгүй хээр сүүлчийн удаа хоноод, маргааш үүр засаж, айл гэр болно доо гэж олон галууны баяртай нисэж явахыг хэлээд ч яах вэ. 

	Урьд нь Акка Кнебекайзе хамгийн түрүүн сэрдэг байж. Энэ удаа Мартин түрүүлж сэрээд, галуу бүрийг түлхэн сэрээж, 

	— Одоо бос, бос явж үзье. Лапландад хүрээд нойроо ханаарай! гэж, тэр Лапландыг үзэх сэн гэж тун их яарчээ. 

	Тэгээд, суганд нь унтаж байсан Нилсийг

	— Хөөе, бос бос! Одоо нислээ! гэхэд нь Нилс яаран суганаас нь гарч, Мартины нуруун дээр гарлаа. Тэгээд Лапландын зүг нистэл, тэр зүг ядах шувуу их олон дайралдлаа. Хараацай шүрхийж хажуугаар нь уралдан нисэж, далайн нугас өд сөдөө гялалзуулан өнгөрцгөөж, нарийн хөлтэй цууцаль шувуу шүр шүрхийн хойноос нь гүйцэж, амар мэндийг асуулцаж, манайхаар айлчлаарай гэж бүгдээрээ баяр хөөр болж явав. Зарим нэг нь Акка Кнебекайзе эмээгийн лагшин тавтай юу? гэж, зарим нь та нар хаа буух вэ? Бид ногоон хошууны тэнд бууна шүү гэж зарим нэг нь, өнөөх хархыг дарсан баатар жаал тань аль вэ? гэж хашхиралддаг байлаа. Тэгэхэд нь Нилс нусныхаа алчуур гаргаад даллаж би энд байна, би энэ байна! гэж, шувуу болгон шахуу намайг сонирхон асуудаг боллоо. Би ч сүрхий жаал байна шүү гэж дотроо их л баярлан явдаг боллоо. Тэгээд, баяр хөөр болсондоо дуу зохиож, 

	 

	Галууны орон чи газрын холоос 

	Харагдлаа! Галууны орон Лапландад 

	Галтай цогтой мэнд хүргэе! 

	Гэрийн цагаан галуу 

	Гэрээсээ намайг үүрээд, 

	Удалгүй Лапланд газар 

	Уухайлан бууна даа би! 

	Лапланд, Лапланд, Лапланд 

	Лаваар мөн байх шив дээ 

	Галууны орон Лапландад 

	Галтай цогтой мэнд хүргэе! 

	 

	гэж тэнхээ мэдэн бархирч хөлөө арвалзуулж явтал нь гэнэт нэг модон шаахай нь суга үсэрч, доошоо ойчлоо, 

	— Мартин, зогс зогс! Гутал ойчлоо! гэж хашхирахад нь Мартин уцаарлаж,

	— Яасан томоогүй жаал бэ? Одоо доошоо буугаад тэр муу гутлыг чинь эрж олтол хэчнээн цаг алдана. За бууж л үзэхээс дээ Акка Кнебекайзе, Акка Кнебекайзе ээ! гэж хашхирахад нь

	— За, юу болов оо? гэлээ. 

	— Энэ муу жаал маань гутлаа хаячихлаа гэхэд, 

	— Гутлаа тайлаад явахгүй яасан юм бэ? Та хоёр бууж, гутлаа олоод биднийг гүйцэж үз. Эс гүйцвэл, чанх хойшоо нисээд Төгрөг нуурын тэнд Бор хадны ёроолд биднийг сураглаарай гэхэд нь Мартин, 

	— Бид та нарыг төдхөн гүйцнэ. Та нар харин битгий нэг их ширүүн яваарай гээд Нилсийг за, сайн барьж бай! Буулаа шүү! гээд доошоо шурган нисжээ. 

	Гутал харин амархан олдож, Мартины буусан газрын тэнд нэг явган зам дээр яг эзнээ хүлээж байсан юм шиг хэвтэж байлаа. Нилсийг Мартины нуруунаас гулгаж буутал, модон дунд хүн дуугарах чимээ гарч, охин хүү хоёр жаал гүйж гараад, охин, 

	— Мате, хараач! Энэ юу вэ? гээд Нилсийн гутлыг авч, ямар сонин юм бэ? Чи бид хоёрын гутал шиг мөртөө, хүний хамрын үзүүрт ч багтахгүй ийм гутал байх гэж гэхэд нь жаал хүү

	— Аль ээ, үзье гээд эгчийн гараас тэр гутал шүүрч аваад хамар дээрээ тохож, 

	— Нээрээ хамрын үзүүр ч орохгүй юм байна гэж эргүүлэн үзэж байснаа, Ооса, энэ гутлыг манай муурын зулзагад өмсгөж үзвэл яана? Таарах юм биш биз? гэхэд Ооса гэдэг эгч нь

	— Тааралгүй яах вэ? Тэгээд бас нэг гурван ижил модон гутал хийгээд жаал муураа гуталтай болговол сонин оо! Гуталтай мууртай болно шүү гээд, бушуу гэртээ харья гэж тэр явган замаар гүйлээ. Оосын хойноос Мате гүйж, Матын хойноос Мартин Нилс хоёр цуван гүйлээ. 

	Тэр явган зам яг ойн цагдаагийн гэр чиглэсэн зам байжээ. Үүдэнд нь нэг жаал муур эвхрэн хэвтэж байсныг Ооса охин шүүрч аваад, дүү нь модон гутал хөлд нь өмсгөж үзэх гэтэл, муур муухай дуугарч, маажлан тийчгэнэсээр гутлыг нь суга шиджээ. 

	Мартин яг тэр үед хүрч ирээд, гутлыг нь шүүрэн зугтаах гэтэл Мате ухасхийгээд Мартиныг барьж, 

	— Ээж ээ, ээж ээ, манай Марте гэдэг охин галуу буцаад ирлээ гэж хашхирахад нь Мартин, далавчаа сарвалзан, хошуугаараа тоншилж, 

	— Би Марте биш, Мартин гэдэг эр галуу! Тавь намайг! Тавь! гэж хашхирваас, тэр хоёр хүүхэд галууны хэл мэдэхгүй, Мате Мартиныг тас тэврээд, 

	Одоо л чамайг барьж авлаа. Золбин муу галуу чамайг даа! Ижээ, ижээ бушуул, алдлаа, алдлаа! гэж хашхирав. 

	Гэрээс нэг улаан хацартай авгай гарч ирээд

	— Манай Марте буцаж ирэлгүй яах вэ. Ганцаараа модонд юугаа хийх вэ? Үгүй наадах чинь айлын эр галуу байна шүү. За энэ чинь хаанаас гарч ирсэн амьтан бэ? Ойр хавьд айл байхгүй шүү дээ, за яах вэ, Мартыг алдсанаас хойш, оронд нь энэ галууг авна аа! гээд Мартиныг барих гэхэд далавчаараа цохиж, хошуугаараа гарыг нь цус гартал чимхэн тоншлов. 

	— Энэ яасан муухай зантай галуу вэ? Шувууны торын ойр нь хавьтуулж болохгүй, байдаг тахиаг минь алах амьтан байна. Алж иддэг юм бил үү? гээд, хормогчоо тайчиж, Мартиныг тас ороогоод гэртээ оржээ. 

	Нилс нэг модны ард нуугдаад харж байснаа, Мартиныг ална гэж гэрт оруулахад уйлмаар боллоо. Анахайгаас болж хорхой шавж шиг биетэй болсон тул яаж ч аргалах аргагүйдээ тэсэлгүй хорсож, сайн нөхрөө тогооны гэрт оруулж алуулахыг нь үзэхэд хүрсэндээ тэсгэлгүй хорсож үгүй яасан ч Мартиныг салгаж авна гэж гэрт орох гэж зориглон явтал замд гутал нь дайралдаж, түүнийгээ авч өмсөөд, байшинд орох гэтэл долоон гишгүүр жижиг болсон биед нь долоон давхар өндөр хашаа шиг юм байв. Арай чарай гэж асаж авирсаар тэр долоон гишгүүр давж тогооны байшингийн хаалга нь аз дайрч онгорхой байсан тул гүйгээд ортол, Мартины далавч хөлийг нь тас хүлээд, ширээн дээр хаячихжээ. Зуухны дэргэд өнөөх улаан хацартай авгай, ханцуйгаа шуугаад, яг Нилсийн ээжийн, галуу тахиа хайрдаг тогоо шиг том тогоо угааж байв. Тэгээд гал түлэх гэж зуухны амсарт сууснаа, 

	— Түлээ багадлаа. Мате, Ооса, байна уу? Түлээ аваад ир, байна уу та нар гээд чимээ гарахгүй тул цонхны тэнд очоод Мате аа. Ооса, гэж дуудаад хаашаа алга болчхов оо! Ядахдаа хоол хийх түлээ дөхүүлж өгөхгүй гээд хаалгаа тас хийтэл хаагаад гадагшаа гарахад нь Нилс ширээний тэнд гүйж очоод

	— Мартин минь, чи амьд уу? гэлээ. 

	— Гол тасраагүй л байна гэж Мартин их л уруу царайлан дуугарлаа. 

	— За. би чамайг суллая гээд ширээний хөл өөд авирахад нь Мартин

	— Бушуул, бушуул, цаадах чинь эргээд ирнэ гэж сандарлаа. Тэр завсар Нилс хэдийн ширээн дээр гараад, халааснаасаа тонгорог гаргаж олсыг нь гар хөрөөгөөр хөрөөдөх адил цааш нааш, цааш нааш таттал далавчны хүлээс тасраад, Мартин далавчаа дэлгэж За, яс нь бүтэн бололтой гэлээ. 

	Нилс хөлийн нь олсыг тайрах гэж гараа холгоод, хутга нь тэр хатуу шинэ олсонд мохож, ер олс нь тасрах шинжгүй. Тэгтэл Мартин сандарч, 

	— Өнөөх чинь ирлээ. Яадаг бил ээ? гэж хашхирлаа. 

	— Ээ амжихгүй нь гэж гасалсаар Нилс хөлийн олсыг хөрөөдөөд л байлаа. Хутга их халж, хуруу нь холгож хавдаад, олс нь ер тасрах шинжгүй. Тэгтэл нэг олс тасарч бас нэг нь тасрах шахтал, хаалга дуугараад, өнөөх авгай нэг хормой түлээ үүрч ороод ирлээ. Нилс сандрахдаа

	— Жийгээд бай гэж дуу алдлаа. 

	Мартин хоёр хөлөө жийж олсоо тастав.

	— Энэ чинь яах нь тэр вэ? Олсоо тас татлаа гэж өнөөх авгай, түлээгээ шал дээр пижигнэтэл хаяад Мартиныг барих гэтэл гараас нь мултарч хаалга уруу ухас хийхэд, тогоо авдаг ацтай модон бариулаараа өнөөх авгай Мартиныг хаалганаас зайлуулжээ. Мартин сандрахдаа шүүгээн дээр гарлаа. Авгай урт бариултай туужуугаар шүүгээн дээрээс ховх цохиж. Мартин аяга, шанаганы тавиур модон дээр гарлаа. Авгай том шигшүүрээ бариад, дээрээс нь дарж авлаа. 

	— Одоо л чамайг дарж авлаа! гээд духнаасаа хөлсөө арчаад ширээн дээрээ аваачин, дахин хөлийг нь олсоор боох гэтэл, гарыг нь нэг юм хатгаад орхих шиг боллоо. 

	— Ёо ёо, энэ ч юу вэ? гээд хартал, давстай модон аяганы цаанаас дэвхрэг шиг жижигхэн хүн тонгорог далайн занаж байхыг цочин харж, 

	— Энэ чинь юу вэ? гэж сандран тэвдэх зуур Мартин ухасхийж босоод Нилсийн захнаас шүүрэн цонхоор нь нисэн гарчихлаа. 

	Авгай айн сандарч, хойноос нь хараад, 

	— Ээ яадаг бил ээ? Энэ чинь юу гэгч нь тэр вэ? гэж аман дотроо юм үглэн санаа алдаад, шал дээр хаясан түлээгээ түүж эхэллээ. 

	Мартин Нилс хоёр, Акка Кнебекайзийн захисан ёсоор чанх хойшоо чиглэн явжээ. Түрүүн ойн цагдаагийн авгайтай тулж ялсан боловч далавч нь зад нухуулж өрөөсөн хөл нь хоёр удаа тас хүлүүлсэндээ хавдаад, туужууны ишээр цохиулсан тал нь маш хөндүүр болсон тул, нисэхдээ сая дэгдэж сурч байсан анхны өдрийнх шиг нэг доошоо шургаж, нэг дээшээ гэнэт хөөрч, нэг баруун талаараа, нэг зүүн талаараа яйжийж явахад нь Нилс нуруун дээр нь арайхан гэж тогтож явлаа. Тэгээд гайхахдаа Мартинд, 

	— Үгүй ер нь чи нэг бууж амсхийвэл яана? Энэ дор нэг сайхан талбай байна. Өвс ногооноос зулгааж, бие баахан амарвал нэг ухаан бий шүү гэхэд нь Мартин, тэр ойн цоорхойд буух дуртай харан харан явсан учир, даруй зөвшөөрч ер нь нэгэнт сүргээ гүйцэхээс өнгөрсөн хойно Лапландад нэг цагийн урьд хожид хүрсэн ямар ялгаа байх вэ гэж тэр ойн цоорхойд буугаад, Нилс самар эрж, Мартин сая цухуйсан хөх ногооноос чимхлэн идэж гарлаа. Хур самар олдох юунаа магад гэж Нилсийн эрж эрж явтал, нэг юм хөдлөх чимээ гарсанд, бас юу нь гарч ирж гай болох нь тэр вэ? гэж өвсөн дунд нуугдан ажиглавал, цагаан өд гялалзан, галууны ганганах дуу гарчээ.

	— Мартин, чи юу? Хэдийдээ энэ лүү хүрч ирсэн бэ? гэж асуутал, өвс шугуй дотроос нэг танихгүй цагаан галууны толгой цухуйжээ. 

	Өө, энэ чинь Мартин биш, өөр галуу байх шив дээ. Таныг гэж андуураад, манай Мартиныг алан алдсан тэр ойн цагдаагийн алдуул Марте гэдэг эм галуу та лаваар мөн болох нь ээ гэхэд нь, 

	— Аа тийм бий! Намайг алж идэх гэсэн юм бий? Миний хулжиж зайлсан минь харин зөв болж л дээ гэхэд тэр цагаан галуу толгойгоо шугуй дотроос бас цухалзууллаа. 

	— За Марте гуай, танилцъя. Бид танай эзэн авгайгаас арайхийж амь зулбаж гарлаа гэхэд нь тэр галуу гайхан

	— Чи чухам ямар амьтан бэ? Хүн гэхэд, ийм жижигхэн хүн байх ёсгүй, галуу гэхэд бас ийм галуу хаанаас байх гэж дээ. Үгүй, чи ер нь өнөөх цуутай Нилс гэдэг биш байгаа гэхэд нь Нилс баярлаж, 

	— Та миний нэр дуулсан юм бий? Тэгвэл та бид хоёр хуучин танил юм шив дээ. Мартиныг та таних уу? Энд ойн цоорхойд байгаа. Хоёулаа очъё. Тэр бас гэрийн тэжээвэр галуу болохоороо, тантай танилцах дуртай байх. Тантай нэгэн адил оргодол галуу юм шүү дээ. Ганцхан ялгаа нь юу вэ гэвэл манай эжий түүнийг яасан ч алж идэхгүй сэн байх гэж, хоёулаа Мартин дээр очиход нь нээрээ ч Мартин их баярлажээ. Тэр эм галууг үзээд зодуулж нүдүүлж, бэртэн муужирснаа ч мартаж, элгэн дээрх өдөө илж, далавчаа засаад, хүзүүгээ маягтай гоёор нугалж, мэхийн ёсолж, 

	 — Тантай уулзсандаа би их баярлаж байна. Таны оргож зайлсан тун зөв болж, эзэн авгай тань муухай харгис хүн байна шүү. Гэвч та ганц бие залуу охин яаж ой модонд ганцаараа суух вэ? Амьтан шоглож, дарлаж мэднэ шүү гэхэд нь тэр эм цагаан галуу, 

	— Харин ээ, яадаг юм бил ээ? Би тун их айж сандарч байна, урьд шөнө үен намайг алан алдлаа. Арай л далавчийг минь тас татсангүй, бас шоргоолжинд хөлөө

	хазуулж сандарлаа. 

	Гэсэн ч би гэртээ харьж яасан ч тэр авгайд алуулахгүй. Үхвэл, эндээ л үхнэ гээд гашуудан уйллаа. Тэгэхэд нь Мартин сэтгэлийг нь засаж, 

	— Хонгор Марта минь бүү уйл, бүү уйл! Бид нэг арга сүвэгчилж үзэмз гэлээ, тэгэхэд нь Нилс, 

	— Би арга оллоо! Бидэнтэй хамт яв л даа! гэхэд нь Мартин баярлаж, 

	— Нээрээ, тэгвэл зохино. Та бидэнтэй хамт яв л даа гэхэд нь Марта

	— Тэгвэл сайн л юм сан. Би нисэж чадахгүй нь, яадаг бил ээ? Гэрийн цагаан галууг ер нисгэж сургадаггүй учраас би чадахгүй бол уу? гэхэд нь Мартин

	— Зүгээр зүгээр, сурч ядах юу байх вэ? Тэр амархан хэрэг, доогуур ниссэнээс, дээгүүр дэгдвэл дээр, зөөлөн ниссэнээс ширүүлэн ниссэн дээр гэдгийг л мэдвэл болох нь тэр. Би тэр учрыг сайн мэддэг болсон. Дүрмийн ёсоор нисэж эс чадвал яах вэ, дүрэмгүй дэгдээд ургаа модны дээхнүүр нисэхэд бас л болно. Ядарвал, доошоо буугаад амарч болно гэхэд нь тэр эм галуу баярлан, 

	— За, та нар намайг голохгүй л бол би дуртайяа бараадъя. Ганцаараа байхдаа би бас нисэхийн сургууль бага сага хийгээд үзсэн. Та нар харж бай. Би ингээд л дэгддэг юм даг гээд, далавчаа дэрвэлзэн гүйгээд, дээшээ нэг үсэрмэгц хошоод метр дэгдсэнд Мартин баярлаж, 

	— Уухайн тас. Та ч сүрхий нисдэг юм шив дээ. За Нилс, бушуухан нуруун дээр минь гар Нилс гээд, Нилсийг үүрээд дэгдлээ. 

	Марте тун авьяастай хүүхэн галуу байжээ. Мартинаас ер хожимдохгүй, мөр зэрэгцэн нислээ. Тэгэхэд Мартин, бараг далавчаа хөдөлгөхгүй, тун аяархан нисэж, нэг цаг болоод л бууж амарсаар, зуураа модон дунд нэг хоноод, хойд орой сая Төгрөг нуурын эрэг дэх Бор хадны бараа харжээ. Нилс баярлан, 

	— Ур-ррай! Хүрч ирлээ. Уухай! өнөөх Лапланд газар гэдэг маань энэ шив дээ. За Мартин буудаг цаг боллоо гэж хашхирчээ. Нуурын захын зэгсний тэнд буугаад Нилс, Мартиндаа

	— За одоо харав уу? Энэ өвс ч зүгээр өвс биш, лапланд өвс. Зэгс ч лав лапланд зэгс, нуурын ус ч зүгээр хар ус биш, лапланд ус шүү дээ! За, ямар байна хө? гэхэд нь Мартин, ядраад, юу ч харж сонирхохгүй болсон авч, 

	— Сайхан аа сайхан гээд, үнэндээ тэр өвс зэгс нь лапланд өвс зэгс мөн бишийг ч төдийлөн сонирхохгүй, өөр юм бодож

	— Нилс ээ, Мартийгаа бид яадаг бил ээ? Акка Кнебекайзе сайн шувуу боловч айхтар чанга шүү дээ. Мартийг сүрэгтээ нийлүүлэхгүй гэвэл бид яаж баларна аа? гэхэд нь Нилс, 

	— Нийлүүлэх байлгүй дээ. Гэвч, Мартийгаа энд түр орхиод уулзъя. Сайхан зантай байвал нь тэр хийг нь тааруулаад, гуйгаад үзье. Тэгээд зөвшөөрүүлээд, Мартийгаа аваачимз гэхэд нь тэгье гэжээ. 

	Зэгсэн дунд Мартедаа нэг далд газар олоод, замаг түүж өгөөд хоёулаа галуун сүргээ эрж, эргийн захаар бургасны ёроолоор явбаас, шувуу бүхэн үүр засаж, зэгс түүх нь зэгс түүж, хөвд түүх нь хөвд түүж, өвс түүх нь өвс түүж, цөм ажилтай. Урьтаж амжсан нэг нь аль хэдийн үүрээ засаад, хождож ирсэн нэг нь үүртээ жаргаж байгаа нэгийгээ их л атаархан харах ажээ. 

	Тэр олон галуу шувууны дунд таних галуу нэг ч олдсонгүй. Тэгээд асууж сураглавал, 

	— Бор хадны ёроолоор, бүргэдийн хуучин үүрийн дор бий гэж зааж өглөө. 

	Явсаар явсаар нэг өндөр хад үзвэл, орой дээр нь бүргэдийн том гэгчийн үүр, араг шиг юм харагдаж, одоо л энэ хавьд байх нь дээ гэж явтал, урьдаас нь сүргийн галуу угтаж, гүйж ирэх нь гүйж, нисэх нь нисэж ирээд, 

	— За, одоо л ирж дээ манай хоёр! 

	— Хаашаа алга болчхов оо? Акка гуай та нарыг тосож гурван удаа нисээд олоогүй. 

	— Та нар ч явган гэлдэрсэн юм биш биз дээ? Юундаа ингэж удав? 

	— Акка гуай, манай хоёр ирлээ шүү! гэж шуугилдлаа. Акка яаралгүй өөдөөс нь угтан гарч ирээд

	— За, гутал олдов уу? гэлээ. 

	— Олсоон! Гутлын хамтаар бас Мартиндаа бас нэг цагаан авгай олж өглөө! гэж Нилсийн хэлэхэд Акка баярлаж, 

	— За болж, болж, би бас Мартиндаа нэг хань яаж олж өгдөг билээ гэж бодож байсан юм. Яасан сайн юм бэ? Одоо болох нь тэр. Алив тэр авгай нь гэхэд Мартин баярлаад, 

	— Энүүхэнд бий. Би яваад дагуулж ирье гээд дэгдэн нислээ. 

	Хэд хоноод Бор хадны ёроолд галууны хот айл бослоо. Мартин Марта хоёр бас үүр хийж, гэрлэлээ. Гэвч үүр гэр барих гэж бас нэлээд төвөгтэй байжээ. Гэрийн тэжээвэр галуу, үүр засаж үзээгүй, бэлэн тор дотор хоол идээд байдаг тул, толгой дааж айл үүр болох гэдэг нэлээд амаргүй хэрэг байжээ. Гэвч, тэжээвэр ч гэсэн, галууны аймаг болохоороо, нэг оромж босгож, санаагаа амарч, шинэ үүртээ амар сайхнаар жаргажээ.

	Мартин ч гэсэн бас нэг үүр босгоно гэж зэгс хугалаад, Мартиндаа очиж, урц барих газраа буулгаад, дөрвөн гадас зорж, газар дөрвөлжлөн тиг татаад, өнцөг бүрд гадсаа шаах гэж, Мартины хошуун дээр унаад толгойгоо өргөхөд нь байшин барихад чулуу тоосго өргөдөг өлиүр гэдэг (оросоор кран гэдгийг өлиүр гэдэг юм шүү) дээр суусан юм шиг, гадасны дээд үзүүрийн тушаа, Мартины хошуун дээрээс чулуугаар гадсаа цохиж шаагаад, Мартинаар зэгсээ өрүүлж өвсөөр боогоод, үүд цонх гаргаж, оройг нь араг шиг өвсөөр боож сүлжээд, нэг хөөрхөн оронтой болжээ. Ганц завсартай гэдэг нь яахын аргагүй. Тэгээд за яах вэ, нар орж саруулхан байх вий гэж сэтгэлээ засаж, Акка Кнебекайзед өгүүлбээс, эмгэн хүрч ирээд, Нилсийн гэрт орж багтахгүй, ганц толгойгоо шургуулж үзээд, 

	— Сайхан байшинтай болжээ. Нэг л гэм нь дэндүү саргар, ус бороонд тусгүй юм боллоо. Тэр бага хэрэг. Би чамд шаварчин олж өгнө гэж хэлээд нисэн одлоо.

	Тэгээд удалгүй, нэг олон хараацай дагуулаад ирсэн нь хараацай бүр амандаа шавар зууж ирээд, төдхөн хана, дээврийг нь бузгай сайхан шавардаад, ямар ч үер их борооны дусал орохгүй болгож өглөө. 

	— Ямар сүрхий шаварчин бэ? Одоо гялайлаа гэж Нилс их баярлажээ.

	Тэгж бүгдээрээ орох оронтой болоод галуу нь удалгүй өндгөө дарж, ангаахайтай боллоо. Ганц эмгэн Акка нэг ч өндөг дарсангүй. Өглөөнөөс орой болтол олон залуу галууны үүр эргэж ангаахайгаа яаж тэжээж, яаж хөлд оруулахыг зааварладаг боллоо. Тэгээд Мартин, Марта хоёрт хүүхдийг л сайн сургах юм сан. Дэндүү эрх сургавал хожим зовно гэж санаа зовдог байжээ.

	Мартин Марта хоёр таван урт хөлт ангаахайтай болоод нэр өгч чадахгүй ангаахайгаа тун сайхан гэж бодох тусмаа, таарах сайхан нэр олж ядан, ийм нэр даан ч богино, тийм нэр даан ч урт. Ийм нэр даанч тусгүй, тийм нэр даан ч таарамжгүй гэсээр, Мартины санаанд нийлэх нэрийг Марта голоод, Мартын зүгээр гэсэн нэрийг Мартин өөлөөд, нэр олж ядан, булаацалдаж суухад нь Нилс тэр таван ангаахайд урт ч үгүй, богино ч үгүй, гоё нэр өгсөн нь Юкси, Какси, Колме, Нелье, Вийси гэж нэр өглөө. Монголчилбол, нэгдүгээр хүү, хоёрдугаар хүү, гуравдугаар хүү, дөрөвдүгээр хүү, тавдугаар хүү гэсэн үг. Тэр таван ангаахай өндөгнөөс бараг нэгэн зэрэг гарсан боловч, Юкси нь би нэгдүгээр хүү болохоор ууган хүү юм, та нар цөмөөрөө миний дүү болохлоор миний юу л гэснийг ахын үг гэж дуугай дага гэж шахдаг байжээ. Цаадуул нь чи яагаад нэгэн цагт гарсан мөртөө бидний ах болдог юм бэ? Битгий дэмий юм хэл гэж хэрүүл маргаан болж шуугилддаг болсонд Нилс Юксийг хараад, эцгийгээ дуурайсандаа Мартин багадаа бас л ийм амьтан байж билээ. Одоо харин сүрхий томоотой эр галуу болжээ гэж боддог байлаа. 

	Ангаахайгаа хэрүүл шуугиан гаргахад аав эжий хоёр нь Нилсээр таслуулна гэж өдөртөө арваад дуудаж, Нилс тэр хэрүүл маргааныг нь дор нь тасалж, бурууг нь шийтгэж, шоглуулсныг нь аргадаж, эв эвийг нийлүүлдэг боллоо. 

	Чингээд сүрхий чанга, хатуу шүүгч боловч, ангаахай нь Нилст их дуртай. Яагаад гэвэл, тэдэнтэй үргэлж тоглож, маллаж, тоглоом наадам заадаг тул, цаадуул нь ч их дуртай. Нилс ч гэртээ урд галуу малладаг байсантайгаа адил, Мартины ангаахайг малладаг боллоо. Ганцхан, урд нь галуу малла гэж ээжийнхээ загнахад, шилэн хүзүү нь татаж их дургүй байдаг асан бол, одоо өөрийн сайн дураар галууны ангаахайг тун хичээж малладаг болжээ. Энэ бол дуртай юмандаа хүн тийм ондоо байдаг байна шүү. 

	
Арван хоёрдугаар бөлөг : ӨРГӨМӨЛ ХҮҮ

	Тэр өдөр жигтэй дулаахан цэлмэг байжээ. Үдийн алдад нарны илч бүр ч чангарч Лапландад хэдий зун ч гэсэн тийм халуун өдөр ер ховорхон тохиолддогийн нэг халуун нартай өдөр болжээ.

	Мартин Марта хоёр тэр өдөр дэгдээхэй болсон ангаахайгаа усанд оруулж сургах гэж зориод, нуурын усанд оруулахаас хөл алдаж осолдох вий гэж урьд нь айдаг байснаа, одоо л нэг усанд оруулж үзэх юм сан гэж бодсон байжээ. Дэгдээхэй нь нуурын ус хүйтэн гээд, зоригтой. Юкси ч гэсэн усанд хавьтдаггүй байсан нь харин урьд өдөр үер бороо орж, шалбааг тогтоод наранд халж, бас гүйхэн тул ёстой ордог бүлээн ус нь бэлэн болсон цаг байжээ. Тэгээд эцэг эхийн зөвлөгөөн хийхэд, Нилс зөвлөхөөр суулцаж, багачуулыг урдаар шалбаагт усчилж сургахаар тогтжээ. Тэгээд, хоёр хоёроор жагсаагаад, Юксигээр даргалуулж, нэг их шалбаагийн тэнд аваачиж, Марта нь урьдаар усанд ороод Мартин багачуулаа хойноос нь шахаж, 

	— За, ороод бай, ороод бай. Ээжийгээ дуурайгаад л шумбаад умбаад бай гэхэд нь ангаахай эмээж, шалбаагийн захад дэмий л ангалзан ганганажээ. 

	— Та нар яачихсан өөдгүй амьтад вэ? Бусад галуунаас зовохгүй байна уу? Орцгоо гээд Марта далавчаараа ус цохиж, дэгдээхэйдээ ус үсэргэсэнд цаадуул нь усыг нь сэгсрээд огт орж өгсөнгүй. Тэгэхлээр Мартин Каксийг шүүрээд, шалбааг дунд хаячихсан чинь нэг далд ороод, айж сандарсандаа хөлөөрөө арваганаад, далавчаа дэрвэгэнүүлээд, нэг мэдэхүйнээ сэлээд өгчээ. 

	Тэгээд зүрх орж, аль хэдий усчилж сурсан сүрхий дүрэм үзүүлж, нөгөө дэгдээхийгээ их шоовдорлон харж байв.

	Цаадуул нь хорсоод ус руу дайран орж, Юксиэс дутуугүй усчлав. Анх усны зах барьж байснаа, зүрх ороод, том шалбаагийн гол руу сэлж хашир галууны дүрэм үзүүлж, усанд дадамгай болсноо бие биедээ гайхууллаа. Нилс тэднийг харж байгаад бас усанд орох дур нь хүрч цамцныхаа товч тайлтал, гэнэт өвсөн дээгүүр нэг их том шувууны сүүдэр гүйхийг үзээд, дээшээ харж үзвэл, лут их далавчаа дэлгэсэн том гэгчийн бүргэд огторгуйд элэн халин нисэж айсуйг үзээд, 

	— Гарцгаа, дэгдээхийгээ далд оруул. Бүргэд айсуй! гээд хөөе та нар нуугдацгаа, бүргэд ирлээ, шүүрлээ гэж хашхичин, Аккийг хаа байна гэж сандан мэндэн гүйхэд нь олон галуу, юу болов гэж өөдөө хараад, тэр бүргэдээс огт айх шинжгүй байлаа. Нилс сандарч, 

	— Үгүй, та нар ч одоо яах нь энэ вэ? Бүргэд шүүрэх нь шүү! Акка Кнебекайзе хаа байна? гэж тэвдэн гүйтэл нь Акка зэгснээс цухуйж,

	— Би энд байна. Чи юунд ингэж сандрав? Галуу юунд цочоод байна? гэлээ, 

	— Сандралгүй яах вэ? Бүргэд явж байна! гэхэд нь

	— Яах вэ дээ бүргэд бууж л явна гэж Аккийг хэлэхэд Нилс тун гайхаж, ийм сүрхий махчин шувуунаас айхгүй эднүүд яачхав аа? гэж учрыг олж ядан дэмий л алмайран зогслоо. 

	Тэгтэл, Нилс дээр бүргэдийн сүүдэр тусаж, монхор хошуу, шөвөг шиг хумс нь үзэгдээд, салхинд нь Нилс арай л хийсчихсэнгүй. Тэр бүргэд, Акка Кнебекайзийн үүрийн дэргэд буугаад, аймшигтай хошуугаа тас няс дуугаргаад, 

	— За бүгдээрээ амархан уу? гэлээ. 

	Олон галуу үүрээсээ баярлан оволзож, толгой дохин ёслоод эмгэн Акка Кнебекайзе үүрнээсээ босож

	— Сайн байна хүү минь, чи сайн байна уу? Яагаад ер нь үзэгдэхээ байчхав? гэхэд нь тэр бүргэд, 

	— Сонин юм аа. Би та нарыг эрж их л явсан. Тэр муу нугас чамд юм хэлээгүй юү? гэж гайхан асуулаа. 

	— Үгүй, юу ч хэлсэнгүй. Чи юу захисан юм бэ? гэж Аккийг асуухад, 

	— Би энүүгээр хэд эргээд та нарыг олсонгүй. Нутгаа сольсон юм бил үү гэж гайхаад эргэж нуур дээгүүр нисэхэд усны шувуу сандарч сүйд болсон. Муусайн нугас усанд шумбаад цаг шахуу гарч өгсөнгүй. Нэг нугасыг сүүлээс нь чангааж гаргаад, Акка Кнебекайзе ээж хаа байна? гэж асуухад, амаар дүүрэн ус балгаад тэгэхэд нь миний уур хүрээд баахан зодож орхисон шүү. Та уучлаарай. 

	Зодохдоо ч би нэг их зодож бэртээж гэмтээсэнгүй. Нэг, арваад л өдийг нь суга татсан даа. Тэгэхлээр тэр галуу ам нээж, Акка замдаа саатаад, ирээгүй гэлээ. Тэгэхэд нь Горгоо гэдэг бүргэд амрыг нь асуусан гэж ирэхэд нь хэлээрэй. Мартаж болохгүй шүү. Тэр эмгэн ээжийг бодож, би чамайг амьд үлдээлээ. Чи миний үг заавал дамжуулж, эмээгийн амрыг асуугаарай гэж захисан юм асан. Тэр мууг хэлэхгүйг нь мэдсэн бол, би юунд тавих вэ гээд нүдээ гялс хийхэд нь

	— Ээ Горгоо, Горгоо, тэр муу нугасны мууг нь үзэж, муухайг нь дуудаад яах нь вэ? Нугас гэж хэзээний тэнэг амьтан хойно, тэрүүнд уурлаад шоглоод яах нь вэ? Чи миний энд шувуу битгий дарлаад бай! гэхэд нь бүргэд хулчийж, 

	— Үгүй би дарлаагүй шүү дээ, ээж ээ! гэхэд нь Нилс их гайхаж, ийм сүрхий том бүргэд энэ эмгэн галуунаас ингэж айж байх гэж жигтэй яа. Энэ ямар учиртай юм бэ? Галуу ийм зүрхтэй, бүргэд ийм аймхай байдаг бол миний айсан хэрэг бас алга гэж бодоод Аккийн дэргэд хүрч ирэхэд нь Горгоо Нилсийг гайхан хараад Аккаас, 

	— Ээж ээ, энэ ямар амьтан бэ? Хүний аймгийн амьтан мөн үү? гэхэд нь

	— Энэ Нилс гэдэг жаал хүү. Уг нь хүний аймаг боловч, манай сайн найз юм аа гэлээ. 

	Акка ээжийн найз нь миний найз аа гээд Горгоо толгой дохин ёсоллоо. Тэгээд Аккаас, 

	— Миний эзгүйд та нарыг шоглох амьтан гараагүй биз? Сав л хийвэл надад хэлж байгаарай. Миний шинэ үүр байдаг газрыг та андахгүй дээ. Гэвч эндхийн начин шонхор, харцага марцага, миний хуучин үүрийн барааг нь хармагц, ухаан амьгүй зайлж байх бий. Надаас айна шүү дээ гэхэд нь, 

	— За, чи битгий биеэ нэг их сүрхий юм болгоод бай! гээд эмгэн Акка бүргэдийн толгойг хоёр нэг тоншоод орхиход, бүргэд, 

	— Үгүй, нээрээ жигүүртний аймаг цөмөөрөө надаас айлгүй яах вэ. Айдаггүйгээс ганц та л байх гээд лут том далавчаараа эмгэний далавчийг аятайхан илэв. Тэгээд, нар өөд нэг хараад, 

	— За одоо ангаахай минь өлсөж байгаа байх. Цөмөөрөө намайгаа дуурайж идэх нь хэцүү, нэг юм олж өгөлгүй горьгүй. Би явлаа гэхэд нь Акка эмгэн, 

	— За, эргэж ирсэн чинь сайн даа хүү минь. Би чиний ирэхэд их дуртай байдаг гэхэд нь, 

	— Би мөд эргэж уулзана гээд, том далавчаа нар халхлан дэлгэж нисэн одоход, Нилс гайхаж, хойноос нь амаа ангайн харж зогсов. Тэгтэл, зэгсэн дороос Мартин цухуйж, 

	— За өнөөх айхтар амьтан холдов уу? гэж шивнэн асууваас, Нилс, 

	— Явсан, аль хэдий далд орсон гэлээ. 

	— Аа, тэгвэл, Марта аа, хүүхээд, айх юмгүй, гарч ир гэж дуудлаа. Тэгэхэд нь Марта зэгсэн дороос хоёр далавчин дороо дэгдээхийгээ далдлаад, бүх бие нь айсандаа чичрэн гарч ирлээ. Тэгээд их л гайхаж, 

	— Үгүй, саяынх маань, ёстой бүргэд мөн үү? гэхэд нь Нилс, 

	— Ёстой их бүргэд байлгүй яах вэ? Айдас хүрмээр амьтан билээ. Далавчийнхаа үзүүрээр дайрвал алан ширвэчихнэ шүү! Тэгтэл, яриад үзэхэд бүргэд гэдэг догшин шувуу гэмээргүй, эелдэг сайхан зантай. Манай Аккийг ээж гээд л байх юм гэхэд Акка, 

	— Тэр аргагүй. Би ээж нь байлгүй яах вэ? гэхэд Нилс гайхаж, амаа ангайн алмайрчихлаа. Тэгэхэд нь Акка, 

	— Горгоо бол, миний өргөмөл хүү юм шүү дээ. Та нар сонсъё гэвэл, наашаа болцгоо гээд их сонин юм ярьж өглөө. 

	Хэдэн жилийн урьд тэр Бор хадны орой дээрх бүргэдийн хуучин үүр эзэнтэй байжээ. Эр эм хоёр бүргэд тэр үүрт үүрлэдэг цаг байж билээ. Тэгэхэд Лапландад зусах гэж ирсэн галуу нугас цөм, тэр аймшигтай хаднаас холхон суух гэж хичээдэг байхад ганц Акка Кнебекайзе сүргээ тэр хадны ёроолд дагуулан үүрлүүлдэг байлаа. Эмгэн тун хашир тул, бүргэдийг ойрдоо ээлтэй юм. Тэгээд, бүргэдийн үүрийн хавьд элээ харцага, начин шонхор, шар шувууны зэрэг махчин шувуу тун ч хавьдахгүйг нь анддаггүй, гагцхүү тэр үүрийн эзэн хоёр бүргэдийн саварт л эс орчихвол бусад юмнаас айлтгүй гэж, бүргэдийг үүрээр гөрөөндөө мордоход нь Акка зэгсэн дотроос ажиглан харж уул даваад явчихвал үд хүртэл төгрөг нуурын усанд дураараа шумбаж, замаг, усны аалз цадталаа идэхэд саадгүй. Хэрэв уул даваагүй, тэр ам хавьд эргээд байвал нүдэнд нь үзэгдэж болохгүй гэж галуун сүргээ зэгсэн доторх үүрт нь хэвтүүлдэг байлаа. Тэгээд үдийн алдад бүргэдийн яг буцах үед нь Акка Кнебекайзе байдлыг нь шинжиж хэрэв савар хоосон буцахыг нь харвал, 

	— Нуугдацгаа! гэж хашхирч, хэрэв савартаа юм базаад явбал нь одоо айлтгүй! гэж дуугардаг байжээ. 

	Тэгтэл нэг өглөө хоёр бүргэд нисээд, буцдаг цагтаа эргэж ирсэнгүй. Акка Кнебекайзе зэгсэнд нуувч дотроо хүлээж хүлээж, ер буцаж ирэхийг нь үзсэнгүй. Маргааш өглөө нь бүр нар битүүгээр тагнах гэж зэгсэн доторх нуувчиндаа суугаад хүлээвээс нар дээр гартал ер үүнээс нэг ч бүргэд гарсангүй. Үдийн алдад хадны тавцан дээр барьсан юмаа иддэг асан гэж харваас, бас үзэгдсэнгүй. Орой, нуурын захад нэг газар усанд ордог байсан гэж, тэнд нь үзэхэд бас үзэгдсэнгүй. Хоёр хоноод ер нь бүргэдийн ирэх очих нь огт үл үзэгдэх тул лав нэг аюул тохиолдсон. Үүрт нь юу байдаг юм бол гэж дээшээ дэгдэн нисэхэд нь холоос нэг муухай ууртай дуу хангинажээ. Тэгэхэд нь баахан айдас хүрэвч шагайгаад үзье гэж зориглоод үүр лүү нь өнгийн харвал, мөлжсөн яс, цус болсон өд, шувууны толгой, хөлийн дунд нэг муухай гэгчийн ангаахай, монхор хошуу нь бүргэдийн шинжтэй боловч, бүх бие нь нүцгэн ганц нэг ноолуур шиг юмтай энд тэнд өдний гуурс цухуйгаад далавчинд нь сая өд ургах шинжтэй үзэшгүй муухай амьтан амаа ангалзан, 

	— Гэдэс өлсөж байна! Гэдэс өлсөж байна! гэж хашхирч байхыг үзлээ. Тэгээд, бүргэд ойр хавьд үзэгдэнэ үү, үгүй юү гэж ийш тийшээ харж үзээд Акка тэр үүрийн захад нь буулаа. Ангаахай түүнийг үзээд, 

	— За яамай! Нэг ч гэсэн амьтан хүрч ирсэн нь болжээ. За, идэх юм юу авчрав? Бушуул, миний гэдэс өлсөж байна гэхэд нь Аккийн зэвүү нь хүрч

	— Би чамайг маллах гэж ирсэн биш ээ. Эцэг эх чинь яасан бэ? гэхэд

	— Би яаж мэддэг юм бэ? Яваад хоёр хонож байна. Нэг янзага авчраад алга болчихсон. Би өчигдөр тэр янзгы нь идэж гүйцээд, яс нь хэвтэж байна гэж тас мөлжсөн хэдэн яс заагаад, 

	— Чи яасан хэл мэдэхгүй амьтан бэ? Миний гэдэс өлсөж байна. Идэх юм бушуу аваад ир гэм! гэж аашлахад нь Акка тэр муу өнчин ангаахайг өрөвдөөд, идэх юм олж өгнө гээд нисжээ. Галуу болохлоор гөрөөсний янзага хаанаас барьж чадах вэ дээ. Нуураас нэг том загас бариад авчирч өгөхөд нь бүргэдийн ангаахай босож хүзүүгээ сунгаад амаа ангайхад нь Акка ам руу нь загасаа хаяад өглөө. Тэгтэл тэр ангайхай, 

	— Энэ муухай юмыг хэн иддэг юм бэ? Бушуу явж надад туулай юм уу, ятуу аваад ир! Дуулж байна уу чи? гэхэд нь Акка олон таван үггүй толгойг нь нэг хоёр тоншоод, 

	— Муу тэнэг ангаахай, чи үг дуулж бай, эцэг эх чинь амь алдсан байх. Чи турж үхэх гээгүй л юм бол, өгснийг л идээд бай! гээд хаясан загасыг нь олж

	— Май ид! гэхэд нь ангаахай Аккийг нэг муухай хараад, үг дуугүй тэр загасыг нь идэж орхилоо. 

	Тэрнээс хойш Акка өглөө үд дунд, орой тэр бүргэдийн үүрт очиж загас, мэлхий, чийгийн хорхой авчирч өгдөг боллоо. Ангаахай, юу л авчирсныг нь үг дуугүй идээд байдаг боллоо. Тэгж байтал, Акка гуужих болж, нэг өдөр чуу чамай гэж тэр үүрт нь дэв дэвсээр, өд сөдөө унага унагасаар хүрээд, 

	— За, одоо би дахиад чам дээр ирж чадахгүй боллоо. Чамайг үүрээд доош нь буулгаж бас чадахгүй. Чи турж үхэх гээгүй л юм бол, өөрөө доошоо бууж үз. Үнэнийг чамд хэлбэл доошоо буухад амаргүй шүү. Чи нисэж үзээгүй тул, буухдаа хэмх унаж ч болно. Аз дайрвал, бүтэн бууж ч болно гэхэд нь тэр дэгдээхэй бүргэдийн аймаг тул, зүрх ихтэй. Үүрийнхээ захад асаж гараад, тэр газар гэдэг нь хаа юу байдаг юм бэ? гэж доошоо нэг хараад хол гэж огт айлгүй, зүрхтэй үсрээд өгчээ. 

	Акка, за одоо энэ яадаг бол? гэж санаа зовнин, нэгэнтээ дасаж, өөрийн дэгдээхэй шиг болсон тул, хойноос нь хартал хоёр гурав тонгорцоглоод, салхинд далавч нь дэлгэгдэж газар огт гэм үгүй буугаад орхижээ. Тэгээд зунжингаа галууны дэгдээхэйтэй нуурын захад зусаад тэдэнтэйгээ их найз болж өөрийн биеийг бас галуу гэж боддог боллоо. Тэгээд галууны дэгдээхэй хаашаа л очиж юу л хийвэл, адилхан явалцаж, усанд ороход нь усанд ордог байлаа. Тэгтэл галууны дэгдээхэй амархан аятайхан гэгчээр сэлж төдхөн нуурын дунд хүрэхэд бүргэдийн дэгдээхэй савраараа ус цохиод цохиод, маажаад маажаад дороо цацаж үхэн алддаг тул, Акка, тэр хөөрхийг нуураас хэчнээн удаа арай голтой байхад нь эрэг дээр гаргаж, дугтар дугтарсаар амьсгаа оруулахад нь, 

	— Би яагаад бусдын адил усчилж чаддаггүй, ингэж цацаж живж байна вэ? гэж асуудаг байлаа. Тэгэхэд нь Акка, 

	— Чи үүртээ удаан хэвтээд, савар хумс чинь дэндүү урт хурц болчихжээ. Гэсэн чиг түүндээ санаа бүү зов. Чи том болохдоо сайн шувуу болно оо гэж санааг нь засдаг байлаа. 

	— Тэг тэгсээр галууны дэгдээхэйн нисэж сурах цаг болоод ирэхэд Горгоог гүйцэх дэгдээхэй нэг ч байдаггүй. Бүгдээс хурдан, бүгдээс дээгүүр, бүгдээс хол нисдэг болоод, төдхөн өргөн хөндий нь багадаж, уул даван, өдөржин алга болоод, орой их ууртай буцаж ирэхдээ, Яагаад ятуу, янзага миний сүүдэр хаданд тусмагц ухаан амьгүй зугтаадаг юм бэ? Бусад галууны нисэхэд яагаад тэгдэггүй юм бэ? гэж Аккаас асуудаг байжээ. 

	— Чамайг хадны оройн үүрт удаан хэвтэхэд далавч чинь дэндүү том болчихсоноос айж байгаа нь тэр ээ. Гэвч битгий зов. Чи том болохдоо сайн шувуу болно оо гэж тайтгаруулдаг байлаа. 

	— Галууны дэгдээхэй ногоо зулгааж, цох хорхой тоншин идэж байхад, би л ганцаараа загас, мэлхий идэх дуртай байдаг. Тэр ямар учир вэ гэж бас асуудаг байж. Акка тэгэхэд нь

	— Чамайг Бор хадны орой дээрх үүрт байхад би чамд загас, мэлхий идүүлж сургачихсан билээ. Гэвч, битгий зов. Том болоод сайн шувуу болно гэсэн билээ. 

	Намар галууг өмнө зүг аялахад Горгоо бас хамт явалцаад, жагсаал дунд явж ер чадахгүй, дандаа түрүүлчхээд, эргэж, сүргээ тойрон нисдэг байлаа. Тэгэхэд бусад шувуу, галуун дунд том бүргэд хараад, шуугилдан сандарч яаран тэвдэн зайлдаг байсанд Горгоо гайхаж, 

	— Эднүүс, надаас айж сандардаг нь юу вэ? Би та нарын адил галуу биш юм уу? гэдэг байлаа. 

	Нэгэн өдөр тариачин айлын дээгүүр нисэн гартал, хашаанд нь нэг эр тахиа, олон эм тахиа, овоолоотой хог ухаж байснаа эр тахиа нь

	— Ээ яадаг бил ээ? Бүргэд бүргэд гэж хашхираад, эм тахиа цөм орох нүх олж ядан гүйлдсэнд Горгоогийн уур хүрч, 

	— Ямар тэнэг тахиа вэ? Галуу бүргэд хоёрыг ялгаж чадахгүй эднүүсийг зад элдэнэ дээ! гээд доошоо далавч эвхэнгүүт шуугин шааж, эр тахианы нуугдсан өвсийг онгичин, 

	— Чи намайг бүргэд гэл үү? Бүргэдээ үзүүлнэ дээ чамд! гээд тэр эр тахиаг хошуугаараа тоншиж алан алдтал, Акка зандарч дуудсанд, тэр эр тахиаг орхиод сүрэгтээ нийлэн ниссэн билээ. 

	Тэгээд оройн хоног дээр олон галуу цөм унтсан хойно ганц Акка бодлого бодон суугаад, тэр бүргэдээс салах цаг боллоо. 

	— Өргөж өсгөөд, эрийн цээнд хүргээд, явуулахад хэцүү мэт санагдавч арга буюу бүргэд шувуу, даруй бүргэдийн аж амьдралыг хөөх ёстой, яаж насаараа галуу дагаж явах вэ дээ гэж санаа нэгэнт шулуудаад, олон галууны дунд ажиг сэжиггүй унтаж байсан өргөмөл хүүгээ эрж олоод учрыг нь сайтар хэлж үүрийн шөнөөр Горгоог бүргэдийнхээ зам хөө гэж явуулсан билээ. Гэвч галууг жил бүр Лапландад харьж ирэхэд Горгоо Бор хадны хөндийд хүрч ирж эмгэнэх Акка Кнебекайзетайгаа золгодог байжээ. 

	Горгоогийн бие том, маш хүчирхэг эрэлхэг том бүргэд болсон тул, бусад бүргэд ч түүнээс эмээж, өөдөөс нь адрах ам гаралгүй, ойн олон жигүүртэн, ангаахайгаа дүрсгүй аашилбал нэрээр нь сүрдүүлж, янгир ямаа сүүдрийг нь үзээд туулайн бөжин шиг ухаан амьгүй сандардаг байлаа. Дайрснаа дарж, барьсныг балба цохидог сүртэй том бүргэд болсон боловч, Бор хадны хөндийд ер ан хийдэггүй, Бор галуунд огт халддаггүй тийм бүргэд болсон билээ. 

	
Арван гуравдугаар бөлөг : УУЛИЙН НУУЦ НЬ

	1

	Зуны адаг сар гарч, олон галууны дэгдээхэй бүр том болж, эх эцэг нь баярладаг боллоо. Акка Кнебекайзе буурал ээжийн Сүрэгт хэрүүл гарвал ганц энэний хүүхэд сайн, тэрүүний хүүхэд сайн уу? гэж л тэмцэлдэн хэрэлдэнэ үү гэхээс биш, өөр хэрүүл маргаан ер гардаггүй, үүнд Мартин Марта хоёр, үр хүүхдээ сайн сайхан гэж сүрхий боддог байжээ. 

	Нилс ч, тэр галуун сүрэг дотор Мартины хүүхэд хамгийн гоё гэж боддог байлаа. Цөмөөрөө цав цагаан, ганц хошуу хөл хоёр нь алирс гэдэг жимс шиг ув улаан байжээ. Тэдний явж байхыг харах бүр, гэрээ санаж, манай аав ээж хоёр, ганц Мартины оронд ийм олон залуу галуу дагуулаад орж ирвэл, яаж баярлах асан бол? Мартин бид хоёрыг аль хэдийн амь үрэгдсэн байх гэж бодож суутал нь, гэнэт хаалга нь нээгдээд, урьдаар Юкси, Юксийн хойноос Какси, Каксийн хойноос Кольме, Колмийн хойноос Нелье, Нельгийн хойноос Вийси, Вийсийн хойноос Мартин Марта хоёр, тэдний хойноос нь би өөрийн биеэр ороод, за, аав ээж минь сайн байна уу? зочид ирлээ шүү! гэхэд яаж баярлах асан бол? Уйлах асан байх. Айлынхан гүйлдэж ирээд, үгүй чи зунжин үзэгдэхгүй, хаа алга болсон бэ? гэх байх. Тэгэхэд нь би галуу хөлөглөөд, Лапланд ороод ирсэн гэх асан гэж бодтол гэнэт, өөрийн биеийг урьдын Нилстэй огт адилгүй, эрхийн чинээ биетэй болчихсон тул ээж, тор дотор суулгаад, айлынханд ийм сонин амьтан байх гэж гайхан үзүүлэх байх. Үгүй бол, циркт ч худалдаж орхиж магадгүй шүү. 

	Айлын хүүхэд шоолоод, бас торон шүүрээр барих гэж хөөх байх. Яг л миний тэр ангаахайг хөөж байсан шиг. Үгүй ер нь хуучин хэвдээ ороогүй цагт энэ дүрээр гэртээ үзэгдэж болохгүй юм байна. Үгүй яаж дахин ёстой хүн болж үздэг бил ээ? Тэр ууль шувууны нууц нь ямар ухаантай нууц юм бол? гэж бодож суусаар Мартиныг хүрч ирснийг ч мэдсэнгүй.

	— Чи юунд ингэж гонсойчхов оо? Гэрээ санав уу? Одоо удахгүй харих дөхөж байна. Би ч гэсэн бас нутгаа санадаг боллоо. Энэ хээрийн галуу, энэ рүү, газрын хол хүрч ирдэг нь ч юу юм билээ дээ? Лапландад ер онц сонин юм надад мэдэгдсэнгүй. Манай Вестменхезийн цөөрөм, энэ нуураас ер юугаар дутуу юм бэ? Ангаахайг өсгөх гэж, газрын холоос энэ рүү ирэх гэж хар төвөг байна даа чи минь! гэж Мартиныг хэлэхэд Нилс, 

	— Чиний харих ч яах вэ. Ийм том болоод буцахад чинь, хүн баярлалгүй яах вэ? Би хүртэл, одоо чам дээр гарах гэхдээ үйлээ үзэж, үсээ тоолж гарч байна. Чи энэ зун тийм том болчихлоо. Тэгэхэд би чинь хорхой шавж, царцаа дэвхрэг шиг жижигхэн болчхоод, яаж ийм байдлаар гэр орондоо буцах вэ? Чи ганцаараа л гэртээ харь даа. Би чинь Аккийн сүрэг дагаад л насаараа ингэж явахаас өөр яах вэ? гэхэд нь Мартин, 

	— Үгүй, би чамгүй буцахгүй. Нөхрөө хаяад гэртээ харина гэж юу гэсэн үг вэ? Тийм ёс гэж хаа байдаг юм бэ? гээд нэг хэсэг бодлого болсноо, — Үгүй чи ер нь Аккатай энэ тухай нэг яриад үз л дээ. Бүргэдийг хүртэл өргөж асарсан тэр эмгэн, чамайг дахиад хүн болгохын арга олж өгөлгүй яах вэ? гэхэд нь Нилс ихэд баярлаж, 

	— Нээрээ, Акка эмгэн буурал ээжид л очиж ухаан заалгаж авах ёстой юм байна гэлээ. Тэгээд хойд өдөр нь эмгэн галууны үүрт очоод, ёслон,

	— Акка гуай, би тантай нэг чухал юм зөвлөх хүсэлтэй гэхэд нь, 

	— За юу зөвлөх нь вэ, хэл л дээ гэлээ. 

	— Үгүй би ер та нарын харихад бас гэртээ харивал сайн юм сан даа. Тэгэхэд ийм жижигхэн, шавж хорхой шиг биеэр би яаж ээжтэйгээ нүүр золгох вэ? Тэгээд танаас нэг ухаан заалгая. Та эс мэддэг ч бол бусад шувуунаас сураглаж намайг дахин урьдын хэвд орох арга зааж өгнө үү? Би Глимминген шилтгээний ууль л тэр арга мэдэх байх гэж боддог гэхэд нь Акка, 

	— Уулийн мэддэгийг чи хаанаас сонсов? гэлээ. 

	— Аа, би тэдний хоорондоо их нууц юм гэж шивнэлдэж байхыг тэр үед сонссон гээд, Глиммингений шилтгээнд шөнө дуулсан бүхнээ Акка эмгэнд ярьж өглөө. Эмгэн галуу тэр үгийг нь сонсоод, 

	— Би тэр нууцыг дуулаагүй. Тэр ууль ч надтай сайнгүй тул хаанаас хэлж өгнө гэж дээ. Гэвч над нэгэн арга бий. Чи нэг гурав хоног хүлээ. Би оролдоод үзье гэлээ. 

	Нилс гурав хоног хоол унд, унтах нойроо хүртэл тэвчиж Акка эмгэн эх хэзээ намайг дуудаж тэр анахайн хараалаас яаж салах арга хэзээ зааж өгдөг бол гэж тэсгэлгүй хүлээлээ. 

	Тэр өглөө ярилцсанаас нь хойш Акка гадагшаа нисээд орой л сая буцаж ирсэн тул, лав миний хэргээр явсан даа. Акка гуайн арга бодно гэсэн хойно эрхбиш нэг ухаан бий гэж горьдоод, чухам хаашаа нисэн одсоныг мэдсэнгүй. Сүргийн бусад галуу ч буурал ээжээсээ хаа очих нь вэ? гэж асууж зүрхэлсэнгүй. Акка өөрөө ч би тийшээ очиж ирнэ гэж юм хэлсэнгүй. Нилс ч асууж зүрхэлсэнгүй, үүрийн нь хажуугаар байн байн явж Акка нүдэнд торвол лав нэг юм хэлэх бил үү гэж горьдвоос Акка огт үл ажиглан, ер харахгүй байжээ. Дахин дахин яваад байхад нь ганц нэг үг асуусан ч өнөөх чухал юмны тухай огт эс дурдах тул, бүтэхгүй тийшээ хандсан юм бил үү? Тэгвэл намайг зовоолгүй, шууд л хэлэхийг яасан юм бол доо? гэж дотроо хий зовдог боллоо. Хойд өдөр нь бас л тийм байжээ.

	— Цаг ер явж өгөхгүй боллоо гэж Нилс, хийх юмаа олж ядан орон сууцныхаа дээврийг засах юм бил үү гэж нарийхан мөчир зорж эхлээд, хуруугаа эсгэж орхив оо. Тэгээд товчоо санжганаж, тасрах шинжтэй болсонд бөхлөх гээд, бүр тас татаж орхилоо. Дэвсгэртээ зөөлөвч хийх өвс түүгээд, хормойлж явахдаа гурав бүдэрч хамаг түүсэн өвсөө гээж орхив оо. Ер нь юм хийх урам зориг үгүй болж, урагш муутай болсон гэдгийг хэлэх үү? Бас галууны дэгдээхэй ийшээ тийшээ очъё, модонд оръё, нуурт оръё гээд байлгах суулгахгүй. 

	— Ганцаараа яв! Та нартай явахгүй гэхэд нь за гэж буцаад төдхөн эргэж ирэхдээ, 

	— Ээж, биднийг ганцаараа битгий яв гэж байна, явъя л даа гэж ноцоод салдаггүй. 

	Юкси, зүрхтэйгээрээ, Нилсийн гэрт шууд ороод, өмдний нь шуумгаас чирч гадагш гарахад Нилс уурлаад шилбүүрээр нэг татаад авсанд гомдож нөгөө дүү нар нь ч ахынхаа төлөө бас гомдоцгоожээ. Нилс тэгэхэд нь сэтгэл зовж ичивч, гэрээсээ гарсангүй. Аккийг дуудахаас нааш хаашаа ч хөдлөхгүй гэж шийдээд урц гэрийнхээ буланд хоргоджээ. Тэгсээр гурав хоног дээр бүр их уйтгар хүрч өвсөн дэрээ дэрлэн уйл уйлсаар дэр нь нойтон болоод нүүр нүд нь хавдаад, гашуудан уйлсаар нэг мэдэхүүнээ унтчихжээ. Тэгтэл, нэг юм л учиргүй ноцож, сэрээх шиг болсонд цочиж босвол, үүдэнд нь Мартин зогсоод, толгойгоо гэрт нь оруулж энгэр захнаас нь чангааж, 

	— Бос, бос! Акка ээж чамайг хүрээд ир гэж байна! гэж дуудлаа. Түүнийг нь сонсоод, ухаан амьгүй гүйн гарч, хар хурдаар Акка буурал эмгэн галууны үүрийн зүг давхилаа.

	Акка үүртээ суугаад, дэргэд нь нэг дов дэгнүүл дээр Горгоо бүргэд сууж байв. Нилс Горгоог хараад, юунд хүрч ирсэн юм бол гэж тун гайхаж, 

	— Би хожим эргэж ирэх үү? гөж Аккаас асуувал

	— Үгүй үгүй, бид хоёр чамайг зориуд дуудуулсан гээд. Горгоог за одоо хэлээд бай гэхэд нь Горгоо, 

	— Би таны захисан ёсоор өнөөх Глиммингений шилтгээнд хүрээд өнөөх уультай уулзлаа гэхэд нь Нилс, аа Акка эмгэн ээж, Горгоог тэр уульд явуулсан юм байж л дээ гэж мэдлээ. Тэгээд бүргэдийн үргэлжлэн ярьсан нь:

	— Яасан ч хол юм бэ дээ тэр шилтгээн. Би таны тогтоосон хугацаанд амжуулж буцан эргэж чадахгүй нь гэж бодлоо. Гэртээ ч орж амжилгүй, тэндээс шууд наашаа хүрч ирлээ. Тэр муу ууль, бусад амьтны адил өдөр явахгүй, хулгайчийн шинжтэй амьтан, өдөр нь унтаад шөнө нь мярааж явдаг тул, ер дуудахад босож гарч ирэхгүй гэхэд нь Нилс, 

	— Та тэгээд босгож асуув уу? гэхэд нь. 

	— Тэгэлгүй яах вэ? Нэгийг нь тоншоод орхитол, нөгөөдөх нь өөрөө босон харайж тэгээд нүдээ анив татав, ёох ёох гээд, нойрноосоо болон бас өдөр унтдагаасаа болж, уулаас тэнэг амьтан бүүр ч толгой нь эргэж үг хэл мэдэхгүй болчихжээ. Энэ юу болж, яасан амьтан бидний нойрсон байхад аймшиггүй сэрээдэг юм бэ? гэж уурлаж уцаарлахад нь уурт нүдээд өгсөн дөө! Залхаасан даа! гэхэд нь Нилс, 

	— Та тэгээд тэдний уурыг нь хүргээд хэлүүлэх гэсэн юмаа хэлүүлж чадаагүй юм шив дээ гэж зовнихоор нь

	— Яагаад хэлүүлж чадахгүй байх вэ? Байдгийг нь хэлүүлж авсан даа! гэхэд нь Нилс их л баярлаад, хэрэг бүтсэн бил үү, эс бүтэв үү? гэж бодохдоо хоолой нь зангирч, 

	— За тэгээд, юу гэж хэлж, гэж шивнэхэд нь

	— За чи олон юм битгий асуу. Дуулж л бай. Би тэр уульд нэр алдраа хэлээд, за та нар бусдын нууцыг юу гэж шивэр авир шивнэлдэн суудаг амьтан бэ? Юу гэж хов хошуу холбодог муу сайн ховч вэ тануус? гэлээ. 

	— А, бид нууц мууц гэж ер мэддэггүй гээд буцаж бухахад нь бас нэг балбаад авлаа

	— А, мэдлээ мэдлээ, хэлж өгнө, хэлж өгнө гэж бархиралдаад, бүргэд гуай та чухам юу сонирхох вэ? гэлээ. Тэгэхэд нь Нилсийн тухай л сонирхоно доо. Тэр ангаахай юу хэлж байсан бэ? гэхэд тэгтэл Нилс хөндлөнгөөс тэсгэлгүй дуугарч, 

	— За тэгээд юу гэж хэлж өгөв? гэхэд нь бүргэд

	 — Байз гэм, битгий завсраас үймүүл, за байз, юу гэж байтал чи хөндлөнгөөс ороод мартуулж орхив оо? А, тийм өнөөх ууль, — За та наашаа бөхий, бид танай чихэнд сэм хэлж өгье гэлээ. Тэгээд чихэнд минь шив шив шивнэж гарлаа. Би ууль биш, та нарын чихэнд тэдэн шиг шивнэхгүй, шууд л хэлж өгнө. Нилс чи ондоо нэг амьтан чам шиг жаалхан болох юм асан гэж хэлдэг бол чи сая хуучин хэвээрээ болж болох юм байна. Өөр арга алга! гэхэд нь Нилс тэссэнгүй гашуудаж, 

	— Хэн над шиг болъё гэх гэж дээ гэж гаслан хашхирвал, Горгоо ширтэж хараад, 

	— Нээрээ ч чам шиг ийм жаалхан болохыг хэн яалаа гэж хүсэх аж дээ. Би нэг амьтныг гуйж үздэг юм бил үү? Намайг хэлэхэд, үгүй гэж цааргалах амьтан ховорхон байх вий гэхэд нь Нилс, 

	— Үгүй үгүй тэгээд яах вэ? Хэрэг нь алга. Би ер хүн болдгоосоо өнгөрч дээ гээд арай эс уйлав. Тэгэхэд нь Акка эмгэн сурган өгүүлж сэтгэлийг нь засахдаа, 

	— Бүү тэг, тэгдэггүй юм. Хэтийн юмсыг яаж мэдэж болох вэ? Тэвчээртэйхэн хүлээн тэсэж үз, юманд даан ч нэг учир байлгүй яах вэ, хүү минь! гэж билээ. 

	
Арван дөрөвдүгээр бөлөг : ГЭРТЭЭ ХАРИЛАА

	Зун ч өнгөрч, намрын сар ч гараад ирлээ. Шөнө нэлээн хүйтэн болж, хяруу унаад орхиж, Акка Кнебекайзе, харих цаг боллоо, аянд бэлтгэ гэж захижээ. Хавар ирснээс галууны тоо их нэмэгдэж, гучин хоёр дэгдээхэй одоо анх удаа холын аян хийх болжээ. 

	Мордохын урьд өдөр Акка шалгалт хийж, нэг нэгээр нь нисгэж үзлээ. Тэгээд бөөнөөрөө нисэхийг шалгалаа. Тэр л их хэцүү байж, бүгдээрээ нэгэн зэрэг дэгдээд, жагсах гэдэг тун ч амаргүй, хоорондоо зайгаа алдахгүй нэг нь нэгийгээ дайрч мөргөлдөхгүй, хожимдож гээгдэхгүй сайхан хошууран нисэх гэдэг тун ч төвөгтэй юмны нэг нь байж, арав хорь дахин нисэг нисгэсээр, сая болно гэж шалгалтаа гүйцээсэн билээ. 

	Хойд өглөө үүрээр хөдөлж, Акка магнайлан хошуучлаад, хойноос нь арван найм наймаар хошуулдан бусад нь нисэж, Нилс Мартинаа унаад явжээ. Мартины хүүхэд яаж явна гэж үргэлж гэдрэгээ эргэж харвал, чадлаараа нисэж, далавчаа дэрвэлзэн, бие биеэ:

	— Чи битгий хамаагүй хажуу тийшээ яв! 

	— Чи хаачих нь вэ? 

	— Хөөе, чи миний сүүл мөргөлөө! гэж явлаа. Ганц Юкси л баарчихлаа. Баахан явтлаа, нарийхан дуугаар

	— Акка хөгшин ээж ээ, далавч чилж байна. Яана даа! гэхэд нь Акка

	— Хонох газар чилээ нь гарах вий, яваад бай гэлээ. Юкси тэгэхэд бүүр болж өгдөггүй

	— Хонох газар хол, одоо бууя аа! гэлээ. 

	— Дуугай бай! Ах нь болоод, дүү нараасаа ичихгүй, яасан амьтан бэ? гэж Мартиныг загнахад нэг хэсэг чимээгүй болсноо дахиад л

	— Акка эмээ, Акка эмээ, гэдэс өлсөж байна, бууж юм идье ээ! гэхэд нь Акка

	— Болоогүй, яваад бай. Хоолны цагаар бууна гэхэд

	— Явж чадахгүй, одоо бууж юм идье! гэлээ. 

	— Аав ээжийгээ битгий ичээ дуугай яв! Акка эмээ уурлаад чамайг хөөж орхивол чи яаж байх вэ? гэхэд, Юкси айгаад, дуугай болж өглөө. 

	Галуун сүрэг, хавар ирсэн замаараа буцаж, Нилс явсан газраа таньж энд би өрөөсөн гутлаа унагасан. Энд өнөөх хүрэл хүн байх ёстой. Тэр байна шүү, уурласандаа бүр шал ногоон бал болчхож, модон хүн л үзэгдэхгүй, хөөрхий Розенбум! гэж явлаа. 

	Глиммигений шилтгээний тэнд бууж хоносонд Эрмэнрих гэдэг өрөвтас авгайтайгаа, хоёр хүүхэдтэйгээ хүрч ирлээ. Хоёр багачуул нь тун ч муу сургаалтай тул Юкситэй зодолдоод гэрт нь хариулжээ. Мартин, Юксийг чи дандаа хүүхдийг зоддог гэж загнуулж билээ. 

	Тэгж явсаар Нилс айл гацаагаа хараад таньж, Мартинд, 

	— Хараач, тэр манай гудамж байна. Аккийг гуйж бууя. Би гэрээ холоос ч гэсэн нэг харах юм сан гэтэл, Акка эмгэн гуйлгүй учрыг нь мэдэж, тосгоны ард нэг ширгэж байгаа цөөрөм хараад тэр лүү буу гэж сүрэгтээ тушаажээ. Нилс гэр лүүгээ гүйх гээд, гудамжинд нохой шувуунд бариулчихаас айж, орой амьтан хөл тасарсан хойно очиж гэрээ үзэхээр тогтжээ. 

	Орой гэр лүүгээ очиход нь Мартин бас эхнэр хүүхдээ дагуулан, залуудаа байсан газрыг үзүүлнэ гэж хамт явалцлаа. 

	Хашаанд нь чимээгүй, тахиа галуу хэдийн унтаад, ганц байшингийн үүд жаахан онгойсхийж, цаанаас нь хүний юм хэлэлцэх нь дуулдаж, үүдний завсраар гэрэл тусаж байлаа. Нилсийг шагайгаад үзэхэд гэр дотор хамаг юм хуучин хэвээрээ, цонхны дэргэд ширээ хэвээрээ байж, зуухны тэнд авдар хэвээрээ, цонх шүүгээ хоёрын хооронд өнөөх торон шүүр хүртэл хуучин байрандаа өлгөөстэй байлаа. 

	Эцэг эх хоёр нь дэнгийн дэргэд сууж, эх нь утсаар нэг юм сүлжиж эцэг нь загасныхаа гувчуур тор нөхөж суув. Ширээн дор нь муур хэвтэж, хүрчигнэж байлаа. 

	Ээж нь шүүрс алдаад, манай муу хүү хаа байгаа бол доо? хэсэж хэрсээр, хоосон нойтон л яваа байлгүй. Үгүй бол өвдөөд ч нэг газар хэвтэж байж магадгүй гэхэд нь Нилсийн эцэг нь огт үг дуу гарсангүй, тороо нөхөн улам доошоо бөхийжээ.

	— Амь алдсан ч байж магадгүй, хөөрхий минь. Хүүгийнхээ ясыг хаа ч хэвтэж байгааг мэдэхгүй, муухай яа! гээд нүдээ өнөөх сүлжиж байсан юмаар арчтал нь, 

	— Би амьд байна! Би энд байна гэж хашхирах дур хүрээд, нүднийхээ нулимс арчтал эцэг нь уурлаж

	— Юун муу амтай эм бэ чи? Өвдлөө, амь алдлаа! гээд амьд хүнийг үхүүлж байх чинь юу вэ? Хүү минь, эргээд ирэлгүй яах вэ? Миний хүү эргэж ирээд, аавтайгаа бас загасчилна гэхэд нь эх нь уйлагнаж, 

	— Хаанаас эргэж ирэх юм бэ? Амьд явлаа ч гэсэн ирэхээсээ өнгөрсөөн!.. Бага балчрыг нь мэдэхгүй, юм л бол сур шүүрч зодох гэсээр байгаад хүүгээ жигшээж орхисон биш үү чи? гэхэд нь

	— Чи ч бас үргэлж ясан эрүү, хусан талхи болж байдаг асан биш бил үү? гэхэд нь

	— Би ч яах вэ, хүүдээ хайртай болоод л загнадаг байсан юм даа гэж дуугарахад, 

	— Тэгвэл би ч үрдээ хайртай болоод сургаж зоддог байсан. Ганц миний гайхдаг минь явахдаа нохой дагуулахгүй галуу дагуулж явдаг нь юу вэ? гэж Мартиныг бас үгүй болчихсонд би их гайхдаг даа. Нохой ч яах вэ хүнд хань болдог амьтан, галуу хүнд юуны хань байх вэ? гэхэд нь Нилс

	— Яагаад хань болдоггүй юм бэ? Хань хань дотроо хамгийн сайн хань байхгүй юу? гэж хашхирснаа сандарч амаа барьтал, эх нь, 

	— Үгүй энэ оготно шиг юм дуугарав уу? Энэ муу муур, оготночлохгүй юугаа хийж байгаа юм бэ? Муур, муур, оготно дуугарч байна. Муур, муур, оготно барь! гэхэд нь муур залхуурах мэт байдалтай босоод суниаж эвшээгээд, хаалга зүглэлээ. Тэгээд ийш тийшээ шиншээд, оготнын үнэр алга гэсэн байдалтай зогслоо. Нилс, муурын босоод ойртоход, ухаангүй айж тэр муур, бар шиг том юм үзэгдэх тул хөдөлбөл намайг оготно гээд барьж орхино гэж санангуут хүйтэн хөлс гарч их айлаа.

	Тэгтэл муур, хаалганы завсраар нэг хараад, оготнын үнэр үл гарах тул нэг дуугараад, буцаж байрандаа эргэж хэвтлээ. 

	Нилс нэг хэсэг зогсож, гэр лүүгээ үүдний завсраар шагайж байснаа, буцаж хашаан дундуур уруу царайлан явбаас, шувууны хашааны тэнд галуу тахиа тэжээдэг хуучин тэвш тойроод галууны дэгдээхэй тэр тэвш доторх үр түүж идэж байв. 

	Мартин, хүүхэд нь тийм юм идэж үзээгүй тул, тайлбарлаж, 

	— Энэ хоол бол, арвай гэж нэртэй юм. Гэрийн тэжээвэр галуу өдөр бүр иддэг юм гэхэд нь Юкси

	— Яасан амттай юм бэ? Эндээ үлдээд гэрийн тэжээвэр галуу болбол яана? гэж байхад нь Нилс хүрч ирээд, 

	— За, Мартин би ч явъя даа, чи үлдвэл үлд л дээ гэж урамгүйхэн дуугарахад нь Мартин, 

	— Үгүй, би чамайг ганцаарыг чинь орхихоор хамт явъя гээд, багачуулаа, за нис гэхэд Юкси

	— Би нисэхгүй, эндээ арвай идээд сууна, дандаа л нисэх гэж залхуутай байна гэхэд нь Нилс,

	— Аав чинь нис гэсэн хойно нис! гэж зандарсхийвээс, Юкси уурлаж, 

	— Чамд амархан юм даа. Аавын хүзүүн дээр мордоод явахад зовох юу байх вэ? Чи өөрөө нисээд үзвэл учир мэдэх асан. Би чам шиг ийм жаалхан амьтан байвал юу бил ээ? Тэгвэл бас л нисэхгүй, аавын нуруун дээр гараад явах юм асан. Тэгвэл яасан сайхан байх асан бол гэхэд нь Нилс, 

	— Чи юу л гээд донгосож байна аа. Би чинь... гэтэл, Мартин Нилс хоёр далавчаа дэрвэлзэн ганганаад, галууны дэгдээхэй сандран дуугарсанд Нилс гайхан, 

	— Энэ чинь юу болов оо? Би яагаад хэлийг нь мэдэхгүй болчхов? Эд маань яагаад ийм жаалхан болчихдог билээ Юкси бараг атгын чинээ болчихлоо. Надаас том байсан юм биш бил үү? гэж гайхтал, гэрийн хаалга тас хийгээд, эх нь дэнлүү бариад гарч ирэн, 

	— Энэ галуу хэн гаргав аа? Хөөе жаал хүү, чи энд юу хийж галуу шуугиулж байна? гэж Нилсийн дэргэд гүйж ирээд, гэнэт дэнлүүгээ алдаад, 

	— Хүү минь, хүү минь хүрч ирлээ! Аав нь гараад ирээч Нилс маань хүрч ирлээ! гэжээ.

	Хойд өглөө нь Нилс нар битүүгээр гадаа гарваас, нэгэн сүрэг хээрийн бор галуу дээгүүр нь нисэж өнгөртлөө доошоо бууж, 

	— Га-га-га! Га-га-га! гэж ганганав. 

	— Акка Кнебекайзе, эмгэн буурал эх сайн яваарай! гэж Нилс, галуун сүргийн зүг хашхиран үдэж, тэр сүрэг галуу өмнө зүг чиглэн одлоо. Мартин, Марта, таван дэгдээхэйтэйгээ амар сайхандаа жаргаж, Нилс сургуульдаа орж их сайн суралцдаг боллоо. Галууны дэгдээхэй өдөр бүр арвай идэж, мөдхөн нь том галуу боллоо. Ганц Юкси огт том болсонгүй, насаараа ангаахай шиг жижигхэн амьтан болоод хоцорч гэнэ ээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

